
МУҚАДДИМА 

Аҳаммияти таҳқиқ. Саъдии Шерозӣ на танҳо дар адабиёти асри XIII 

форсу тоҷик ва сабки ироқӣ, балки дар давраҳои баъдии таърихи адабиёти мо 

аз шумори бузургтарин адибон шинохта шудааст. Агар шуҳрати беназири 

Саъдӣ дар наср тавассути «Гулистон»-и ӯ ба вуҷуд омада бошад, ин 

шуҳратро вай дар назм маҳз ба воситаи ғазалиёташ ба даст овардааст. 

Ғазалиёти Саъдӣ намунаи олитарини жанри мазкур дар таърихи адаби форсӣ 

эътироф гаштааст.  

Жанри ғазал, ҳарчанд то ворид шудани Саъдӣ ба саҳнаи адабиёти 

форсӣ тавассути осори устод Рӯдакӣ ва муосирони вай ба ҳайси жанри 

алоҳида ташаккул ёфта, он аз қисмати ташбибу насиби қасида ҷудо гашта, 

баъдтар аз ҷониби шоирони бузурге, монанди Ҳаким Саноӣ, Фаридуддини 

Аттор, Ҷалолуддини Балхӣ ва дигарон таҳаввул ва тараққии нисбии худро аз 

лиҳози ғояву мазмун ва сохтору шакл пайдо намуда, дар эҷодиёти Саъдии 

Шерозӣ аз ҳар ҷиҳат комил гардида, ба рушди ниҳоии худ расидааст.  Аз ин 

рӯ, саҳми Саъдӣ ҳам дар рушду инкишофи шаклу зоҳир ва ҳам ғояву 

мазмуни ғазали форсӣ қобили таваҷҷуҳ аст. Ба дигар маънӣ, бурунмоя ва 

дарунмояи ғазали форсӣ бо эҳтимомоти Саъдӣ мустаҳкам гашта, нуқтаи авҷи 

тараққии худро пайдо кардааст. Саъдӣ дарунмояи ғазал ва сохтори берунии 

онро ба меъёри муайян дароварда, ғазалро ба ҳайси як жанри устуворгашта 

ва намунаи беҳтарини пайравӣ дар ихтиёри дигар шоирони ғазалсаро қарор 

додааст. 

Шуҳрату овозаи Саъдӣ дар назму наср муҷиби таваҷҷуҳи ҳам 

муаллифони тазкираҳову кутуби таърих, ҳам донишмандони улуми адаб ва 

ҳам муҳаққиқони муосир гашта, оид ба ҳаёту фаъолияти адабӣ ва ҳунари 

суханварии вай таваҷҷуҳи зиёд зоҳир намудаанд. Вале, бо вуҷуди маълумоти 

зиёди сарчашмаҳо ва таҳқиқоти донишмандони муосир дар ин мавзуъ, мо 

чунин мешуморем, ки баъзе аз паҳлуҳои эҷодиёти Саъдӣ то ба ҳол таҳқиқ 

нашудааст ва  ниёз ба пажуҳиши муфассалтару жарфтар дорад. Ҳамин ҳолат, 

зарурати пажуҳиши жарфтару таҳқиқоти алоҳидаро дар хусуси ғазалиёти 

шоир ба миён мегузорад. Бинобар ин, мо зарур донистем, ки паҳлуҳои 

таҳқиқнашудаи  эҷодиёти Саъдиро дар шакли кори диссертатсионӣ ба 

риштаи таҳқиқ кашида, баррасии масоили ғоя, поэтика, сабк ва бадеиёти 

ғазалиёти адибро дар меҳвари он қарор дода, ба ин васила ҳиссаи худро дар 

саъдишиносӣ гузошта бошем. Дар таҳқиқоти мо унсурҳои муҳими ғазалиёти 

Саъдӣ, мисли мавзуъву муҳтаво, вазн, қофияву радиф, санъатҳои бадеӣ, 

забон ва вижагиҳои сабкии он мавриди пажуҳиши илмӣ қарор гирифтаанд.  

Дараҷаи таҳқиқи мавзуъ. Дар хусуси Саъдӣ ва эҷодиёти ӯ дар 

сарчашмаҳои гуногун, амсоли «Тазкират-уш-шуаро»-и Давлатшоҳи 

Самарқандӣ, «Наштари ишқ»-и Ҳусайнқулихони Азимободӣ, «Натоиҷ-ул-

афкор»-и Муҳаммад Қудратуллоҳи Гупомӯйӣ, «Риёз-уш-шуаро»-и Волаи 

Доғистонӣ, «Хизонаи омира»-и Мирғуломалихон Озоди Билгиромӣ, «Рӯзи 

рӯшан»-и Ҳусайни Сабо, «Нафаҳот-ул-унс» ва «Баҳористон»-и 

Абдурраҳмони Ҷомӣ маълумот дода шудаанд. Аммо, қайд кардан бамаврид 

аст, ки маълумоти сарчашмаҳои мазкур, аксаран, хусусияти тавсифӣ доранд, 

ки дар мавриди таҳқиқи хусусиятҳои поэтикии ғазалиёти Саъдӣ басанда 

нестанд. 

Дар ду асри охир, мавзуи саъдишиносӣ чи дар адабиётшиносии ватанӣ 

ва чи хориҷӣ рушду инкишоф ёфта, дар ин замина паҳлуҳои зиёди ҳаёту 

фаъолияти эҷодии Саъдӣ бо бозтобҳои наву фарқкунанда кушода 

гардидаанд. Дар ин маврид, таҳқиқоти шарқшиносони аврупоӣ, Ҳирмон Эте 

ва Ҳонри Мосе ва адабиётшиносони эронӣ, Забеҳуллоҳ Сафо, 

Маликушшуаро Баҳор, Муҳаммадалии Фурӯғӣ, Абдулҳусайни Зарринкӯб, 

Алии Даштӣ, Ваҳиди Дастгардӣ, Шафеии Кадканӣ, Муҷтабо Минавӣ, 

Музоҳири Мусаффо, Муҳаммадалии Надӯшан, Аҳмад Тамимдорӣ, Зиё 

Муваҳҳид, Иброҳими Қайсарӣ ва монанди инҳоро, махсусан, қайд кардан 

лозим аст, ки дар онҳо назари муаллифон бар хусусиятҳои гуногуни 

эҷодиёти Саъдӣ, ҳамчунин ғазалиёти вай, ироа гардида, каму беш ҳалли 

нисбии худро пайдо намуданд.  

Яке аз корҳои муҳим дар алоқа бар шинохти Саъдӣ ва эҷодиёти ӯ – ин 

«Таърихи адабиёти Эрон»-и Забеҳуллоҳ Сафо мебошад, ки дар ҷилди сеюми 

он муаллиф зимни баррасии эҷодиёти Саъдӣ дар атрофи ғазалиёти ӯ ва баъзе 

хусусиятҳои он андешаронӣ кардааст. Аҳмад Тамимдорӣ, муҳаққиқи дигари 

эронӣ ҳам, дар бобҳои дуюм ва сеюми «Таърихи адабиёти форсӣ» зимни 

баррасии давраҳои рушди назми форсӣ ва сабкҳои он оид ба Саъдӣ ва 

эҷодиёти ӯ изҳори назар намудааст. 

Дар адабиётшиносии даврони Шуравӣ аввалин таҳқиқот дар мавзуи 

саъдишиносӣ – ин пажӯҳишҳои шарқшиносоне, амсоли Е.Э. Бертелс, И.С. 

Брагинский, М.Л. Рейснер ба ҳисоб мераванд. И.С. Брагинский дар таҳқиқоти 

хеш – «Аз таърихи адабиёти тоҷикӣ-форсӣ» («Из истории таджикской и 

персидской литературы») ва «Оид ба зуҳури ғазал дар адабиёти тоҷику форс» 

(«О возникновении газели в таджикской и персидской литературе») дар 

хусуси ғазалиёти Саъдӣ андешаронӣ намудааст. М.Л. Рейснер дар ду асари 

хеш – «Марҳалаҳои асосии рушди жанри ғиноии ғазал дар асрҳои X-XIV» 

(«Основные этапы развития газельной лирики на фарси в X-XIV вв» ва 

«Таҳаввули ғазали классикии форсӣ (асрҳои X-XIV)» («Эволюция 

классической газели на фарси (X-XIV века)» дар мавриди Саъдӣ ва эҷодиёти 

ӯ таваққуф карда, оид ба баъзе вижагиҳои ғазалиёти вай изҳори ақида 

намудааст. 

Аз муҳаққиқони тоҷик Садриддин Айнӣ, Холиқ Мирзозода, Абдулғанӣ 

Мирзоев, Иброҳим Ализода, Нозирҷон Қулматов, Назира Қаҳҳорова, 

Саҳобиддин Сиддиқов, Мубашшири Акбарзод дар саъдишиносии тоҷик 

саҳми арзанда гузоштаанд.  

Устод Садриддин Айнӣ дар адабиётшиносии тоҷик нахустин касест, ки 

ҳам дар «Намунаи адабиёти тоҷик» ва ҳам дар муқаддимае, ки бар «Бӯстон»-

и Саъдӣ навиштааст, оид ба мақому мартабаи Саъдии Шерозӣ сухан ронда, 

ҳамчунин, дар иртибот бар ҷойгоҳи ғазал дар эҷодиёти вай андешаронӣ 

кардааст [2, 27].   

Абдулғанӣ Мирзоев дувумин муҳаққиқи тоҷик аст,  ки дар асари худ 

«Рудаки и развитие газели» («Рӯдакӣ ва рушди ғазал») дар бобати ғазалиёти 

Саъдӣ дар 5 саҳифа ибрози назар намудааст [80, 51-56].   

Соли 1967 ду нафар муҳаққиқи тоҷик – Ализода Иброҳим ва Нозирҷон 

Қулматов дар иртибот ба Саъдии Шерозӣ диссертатсияҳои номзадӣ дифоъ 

намудаанд. Ализода Иброҳим дар диссертатсияи худ – «Мировоззрение и 

некоторые художественные особенности произведений Саади Ширази» 

(«Ҷаҳонбинӣ ва баъзе хусусиятҳои бадеии осори Саъдии Шерозӣ») дар се 

бобу фаслҳои алоҳида оид ба давраҳои ҳаёт, осор, ҷаҳонбинӣ, саноеи бадеӣ 

ва дигар вижагиҳои эҷодиёти Саъдӣ таҳқиқот бурдааст. Таҳқиқоти мазкур, 

умуман ба эҷодиёти Саъдӣ бахшида шуда, дар он муаллиф ҳам ба наср ва ҳам 

ба назми адиб дахл намудааст. Аз ин ҳайс, таҳқиқоти Ализодаро метавон аз 

шумори аввалин корҳои арзишманди муҳаққиқони тоҷик дар мавзуи 

саъдишиносӣ эътироф кард. 

Диссертатсияи Нозирҷон Қулматов «Этические взгляды Саади» 

(«Назариёти ахлоқии Саъдӣ») унвон дошта, дар диссертатсияи мазкур пурра 

ба назарияи ахлоқии Саъдӣ дахл шуда, дар он мақоми Саъдӣ дар фалсафаи 

ахлоқии Шарқ муайян гардидааст. Аз ин ҷиҳат, он ҳамчун таҳқиқот 

арзишманд дар шинохти Саъдӣ ва диди ахлоқии ӯ арзёбӣ мешавад. 

Соли 1970 адабиётшинос Назира Қаҳҳорова диссертатсияи номзадии 

худро дар мавзуи «Саъдӣ ва мақоми ӯ дар инкишофи ғазал» навишта, дар он 

баъзе хусусиятҳои ғазалиёти Саъдӣ баррасӣ шудааст. Бо ин метавон гуфт, ки 

Н. Қаҳҳорова бо таҳқиқоти хеш саҳми арзишмандеро дар саъдишиносии 

тоҷик барҷой гузоштааст.  

 Холиқ Мирзозода дар ҷилди дуюми «Таърихи адабиёти тоҷик» зери 

унвони «Саъдии Шерозӣ» фасли алоҳидаеро ба ҳаёту эҷодиёти шоир 

бахшида, зимни баррасии осори насриву назмии адиб оид ба ғазалиёти Саъдӣ 

ва баъзе вижагиҳои онҳо изҳори назар кардааст  [81, 61-112]. 

Дар қисми якуми китоби «Адабиёти форсу тоҷик дар асрҳои XII-XIV», 

ки бо ҳаммуаллифии муҳаққиқони русу тоҷики даврони Шуравӣ навишта 

шудааст, дар бобати ҳаёту эҷодиёти Саъдӣ маълумоти мухтасар манзур 

гардидааст [39, 291-314]. Аммо, маълумоти мазкур, аслан, хусусияти такрорӣ 

дошта, дар он андешаҳо ва нуктаҳои осори дар боло зикршуда қайд 

гаштаанд.  

Зикр кардан бамаврид аст, ки пажуҳишҳои дар боло зикршуда, агарчи 

дорои аҳамияти баланди илмиянд, аммо ҳанӯз ҳам баҳри пурра муайян 

намудани масоили ғоявӣ-мундариҷавӣ, сабкӣ, поэтикиву бадеии ғазалиёти 

Саъдӣ кофӣ нестанд, зеро то ба ҳол дар иртибот ба ин мавзуъ нуктаҳои зиёде 

мавҷуданд, ки ҳалли пурраи худро наёфтаанд. 

Робитаи таҳқиқ бо мавзуъҳои ниҳоди илмӣ. Мавзуи таҳқиқоти 

диссертатсионӣ як ҷузъи корҳои илмӣ-таҳқиқотии кафедраи забон ва 

адабиёти тоҷики Муассисаи давлатии таълимии «Донишгоҳи давлатии 

Данғара» буда, он дар доираи барномаи корҳои илмию таҳқиқотии кафедраи 

мазкур ба анҷом расидааст. 

ТАВСИФИ УМУМИИ ТАҲҚИҚ 

Мақсади таҳқиқ. Мақсади аслии таълифи таҳқиқоти диссертатсионӣ 

пажуҳиш ва баррасии поэтикаи ғазалиёти Саъдии Шерозист. Дар иртибот ба 

ин, масъалаҳои мавзуъ, мундариҷа, муҳтаво, вазн, қофияву радиф, бадеият, 

забон, сабки баён, ибтикороти шоирӣ, навовариро дар ғазалиёти Саъдӣ 

мавриди таҳқиқу баррасӣ қарор додаем.  

Вазифаҳои таҳқиқ. Дар рисола ҳалли масоили зерин, ки меҳвари 

таҳқиқотро дар бар мегиранд, афзалият дода шуд: 

- муайян кардани нақши Саъдӣ дар ташаккул ва таҳаввули ғазал; 

- таҳқиқи мазмун ва мундариҷаи ғоявии ғазалиёти Саъдӣ; 

- муайян кардани сабки ғазалсаройии Саъдӣ; 

- баррасии услуб ва забони ғазалсаройии Саъдӣ; 

- таҳқиқи масоили бадеии ғазалиёти Саъдӣ; 

- муайян кардани масоили поэтикии ғазалиёти Саъдӣ. 

Обйекти таҳқиқро осори манзуми Саъдии Шерозӣ, бавижа ғазалиёти 

ӯ, ки дар куллиёт ва маҷмуаҳои дигари ашъори шоир дарҷ шудаанд,  ташкил 

медиҳад. Дар ин замина, осори зиёди таърихиву адабӣ ва таҳқиқӣ мавриди 

истифода ва тақос қарор дода шуд, ки асомии онҳо бо муаллифони худ дар 

бахши китобнома зикр ёфтааст. 

Предмети таҳқиқи диссертатсионӣ «Поэтикаи ғазалиёти Саъдӣ» 

мебошад, ки дар доираи он масоили мавзуӣ, поэтикӣ, бадеӣ ва сабкии 

ғазалиёти шоир баррасӣ шуда, ҳунари ғазалсаройии вай муайяну мушаххас  

гардидааст.  

Асосҳои назариявии таҳқиқ. Дар навиштани диссертатсия ба афкори 

назарӣ ва таҳқиқоти адабиётшиносону муҳаққиқони хориҷиву ватанӣ, амсоли 

Забеҳуллоҳ Сафо, Маликушшуаро Баҳор, Муҳаммадалии Фурӯғӣ, 

Абдулҳусайни Зарринкӯб, Муҳаммад Ғуломризоӣ, Ваҳиди Дастгардӣ, 

Муҷтабо Минавӣ, Музоҳири Мусаффо, Маҳмуд Ибодиён, Шафеии Кадканӣ, 

Маҳмуд Футуҳӣ, Парвиз Нотили Хонларӣ, Сируси Шамисо, Аҳмади 

Тамимдорӣ, Сайид Ҷаъфари Саҷҷодӣ, Абдулҳодии Қандӣ, Эдуард Браун, 

Евгений Эдуардович Бертелс, Иосиф Самуилович Брагинский, Михайловна 

Лариса Рейснер, Садриддин Айнӣ, Холиқ Мирзозода, Абдулғанӣ Мирзоев, 

Юрий Бобоев, Тӯрақул Зеҳнӣ, Баҳром Сирус, Назира Қаҳҳорова, Расул 

Ҳодизода, Саҳобиддин Сиддиқов, Раҳим Мусулмониён, Абдунабӣ 

Сатторзода, Абдулманнон Насриддинов, Носирҷон Салимӣ, Аскар Ҳакимов, 

Матлуба Хоҷаева, Умеда Ғаффорова, Рустам Тағоймуродов, Нуралӣ Нуров ва 

дигарон такя карда шуд. 

Асосҳои методологии таҳқиқ. Диссертатсия дар заминаи усулҳои 

муқоисавию таърихӣ, татбиқӣ, қиёсӣ-тавсифӣ, таҳлили сохторӣ, оморӣ ва 

дигар равишҳои адабиётшиносии муосири тоҷик таълиф гардидааст. 

Сарчашмаҳои асосии таҳқиқ. Диссертатсия дар заминаи осори 

Саъдии Шерозӣ, бахусус чопи интиқодии куллиёти мураттабсохтаи 

Саҳобиддин Сиддиқов ва Назира Қаҳҳорова, маҷмуаи ғазалиёти 

тадвиннамудаи Мубашшири Акбарзод, нусхаи хаттии Ганҷинаи 

дастнависҳои шарқии ба номи А. Мирзоеви Маркази мероси хатти 

Академияи миллии илмҳои Тоҷикистон (таҳти шумораи шартии №503), 

куллиёти омоданамудаи Муҳаммадалии Фурӯғӣ, ҳамчунин, сарчашмаҳои 

гуногун, аз қабили кутуби тазкираву таърих, ки оид ба Саъдии Шерозӣ 

маълумот додаанд, навишта шудааст. Инчунин, дар диссертатсия осори 

илмӣ-таҳқиқии адабиётшиносони муосир ба ҳайси манбаи назарии 

адабиётшиносӣ истифода шудаанд. 

Пойгоҳи таҳқиқ. Пойгоҳи асосии таҳқиқотро  аудиторияи кафедраи 

забон ва адабиёти тоҷики Муассисаи давлатии таълимии «Донишгоҳи 

давлатии Данғара», шуъбаи дастхатҳои Маркази мероси хаттии Академияи 

миллии илмҳои Тоҷикистон, шуъбаҳои дахлдори Муассисаи давлатии 

«Китобхонаи миллии Тоҷикистон», Муассисаи  

давлатии «Китобхонаи оммавии вилояти Хатлон ба номи Шамсиддини 

Шоҳин», конференсияҳои донишгоҳӣ, вилоятӣ ва ҷумҳуриявӣ ташкил 

додаанд. 

Навгониҳои илмии таҳқиқ. Диссертатсияи мазкур  дар  

адабиётшиносии  тоҷик нахустин таҳқиқотест, ки ба поэтикаи ғазалиёти 

Саъдии Шерозӣ бахшида шудааст. Он дар заминаи осори боэътимоди адабию 

илмӣ таълиф гардида, ҳунари шоирӣ, муҳтавою бадеият, вазну қофияву 

радиф, забону сабки баёни ашъори лирикии шоирро бармало кардааст.  

Нуктаҳои ба ҳимоя пешниҳодшаванда:  

1. Саъдии Шерозӣ дар рушду такомули яке аз маъруфтарин жанрҳои 

шеъри форсӣ-тоҷикӣ – ғазал саҳми бузург гузоштааст. Муаллифони кутуби 

тазкира ва ҷомеи шоирони бузурги ғазалсаро, ки баъд аз Саъдӣ ба саҳнаи 

адаби форсӣ қадам гузоштаанд, ӯро ҳамчун устоди фанни ғазал ва аз 

бузургтарин гӯяндагони жанри мазкур эътироф намудаанд.  

2. Нақши Саъдӣ дар таҳаввули сохтории жанри ғазал қобили таваҷҷуҳ 

аст. Дар таҳлили оморие, ки дар атрофи ғазалиёти Саъдӣ гузаронида шуд, 

муайян гардид, ки ғазалҳои шоир, аксар фарогири 9-12 байтанд. Ин равиш 

минбаъд аз ҷониби ғазалсароёни дигар мавриди истиқбол қарор гирифтааст. 

3. Дар ғазали Саъдӣ мавзуи аслӣ ва ҷавҳарии он ишқ мебошад. Бунёди 

афкори шоиронаи Саъдӣ дар жанри ғазал матолиб ва нукоти ошиқона аст. Чи 

дар ғазалҳои марбут бар ишқи воқеӣ ё заминӣ ва чи дар ғазалҳои орифона 

меҳвар ва такягоҳ мавзуи ишқ ва нукоти ишқиву қалбӣ аст. Агарчи дар 

ғазалҳои шоир дигар мавзуот ҳам ба чашм мерасанд, аммо мавзуи ишқу 

муҳаббат ва баёни эҳсосоту авотифи қалбии инсонӣ дар онҳо мақоми 

марказиро ишғол кардааст.  

4. Мафҳуми ишқ дар матни ғазалиёти Саъдӣ ба ду тарз матраҳ 

гардидааст: ишқи воқеӣ, ки маншаи он худи инсон аст ва ҳикоят аз зебоии 

маъшуқи заминӣ мекунад ва ишқи ирфонӣ, ки маншаи он зоти Холиқ аст ва 

баёнкунандаи шуру беқарориҳои ошиқ дар баробари ҷамоли беинтиҳои 

Офаридгор мебошад. 

5. Аз назаррастарин хусусиёти ғазалҳои Саъдӣ корбурди вижаи 

воситаҳои тасвири бадеӣ мебошад. Ин вижагиҳо бештар ба тарзи махсуси 

адо, латифгуфторӣ, сохтор ва анвои санъатҳои бадеӣ, амсоли тамсил, талмеҳ, 

ташбеҳ, истиора, маҷоз, тазод, таҷнис ва монанди инҳо робитаи зич дорад. 

Дар ғазалиёти Саъдӣ тарҳи наву тозаи корбурди санъатҳои бадеӣ мушоҳида 

мешавад, ки назири он дар шоирони пешин ва муосири вай камтар ба назар 

мерасад. 

6. Саъдӣ дар иртибот бо интихоби авзон ё баҳрҳои арузӣ нақши 

назаррасе дар ғазалсаройии форсӣ бар ҷой гузоштааст. Дар ғазалиёти ӯ 

равонтарин баҳрҳо, аз қабили ҳазаҷ, муҷтас, музореъ ва хафиф мақоми 

назаррастар доранд. Бо интихоби авзони мазкур Саъдӣ, пеш аз ҳама, ҷанбаи 

мусиқоӣ ва хушоҳангии ғазалҳои хешро таъмин намудааст.  

7. Дар иртибот ба сохтору шакли ғазал, Саъдӣ дар ғазалиёти худ қофия 

ва радифҳои наву дилнишинеро ба кор бурдааст. Қисмате аз радифҳои 

ғазалиёти Саъдӣ наву тозаанд, ки онҳо қаблан аз ҷониби шуарои дигар 

истифода нашудаанд. Дар ғазалиёти Саъдӣ дар баробари қофияҳои каноравӣ 

(ки аслиянд), қофияҳои дарунӣ низ бисёр ба чашм мерасанд. Аммо дар 

корбурди қофияҳои дарунӣ Саъдӣ эътидоли тамомро риоя намуда, зиёдаравӣ 

накардааст. Бинобар ин, на дар ҳамаи ғазалҳои вай чунин навъи қофия 

истифода шудаанд. 

8. Аз вижагиҳои қобили таваҷҷуҳи ғазалиёти Саъдӣ сабк ва услуби 

махсуси ӯ мебошад, ки шоир дар матраҳ сохтани матолиб ва мазомини 

ашъори худ ба кор бурдааст. Агарчи Саъдӣ намояндаи сабки ироқӣ аст, сабки 

ӯ аз нигоҳи содагии тарзи баён ва корбурди вожаҳои нобу асил, бахусус, 

феълҳои қадим ба суханварони сабки хуросонӣ наздикии бештар дорад. 

Бинобар ин, дар таърихи ғазалсаройии форсӣ истилоҳи маъруфи «саҳли 

мумтанеъ» ба ғазалиёти Саъдӣ низ иртибот пайдо кардааст. 

9. Хусусиятҳои дигар, аз қабили ҳифзи ваҳдати мавзуъ, вижагии 

истифодаи тахаллус, таваҷҷуҳ бар фахрия ва назокати гуфтор, истифодаи 

вожаҳои зиёди арабӣ ва таноқузоти фикрӣ, ҷанбаҳои сабкии ғазалиёти 

Саъдиро ташкил медиҳанд. Ин хусусиёт дар матни ғазалҳои шоир такрор 

мешаванд ва он нишондиҳандаи таваҷҷуҳи вижаи вай мебошанд.  

Аҳамияти назариявии таҳқиқ иборат аз он аст, ки натиҷаҳои 

бадастовардаи онро метавон дар таҳқиқу баррасии масоили гуногуни 

адабиётшиносӣ, баҳсҳои адабиётшиносӣ, аз ҷумла таърихи адабиёти асри 

XIII, бавижа қисматҳои марбут бар анвои адабӣ ва сохторшиносии жанрҳо, 

назарияи адабиёт, нақди адабӣ мавриди истифода қарор дод. Таҳқиқоти 

диссертатсионӣ барои муҳаққиқоне, ки ба пажуҳиши масоили гуногуни 

адабиётшиносӣ оғоз менамоянд, маводи назарии фаровон дода метавонад. 

Аҳамияти амалии таҳқиқ дар он аст, ки маводи онро метавон дар 

таълифи китобҳои дарсӣ ва дастурҳои таълимӣ оид ба таърихи адабиёт, 

назарияи адабиёт, нақди адабӣ, сабкшиносӣ, арузу қофия, ҳамчунин, 

мақолаҳову диссертатсияҳои илмӣ ба ҳайси манбаъ истифода бурд. Натоиҷи 

бадастомадаи корро метавонанд зимни навиштани корҳои курсӣ, рисолаҳои 

хатм ва магистрӣ, ҳамчунин, ҳангоми таълими курсу семинарҳои тахассусӣ 

дар омода намудани маводи лексионӣ мавриди истифода қарор диҳанд.  

Дараҷаи эътимоднокии натиҷаҳои таҳқиқ. Маводи муҳаққақи 

диссертатсия, дар асоси мароҷеи дасти аввали илмию адабӣ, бо таҳлилу 

далеловарӣ, муҳокимарониҳои амиқ ва хулосабарориҳои мушаххас таълиф 

ёфта, натиҷагириҳои он дар шакли гузоришу мақола ироа шуда, сазовари 

баҳои арзандаи мутахассисони соҳа гардидааст. 

Мутобиқати диссертатсия бо шиносномаи ихтисоси илмӣ. 

Диссертатсия дар мавзуи «Поэтикаи ғазалиёти Саъдӣ» барои дарёфти 

дараҷаи илмии номзади илми филология бо шиносномаи ихтисоси 10.01.08. – 

Назарияи адабиёт. Матншиносӣ мувофиқат мекунад. 

Саҳми шахсии довталаби дараҷаи илмӣ дар таҳқиқ. Фароҳам 

сохтан ва нақду баррасии маводи фаровони илмию таърихӣ вобаста ба 

ғазалиёти Саъдии Шерозӣ ва дар ин замина, бо далелҳои муътамади илмӣ 

ҳаллу фасл намудани масоили гуногуни марбут бар ғазалиёти Саъдӣ саҳми 

шахсии муаллифро оид ба мавзуи интихобнамудааш инъикос менамоянд. 

Тасвиби амалии натиҷаҳои таҳқиқ. Мазмуну муҳтаво, масоил ва 

хулосаҳои асосии диссертатсия дар конференсияҳои ҳарсолаи илмию 

назариявии ҳайати профессорону устодони Муассисаи давлатии таълимии 

«Донишгоҳи давлатии Данғара» дар шакли гузоришҳои илмӣ баён гардида, 

мавриди муҳокимаву баррасӣ қарор гирифтааст. Диссертатсия дар ҷаласаи 

васеи муштараки кафедраи забон ва адабиёти тоҷики Муассисаи давлатии 

таълимии «Донишгоҳи давлатии Данғара» ва кафедраи адабиёти тоҷики 

Муассисаи давлатии таълимии «Донишгоҳи давлатии Бохтар ба номи Носири 

Хусрав» аз 2-юми октябри соли 2021 (протоколи №3) ва сексияи 

адабиётшиносии Шурои олимони факултети филология ва рӯзноманигории 

Муассисаи давлатии таълимии «Донишгоҳи давлатии Данғара» аз 18-уми 

апрели соли 2022 (протоколи №9) муҳокима гардида, ба ҳимоя пешниҳод 

шудааст.  

Нашри таълифоти илмӣ дар мавзуи диссертатсия. Мазмуни асосии 

диссертатсия дар 7 мақолаи илмӣ баён гардидааст, ки ҳамаи онҳо дар 

нашрияҳои тавсиянамудаи КОА-и назди Президенти Ҷумҳурии Тоҷикистон 

ва КОА-и ФР нашр гардидаанд.  

Сохтор ва ҳаҷми диссертатсия. Диссертатсия аз муқаддима, 3 боб, 7 

фаслу 2 зерфасл, хулоса ва феҳрасти адабиёти истифодашуда иборат буда, 

дар маҷмуъ 166 саҳифаи стандартии компютериро дар бар мегирад. 

БОБИ I. 

САЪДИИ ШЕРОЗӢ ВА РУШДУ ТАҲАВВУЛИ ЖАНРИ ҒАЗАЛ 

I.1. Нақши Саъдӣ дар ташаккул ва таҳаввули ғазал  

Аз даврони ҳукумати Сомониён ба баъд, дақиқтар: аз вуруди устод 

Абуабдуллоҳи Рӯдакӣ ба саҳнаи шеъру адаби порсӣ ғазал ба ҳайси яке аз 

анвои шеърӣ истиқлол пайдо намуд ва дар даврони шоир Дақиқӣ банду басти 

устувортарро доро шуд. Дар марҳалаи аввали инкишофи худ, аллакай, устод 

Рӯдакӣ исми хешро ба ҳайси ғазалсарои бузург миёни кулли шоирони 

ҳунарманду ҳирфаӣ номзад карда буд, чунонки Унсурии Балхӣ – 

маликушшуарои дарбори Ғазнавиён ва муосири Ҳаким Фирдавсӣ тарзи 

ғазалсароии устодро мавриди таҳсин қарор дода, истеъдоди хешро дар 

баробари Рӯдакӣ оид ба сурудани ғазал ночиз мешуморад: 

                                 Ғазал рӯдакивор некӯ бувад, 

                                 Ғазалҳои ман рӯдакивор нест. 

                                 Агарчи бикӯшам ба борикваҳм, 

                                 Бад-ин парда-андар маро бор нест [79, 231]. 

  Агарчи баъзе донишмандон миёни қисмати насиби қасида ва ғазал 

фарқеро нишон додаанд, чунонки муаллифи «Ал-муъҷам» низ онро зимни 

таърифи ғазал зикр кардааст, вале бояд қайд намуд, ки қисмати насиб ё 

ташбиби қасида ва ғазал, аслан, худ як чизанд ва миёни ҳар ду аз ҳайси 

фарогирии мазмун ва мавзуъ умумияти возеҳе ба назар мерасад. Аммо, 

набояд фаромӯш кард, ки ин умумият танҳо дар алоқамандӣ ба мавзуи асосии 

онҳо вуҷуд дорад, ки иборат аз ҳадиси маъшуқ ва маю чағона ва 

хушгузаронӣ бо маъшуқ аст. Вагарна дар байни ташбиб ва ғазал фарқҳое низ 

мавҷуданд, ки ба ҷиҳатҳои сохториву зоҳирӣ ва мавзуоти дувумдараҷаи ғазал 

алоқамандӣ доранд. Чун ғазал ҳамчун жанри алоҳида дорои абёти муайян 

аст, ҳудуди ҳафт то 15 байтро фаро мегирад. Ин ки баъзе шоирон дар 

мавриди корбурди абёти зиёдтар дар ғазал кӯшиш намудаанд, онро метавон 

бар ибтикороти онон дар ҷиҳати сохтории ғазал унвон кард, чун дар асл ғазал 

набояд ҳудуди фаннии худро убур намояд. 

Дар ғазал, баъдан, пас аз тай намудани мароҳили инкишоф, 

таҳаввулоте низ дар иртибот бар мавзуи он аз ҷониби баъзе аз шоирон, аз 

ҷумла, Саъдии Шерозӣ, Хоҷа Ҳофиз, Соиби Табрезӣ рӯйи кор оварда шуд, ки 

ин ҷиҳат фарқи дигареро низ миёни ташбиб ё насиб ва ғазал ба вуҷуд овард. 

Аз ин ҷиҳат, гуногунии мавзуъ дар ғазал фосиларо миёни ташбиб ва ғазал 

зиёдтар намуд, чун қисмати мазкури қасида танҳо мунҳасир ба васфи ишқу 

ошиқӣ ва тасвири зебоиҳост ва қоидатан, шоир дар ин қисмат набояд он чиро 

ки дар урфи қасидасароӣ аст, вайрон кунад ва дар қисмати ташбиб ба мавзуи 

дигаре, масалан, панду андарз, амсоли ҳикамӣ ва мавзуоти иҷтимоӣ 

бипардозад. Аммо, бояд қайд намуд, ки миёни қасида ва ғазал як умумияте 

вуҷуд дорад, ки он бар мавзуъ ва сабк ё тарзи нигориш алоқамандӣ дорад, 

чун дар ҳар ду муроҷиати шоир ба инсон аст ва дар ҳар ду ҳадафи шоир 

сухани накӯ ва дилписанд гуфтан нисбат бар объект мебошад, ки он инсон 

аст.  Чунонки дар қасида қасди шоир муроҷиат бар инсон аст, дар ғазал ҳам 

ҳадафи шоир инсон аст. Аммо фарқе, ки дар ин маврид миёни ду объекти 

нигариш вуҷуд дорад, рутбаи онҳост, ки дар қасида мамдуҳ номида мешавад 

ва ишорат бар шоҳу амир ва вазиру кабир мекунад ва дар ғазал шахси 

маъшуқ ба ҳисоб меравад, ки, албатта, ишорат бар ҷинси зан аст. Ҳадафи 

шоир дар муносибат бар объекти мавриди тасвир ҳам дар ҳар ду жанр бо 

вуҷуди умумияти инсонии худ фарқ менамояд: дар қасида он бастагӣ бо 

мадҳу ситоиши мамдуҳ ва дар қасида изҳори эҳсосот нисбат ба шахси 

маъшуқ дорад. Мадҳу ситоиши мамдуҳ фарогири мавзуоте монанди ҷалолу 

шукӯҳ, ҳашмату виқор, салобату сарбаландӣ, адлу дод, ҷасорату далерӣ, ҷуду 

саховат ва дигар сифоту хисоли шоистаи инсонӣ мебошад, ки аз тариқи онҳо 

шоир василаи муроҷиати худ ба объекти тасвирро фароҳам меоварад. Аммо 

дар мавриди объекти тасвир дар ғазал шоир сифоту хисоли фарохӯри шахси 

маъшуқро дар силки тасвир мекашад, ки иборатанд аз зебоиву фатонат, нозу 

карашма, бениёзиву ғурур ва ҳар сифате, ки як ошиқ дар сурати маъшуқи 

хеш дида метавонад. Бо ин фарқҳо, ки ҳар дуро метавон бунёдӣ ном гузошт, 

қасида аз ғазал фосила мегузинад ва ғазал ба ҳайси як жанри ҷудогона 

ташхис мешавад. 

То ба арсаи шеъру адаб қадам ниҳодани Саъдии Шерозӣ ғазал 

мароҳили аслии сохторӣ ва мавзуии худро тай намуд, аммо боз ҳам он авҷ ва 

ташаккули олиеро, ки баъдан Саъдӣ аз ҳама ҷиҳат, ҳам аз ҳайси сохтору 

шакл, ҳам аз боби забону лафз, ҳам аз нигоҳи адабу бадеият ва ҳатто, одоб ва 

маданияти гуфтор (ки аз он метавон ба малоҳат ва латофати калом ном 

гирифт) бар он афзуда буд, то вуруди вай ба саҳнаи шеъру адаби порсӣ пайдо 

накарда буд. Гӯё, ҳама устодони пештозе, ки то Саъдӣ дар пайдоиш, 

ташаккул ва таҳаввули ғазал саҳми қобили мулоҳизае бар ҷой гузошта 

буданд, аз устод Рӯдакӣ то Саноиву Мавлоно, он ҳамаро барои ҳунари Саъдӣ 

омода карда буданд, то ӯ бо истифода аз ҳамаи онҳо бинои ғазалро муҳкаму 

устувор, пойбарҷо ва зебову фиребо гардонад ва дигар бими вайрон шудани 

он вуҷуд надошта бошад. Мавлоно Абдураҳмони Ҷомӣ дар равзаи ҳафтуми 

«Баҳористон» Саъдиро «қудваи мутағаззилон» гуфта, ҳамчунин, зикр 

кардааст, ки «ҳеҷ кас пеш аз вай беш аз вай тариқи ғазал наварзида ва 

суханони вай ҳама тавоифро мақбул афтода» [16, 462]. Соҳиби «Наштари 

ишқ» ҳам дар мавриди пояи ғазалсаройии Саъдӣ  қайд менамояд: «Шайх 

бинои ғазалро ба ҷое расонида, ки пеш аз вай аҳадеро ин мартаба ҳосил 

набуда ва ҷадду мухтареи тарзи ғазал аст ва бонии мабонии сухани пуршуру 

намак. Лиҳазо девони вайро намакдони шуаро гӯянд» [1, 663].  

Манзури муаллифи мазкур аз «мухтареи тарзи ғазал» на 

ихтироъкунандаи ғазал ба ҳайси навъ ё фанни алоҳидаи адабӣ, балки сабку 

шеваи нав аст. Ғазалиёти Саъдӣ сурати бакамолрасида, пухтарасида ва 

умумишудаи ҳама вижагиҳое, ки қабл аз вай дигар устодони сухани манзуми 

порсӣ дар жанри ғазал ба вуҷуд оварда буданд, ба ҳисоб меравад. Аммо, ин 

сурат дар ғазалиёти Саъдӣ ба тавре умумӣ шудааст, ки мактаб ва сабки вижа 

ва алоҳидаеро ба вуҷуд овардааст, ки махсус танҳо ба вай аст. Ин ки 

Мазоҳири Мусаффо дар бобати ғазал қайд менамояд, ки он аз асри шашуми 

ҳиҷрӣ ба баъд истиқлоли тамом ёфт, бешубҳа, ишорат бар ғазали Саъдӣ аст 

[89, 60]. 

Саъдии Шерозӣ ҳамчун бузургтарин шоири ғазалсаро чи дар Эрон ва 

чи дар берун аз он ҳанӯз дар айёми зиндагонии худ шуҳрату эътибор пайдо 

карда буд. Чунонки Муҷтабо Минавӣ қайд менамояд, ҳанӯз 20 сол қабл аз 

даргузашти Саъдӣ ҳатто дар бурун аз Эрон шоирон аз ашъори вай таматтуъ 

меҷустанд ва бар ғазалҳои ӯ назираҳо мегуфтанд [78, 98]. Ин нишон медиҳад, 

ки ҳанӯз ҳангоми дар ҳаёт будан, ғазалҳои Саъдӣ барои шоирони ғазалсаро 

ҳамчун намунаву меъёр ва ба истилоҳ, улгуи ғазалнависӣ қабул гардида, 

суханварони мумтоз дар чаҳорчӯби ғазалҳои Саъдӣ авотиф ва эҳсосоти 

қалбии худро баён мекарданд.  Хоҷа Ҳофиз – ин яккатози майдони ғазали 

форсӣ, ҳарчанд ки дар тарзи сурудани ғазал хештанро пайрави Хоҷуи 

Кирмонӣ гуфтааст,  Шайх Саъдиро устоди ғазал номидааст:  

                          Устоди ғазал Саъдист пеши ҳама кас, аммо 

                          Дорад сухани Ҳофиз тарзи сухани Хоҷу [24, 340]. 

Муҳаққиқони адаби порсӣ бар ин назаранд, ки худи Хоҷу дар фанни 

ғазал пайрави Саъдии Шерозӣ аст. Чунончи дар ин маврид Абдулҳусайни 

Зарринкӯб қайд намудааст: «Аммо дар тарзи ғазал, ки Ҳофиз ба изъон худ 

сухан бад-он шева рондааст, дар воқеъ, Хоҷу ҷуз татаббуи услуби Саъдӣ коре 

накардааст» [51, 372]. Ҷуз аз Хоҷа Ҳофиз тамомии шоирони пас аз Саъдии 

Шерозӣ ӯро ба ҳайси устоди барҳаққи сухан ва ҳикмату андарз эътироф 

намуда, аз вай ба некиву эҳтироми хосса ёд намудаанд. Дар таърихи шеъри 

форсӣ Саъдии Шерозӣ ҳамчун бузургтарин шоири фанни ғазал эътироф 

шудааст, ки ин манзалат то ба ҳол нисбат бар ягон суханвари дигар раво дида 

нашудааст. Чунонки Ҳаким Абулқосим Фирдавсӣ дар эҷоди достонҳои 

ҳамосавӣ, Анварии Абевардӣ дар сурудани қасоиди ғаррову расо ҳамчун 

паямбари жанрҳои мазкур эътироф шудаанд, Саъдии Шерозӣ ҳам ба ҳайси 

паямбари ғазалсароён номзад шудааст: 

                                      Дар шеър се тан паямбаронанд, 

                                      Ҳарчанд ки «Ло набия баъди». 

                                      Авсофу қасидаву ғазалро 

                                      Фирдавсиву Анвариву Саъдӣ [51, 128]. 

Муаллифи «Хизонаи омира» ҳам дар ишорат бар ҳамин пояи Саъдӣ ӯро 

«аз русули салосаи шуаро» таъриф намудааст [5, 248]. 

Ғазалиёти Саъдии Шерозӣ чи аз ҳайси сохтору шакл, чи аз ҳайси вазн 

ва қофияву радиф ва чи аз нигоҳи мавзуъ ва мундариҷа намунаи 

камолёфтатарини ин жанри адабӣ дар таърихи адаби порсӣ маҳсуб мешаванд. 

Саъдӣ теъдоди абёти ғазалро дар ҳадди муайян то андозае муқаррар намуд. 

Дар девони ғазалиёти вай қисмати аъзами ғазалиёт иборат аз 9-12 байт буда, 

ғазалиёти иборат аз 13-15 байт дар девони ӯ ҷойи дувумро ишғол менамоянд. 

Аз ин ҷиҳат, бинои ғазалҳои вай, аксаран, фарогири 9-12 байт мебошанд. 

Агар дар девони шоир ғазалҳои аз ҳайси теъдоди абёт зиёдтар, масалан ҳовии 

20-24 ё аз он зиёд ба назар расанд, онҳо бисёр каманд ва дар қиёс бо 

намунаҳои 9-12-байтӣ басо каму ночизанд. Ин ҷиҳати ғазалсароии Саъдӣ 

далолаткунандаи ин маънӣ аст, ки вай бештар ба кӯтоҳбаёниву мухтасаргӯйӣ 

майлу рағбат доштааст. Ҳамин хусусияти ғазали Саъдӣ барои ҷалби 

таваҷҷуҳи ҳар хонанда ва иштиёқманди сухани бадеу мавзун ба масобаи 

оҳанрабост. Ин вижагӣ минбаъд дар шоирони дигари ғазалсаро, хосса Шайх 

Камолу Хоҷа Ҳофиз мояи корбурд қарор гирифтааст.  

Саъдии Шерозӣ ҳарчанд яке аз бузургтарин намояндагони сабки ироқӣ 

аст ва дар қатори дигар намояндагони сабки мазкур, амсоли Мавлоно 

Ҷалолуддини Балхӣ, Амир Хусрави Деҳлавӣ, Шайх Камоли Хуҷандӣ, Хоҷа 

Ҳофиз дар инкишофи жанри ғазал саҳми бузурге гузоштааст, хидмати ӯ ҳам 

дар сохтору шакл, ғояву мавзуъ ва кашфи мазомини балиғу беназири ғиноӣ 

дар жанри мазкур аз ғазалсароёни на танҳо сабки ироқӣ, балки кулли адаби 

форсӣ назаррас мебошад; то он дараҷа ки ғазали форсиро бе Саъдӣ тасаввур 

кардан амри муҳол аст ва Саъдиву ғазал имрӯз дар адаби форсӣ чун ду вожаи 

мутобиқ ёд мешаванд.  

Дар ғазалиёти Саъдӣ ҳифзи ваҳдати мавзуъ яке аз вижагиҳои қобили 

таваҷҷуҳ ба ҳисоб меравад. Агарчи ин қоида баъдтар аз ҷониби Хоҷа Ҳофиз 



19 
 

 
 

шикаста ва ғазал ба мавзуоти пароканда табдил дода шуд ва қисмате аз 

шоирон дар пайравӣ аз равиши Ҳофиз ба парокандагӯйӣ дар ғазал кӯшиш 

намуданд, аммо боз  ҳам қисмати зиёде аз шоирони форсигӯ, бахусус 

намояндагони доираи адабии Ҳирот, ки Мавлоно Абдурраҳмони Ҷомӣ 

саромади он буд, равиши Саъдиро дар иртибот бо риояи ваҳдати мавзуъ дар 

матни ғазал идома доданд. Хусусан, дар ғазалиёти Мавлоно Ҷомӣ ва 

Бадриддин Ҳилолӣ ин равиш ба гунаи хоссе мавриди истиқбол қарор 

гирифтааст, то он ҷо ки яке аз вижагиҳои ғазалсаройии онҳоро ташкил 

медиҳад. 

Ҳифзи ваҳдату ягонагии мавзуъ, аслан, мансуб ё марбут бар ҳунари 

шоирии Саъдӣ нест, ин хусусият ҳанӯз дар эҷодиёти шоирони сабки 

хуросонӣ, ба вижа ғазалҳои равону ошиқонаи устод Рӯдакӣ ва ҳамзамонони ӯ 

ба чашм мерасад. Агарчи дар эҷодиёти «Соҳибқирони шоирон» ғазалҳои кам 

мавҷуд аст, аз муҳтавои онҳо то чӣ дараҷа риоя гардидани ягонагии мавзуъ 

ба таври равшан мушоҳида мешавад. Аммо, фарқе ки дар ин мавзуъ миёни 

ғазалиёти дигар шоирон ва Саъдӣ вуҷуд дорад, иборат аз он аст, ки Саъдӣ 

ягонагии мавзуъро дар ҳама мавзуоти ғазалҳояш: ҳам дар ошиқона, ҳам 

орифона ва ҳам ҳикматӣ ё пандуахлоқӣ риоя намудааст. Чунончи, дар 

ғазалиёти бо сармисраъҳои маъруфи «Эй луъбати хандон, лаби лаълат кӣ 

макидаст?» [19, 200], «Бигзор, то бигирям чун абр дар баҳорон» [19, 385], 

«Ишқбозӣ чист? Сар дар пойи ҷонон бохтан» [20, 145], «Аз ҷон бурун 

наёмада, ҷононат орзуст» [19, 218], ки аввалӣ, дар мавзуи пандуахлоқӣ, 

дувумӣ, дар мавзуи ошиқона ва боқӣ дар мавзуи ирфонӣ суруда шудаанд, 

ваҳдати мавзуъ басо чашмрас мебошад. 

 Ваҳдати мавзуъ дар ғазалиёти Саъдӣ, умуман, бо ду роҳ сурат мегирад: 

1) бо истифода аз чанд матлаб барои матлаби умумии матн; 2) якбора 

таваҷҷуҳ кардан ба як матлаб. Ҳар ду навъро метавон дар ғазалиёти 

пандуахлоқии шоир хубтар муайян кард, зеро руҷуъ ба панду мавъиза дар 

ғазалиёти Саъдӣ яке аз роҳҳои асосии таъмини ваҳдати мавзуъ мебошад. Аз 

ин рӯ, дар эҷодиёти Саъдӣ ваҳдату ягонагии мавзуъ бештар дар ғазалҳое дида 

мешавад, ки ба андарзу мавъиза бахшида шудаанд ва ҳовии афкори 

пандуҳикматиянд. Вале набояд фаромӯш кард, ки дар мавзуъҳои ошиқона ва 

орифонаи шоир ҳам ваҳдати мавзуъ кам эҳсос намешавад.  

Агарчи мавзуъҳои пандуахлоқӣ дар матни як ғазали Саъдӣ гуногун 

мебошанд, вале бо сабаби он ки онҳо ҳамагӣ ба панду ахлоқ тааллуқ дошта, 

дар гирди як доираи меҳварӣ: ҳикмату ахлоқ давр мезананд ва аз мавзуъҳои 

ошиқона ё орифона фарқи назаррас доранд, онҳоро дар маҷмуъ ҷуз аз 

ғазалҳои дорои як мавзуъ ё мавзуи воҳид наметавон ҳисоб намуд. Бо таҳлили 

умумии мавзуъҳои ахлоқие, ки дар матни як ғазал истифода гардидаанд, 

метавон назари умумии шоирро пайдо намуд, яъне метавон муайян кард, ки 

мақсуди вай аз ибрози чанд панду андарз чист. Инро дар ғазали зерин, ки 

иборат аз 11 байт аст,  муайян кардан осон аст:  

                      Чу касе даромад аз пову ту дастгоҳ дорӣ, 

                       Гарат одамияте ҳаст, дилаш нигоҳ дорӣ  

                       Ба раҳи биҳишти фардо натавон шудан зи маҳшар, 

                       Магар аз диёри дунё, ки сари ду роҳ дорӣ. 

                        Ҳама айби халқ дидан на мурувват асту мардӣ, 

                        Нигаҳе ба хештан кун, ки ту ҳам гуноҳ дорӣ. 

                        Раҳи толибону мардон карам асту луфту эҳсон, 

                        Ту худ аз нишони мардӣ магар ин кулоҳ дорӣ? 

                        Ба чӣ хуррамиву нозон, гарав аз ту бурд Ҳомон, 

                        Агарат шараф ҳамин аст, ки молу ҷоҳ дорӣ. 

                        Чӣ дарахтҳои тубист, нишонда одамиро, 

                        Ту баҳимавор улфат ба ҳамин гиёҳ дорӣ? 

                        Ба кадом рӯсапедӣ тамаи биҳишт бандӣ, 

                        Ту, ки дар харита чандин варақи сиёҳ дорӣ. 

                        Ба дари Худой қурбе талаб, эй заифҳиммат, 

                        Ки намонад ин тақарруб, ки ба подшоҳ дорӣ. 

                        Ту мусофириву дунё сароби корвоне, 

                        На муаввал аст пуште, ки бар ин паноҳ дорӣ. 

                        Кӣ забони хок донад, ки ба гӯши мурда гӯяд, 

                        Чӣ хуш аст айши ворис, ки ба ҷойгоҳ дорӣ? 

                        Ту ҳисоби хештан кун, на итоби халқ, Саъдӣ, 

                         Ки бизоати қиёмат амали табоҳ дорӣ [20, 36-37]. 

Саъдӣ дар ғазали мазкур агарчи дар чанд мавзуъ панду андарз медиҳад, 

вале мақсуди ӯ, умуман, як матлаб аст: некӣ кардан дар ин дунё баҳри тӯшаи 

охират. 

Дар ғазали мазкур мавзуи умумӣ панду ахлоқ ё ҳикмату мавъиза аст. 

Ҳама мавзуъҳои матраҳнамудаи муаллиф, монанди дили дармондагонро 

нигоҳ доштан (байти 1-ум), роҳи охиратро тавассути ин дунё ва кирдорҳои 

нек равшан кардан (байти 2-юм), айби мардум надидану бар худ нигаристан 

(байти 3-юм), аз карам ва лутфу эҳсон бар худ кулоҳ кардан (байти 4-ум), ба 

молу ҷоҳ мағруру хушнуд нашудан (байти 5-ум), мақсуди дунёро чун 

ҳайвони гиёҳхор иборат аз хӯрдан надонистан (байти 6-ум), харитаи ҳаёти 

худро бо гуноҳ сиёҳ накардан (байти 7-ум), ба Худой тақарруб ҷустан (байти 

8-ум), бевафоии дунёро дарк кардан (байти 9-ум), беҳуда аз мерос хушнуд 

нагардидан (байти 10-ум), барои тӯшаи охират ҳисоби хештанро дар ин дунё 

намудан (байти 11-ум) дар атрофи он муттаҳид мешаванд ва дар маҷмуъ як 

мавзуи воҳидро ташкил медиҳанд. 

 Дар девони Саъдӣ, ҳамчунин, намунаҳое дида мешаванд, ки бар 

хилофи навъи боло муаллиф дар онҳо ба як мавзуъ муроҷиат карда, 

андешаҳои хешро дар гирди як матлаб мутамарказ гардонидааст. Ин 

хусусият дар ғазалҳои шоир бо ду роҳ сурат мепазирад: 1) тавассути радиф; 

2) тавассути қофия ё бе истифода аз радиф. Дар навъи якум, махсусан 

радифҳое муҷиби эҷоди ягонагии мавзуъ мешаванд ва бори маънӣ кашанд, 

монанди радифи «одамият» дар ғазали маъруфи шоир бо матлаи:   

                          Тани одамӣ шариф аст ба ҷони одамият, 

                          На ҳамин либоси зебост нишони одамият [19, 240]. 

Радифҳои мазкур бештар тавассути исмҳо ба вуҷуд оварда шуда, шоир 

аз тариқи онҳо матни ғазалро ба як мавзуи воҳид тобеъ мегардонад. Дар 

девони Саъдӣ чандин ғазал мавҷуданд, ки бо радифҳои «дӯст» ва ё «эй дӯст» 

анҷом мепазиранд. Ин ғазалҳо, аслан, орифонаанд, зеро дар онҳо мақсуди 

муаллиф аз «дӯст» Холиқ аст. Аз ҷумла, дар ғазали бо матлаи зерин ҳамин 

хусусият ба назар мерасад, аввалан, тавассути радифи «эй дӯст» шоир як 

мавзуъро матраҳ намудааст, сониян, мақсуд аз «дӯст» на инсон, балки 

Худост: 

                         Маро ту ғояти мақсудӣ аз ҷаҳон, эй дӯст, 

                         Ҳазор ҷони азизам, фидои ҷон, эй дӯст [20, 80-81]. 

Дар ғазалҳои берадифи Саъдӣ ҳам муроҷиат ба як мавзуи воҳид ба 

таври равшан мушоҳида мешаванд. Ин гуна ғазалҳо аз ҷиҳати мавзуъ бештар 

ба пандуандарзиву мавъизатӣ тааллуқ доранд. Масалан, дар ғазали зерин 

ҳамин хусусият дида мешавад, чун мавзуи он воҳид буда, шоир дар он 

таъкид бар дуриҷӯйӣ аз инсони дурӯя менамояд: 

                               Ҳар ки ҳар бомдод пеши касест, 

                               Ҳар шабонгоҳ дар сараш ҳавасест. 

                               Дил манеҳ бар вафои суҳбати ӯ, 

                               К-ончунонро ҳариф чун ту басест. 

                               Меҳрубонию дӯстӣ варзад, 

                               То туро мукнатею дастрасест. 

                                Гӯяд, андар ҷаҳон туӣ имрӯз, 

                                Гар маро мунисеву ҳамнафасест. 

                                Боз бо дигаре ҳамин гӯяд, 

                                К-ин ҷаҳон бе ту бар дилам қафасест. 

                                Ҳамчу занбӯр дар ба дар пӯён, 

                                Ҳар куҷо туъмае бувад, магасест. 

                                Ҳама даъвию фориғ аз маънӣ, 

                                Рост гӯӣ, миёнтиҳӣ ҷарасест. 

                                Пеши он замми ин кунад, ки харест, 

                                Назди ин айби он кунад, ки хасест. 

                                Ҳар куҷо бинӣ инчунин касро, 

                                Илтифоташ макун, ки ҳеҷ касест [20, 77-78]. 

   Дар ғазалиёти Саъдӣ ягонагии мавзуъ тавассути мутамарказ 

гардонидани чанд матлаб гирди як мавзуи умумӣ ва руҷуъ ба як мавзуи 

воҳид созмон мепазирад. Навъи якум, бештар дар ғазалҳои пандуахлоқии 

шоир мушоҳида мешаванд. Навъи дувумро метавон дар ҳама гуна мавзуоти 

ғазалҳои Саъдӣ мушоҳида кард. Дар навъи дувум, радиф нақши қобили 

таваҷҷуҳ дорад, зеро маҳз тавассути бакоргирии радиф дар матни ғазалҳои 

Саъдӣ ягонагии мавзуӣ таъмин мегардад.  

Дар девони Саъдӣ ғазалҳое низ дида мешаванд, ки аз ҳайси иртиботи 

маъноии абёт парокандаанд ва ба якдигар аз ҳайси мавзуъ ва мундариҷа 

робитаи мавзуӣ надоранд. Яъне, дар чунин навъи ғазалҳо ваҳдати мавзуъ 

умуман, вуҷуд надорад, зеро ҳар байт мавзуи алоҳидаро фаро мегирад. 

Агарчи ин навъи ғазалҳо хоси шоирии Саъдӣ нест, бояд зикр кард, ки дар ин 

маврид Саъдиро метавон аз асосгузорони парокандагӯйӣ дар жанри ғазали 

форсӣ эътироф кард, ки баъд аз вай Хоҷуи Кирмонӣ онро ҳусни идома 

бахшида, Хоҷа Ҳофиз ба ҳадди авҷи худ расонид. Вале чун ин навъи ғазалҳо 

дар девони Саъдӣ дар қиёс бо ғазалҳои дорои як мавзуи воҳид камтар ба 

назар мерасанд, парокандагӯйӣ дар шеъри форсӣ бо номи Хоҷуи Кирмонӣ 

сабт гардидааст. Аз ҳамин ҷиҳат аст, ки Хоҷа Ҳофиз худро пайрави тарзи 

сухани Хоҷу шумурдааст. 

Бузургтарин нақши Саъдии Шерозӣ дар рушду ташаккули ғояву мавзуи 

жанри ғазал – ин тасвири воқеии эҳсосоти инсон ва ишқи инсонист. Дар 

муқоиса бо кулли шоирони ғазалсарои адабиёти классикӣ Саъдӣ ба мавзуи 

ишқ, аслан, аз дидгоҳи воқеӣ назар дӯхтааст ва эҳсосоту авотифи ботинии ӯ 

дар қисмати аъзами ғазалҳояш марбут бар инсони воқеӣ буда, ба ҷинси зан 

нигаронида шудаанд. Холиқ Мирзозода қаҳрамони лирикии ғазалҳои 

Саъдиро умуман ба ду гурӯҳ тақсим намудааст, гурӯҳи 1-ум: «ман» ва «мо», 

гурӯҳи 2-юм: «ту», «шумо», «онҳо», ки қобили қабул аст [81, 105]. Бар ин 

таснифот метавон илова кард, ки агар манзур аз гурӯҳи 1-ум танҳо худи 

шоир бошад, манзур аз гурӯҳи 2-юм, аввалан, инсон аст, дар сурати зан, ки 

шоир аз он ба унвонҳои ёр, нигор, маъшуқа, маҳбуба ва монанди инҳо ном 

мегирад; сониян, Худованд, ки ҷуз аз унвонҳое, ки ба маъшуқаи заминӣ 

нисбат дода шудаанд, шоир аз ӯ ба унвони дӯст низ ном мебарад. Вобаста ба 

ин тафовут, ғазалҳои Саъдиро метавон ба ошиқона ва орифона ҷудо кард. 

Дар навъи якум, шоир аз ишқи воқеӣ ё ба истилоҳ, маҷозӣ ва дар навъи 

дувум, аз ишқи орифона ё маърифати Илоҳӣ, ки мавзуи он баёни эҳсосоти 

болотар аз ишқи заминӣ аст, сухан мегӯяд.  

Дар иртибот бар қаҳрамонони ғазалиёти Саъдӣ, ба истиснои ду гурӯҳи 

зикршуда, ки ба мавзуи ғиноӣ тааллуқ доранд, метавон гурӯҳи сеюмро низ 

илова намуд, ки он ғиноӣ нест ва ба ашхоси алоҳидаи дигар тааллуқ доранд, 

монанди шахсиятҳои воқеӣ. Ба инҳо мисол шуда метавонанд, шоҳону 

ҳокимони давр аз қабили Атобакони Форс (сулолаи Зангиён). Ин қаҳрамонон 

дар ғазалҳои алоҳидаи шоир (ғайриғиноӣ), ки муҳтавои мавъизаву андарз 

доранд, ба сифати мухотаб омадаанд ва теъдодан басо каманд. 

Бар ин асос, қаҳрамонони ғиноии ғазалиёти Саъдӣ, аслан, худи шоир ва 

мухотабони ӯ – инсон ва Холиқ мебошанд. Сайри маъноии қаҳрамонони 

ғиноии гурӯҳи дуюм асос ва меҳвари фикрӣ ва ҷавҳари эҳсосоти қалбиву 

ботинии Саъдиро ба вуҷуд овардаанд. Саъдӣ, агар, аз як тараф, дар манзари 

тахайюли шоиронаи худ инсон ва зебоии отифии онро дар сурати зан 

мавриди тасвир қарор диҳад, аз сӯйи дигар, ҷамоли бемонанди зоти Худоро 

бо маҳорати нотакрору тааҷҷубоваре дар силки назм мекашад.  Ду қутб дар 

тасвирҳои ғиноӣ ва баёни эҳсосоти қалбиву ботинии шоир сайри таолии 

тахайюли шоиронаи ӯро ташкил медиҳанд, ки инҳо ишқи заминиву воқеӣ ва 

ишқи ирфониву осмонӣ ба ҳисоб мераванд. 

 Саҳми Саъдӣ дар рушду инкишофи ҳам ғояву мавзуъ ва ҳам шаклу 

сохтори ғазали форсӣ қобили таваҷҷуҳ буда, таҳаввулоте, ки ӯ дар дарунмоя 

ва сохтори жанри мазкур ба вуҷуд овардааст, барои шоирони минбаъдаи 

ғазалсаро мояи ибрату истиқбол гардидаанд. Тасвири воқеии ишқу муҳаббат 

ва эҳсосоти инсонӣ, ҳифзи ягонагӣ дар мавзуи ғазал, риояи теъдоди муайяни 

абёти ғазал аз хусусиятҳои аслии ғазалиёти Саъдӣ ба шумор рафта, ӯ 

тавассути ин хидматҳояш ба ғазали форсӣ як навъ қонунмандӣ ва нишони 

устувори жанрӣ бахшидааст.    

Зимнан қайд кардан бамаврид аст, ки ғазалиёти Саъдии Шерозӣ то 

имрӯз дар Тоҷикистон ва хориҷ аз он борҳо рӯйи чопро дида, манзури 

мухлисону иштиёқмандони шеъру адаб гардидаанд. Нусхаҳои гуногуни 

хаттиву қаламӣ ва чопии ғазалиёти Саъдӣ имрӯз ҳам дар китобхонаҳои 

ватанӣ ва ҳам дар хориҷ аз кишвар мавҷуд мебошанд. Қадимтарин нусхаи 

куллиёти осори Саъдӣ дар Тоҷикистон марбут бар 10-15 сол баъд аз вафоти 

шоир мебошад, ки алҳол дар  Ганҷинаи дастнависҳои шарқии Академияи 

миллии илмҳои Тоҷикистон зери шумораи шартии №503 ҳифз карда мешавад 

[18]. Нусхаи мазкур, чӣ гуна ки адабиётшинос ва мусаҳҳеҳи матни 

интиқодии куллиёти Саъдӣ Саҳобиддин Сиддиқов қайд менамояд, ҳам аз 

ҷиҳати саҳеҳии матн ва ҳам аз нигоҳи наздикӣ бо забони назму насри 

даврони шоир дорои афзалият мебошад [118, 30]. 

Яке аз куҳантарин нусхаҳои марбут бар чопи муосири осори Саъдӣ дар 

Тоҷикистон – ин «Мунтахаби куллиёт»-и шоир мебошад, ки бо ҳамин унвон 

соли 1956 дар нашриёти «Нашрдавтоҷ»-и Сталинобод тавассути Иброҳим 

Ализода ва Абдусалом Деҳотӣ ба чоп расидааст. Дар нусхаи мазкур аз осори 

Саъдӣ, аз ҷумла «Гулистон»-у «Бӯстон», рубоиёт, муфрадот, қитаот, 

ғазалиёт, тарҷеот ва қасоид ба таври интихобан ҷойгир карда шудаанд. Ин 

нусха агарчи баргузидаи ашъори шоир аст, аммо як хусусияти ҷолибаш 

иборат аз он аст, ки ғазалиёти шоир дар он ба монанди нусхаҳои форсӣ ба 

таври умумӣ наёмада, балки бо унвонҳои маъруфе, ки худи шоир онҳоро 

барои ғазалҳояш номгузорӣ кардааст, оварда шудаанд, яъне: «Тайибот», 

«Бадоеъ», «Хавотим» ва «Ғазалиёти қадим». Аммо нусхаи мазкур ба ҷиҳати 

мунтахаб будани худ дар таҳқиқи мо мавриди истифода қарор нагирифт, зеро 

дар он ҳамагӣ 95 ғазал аз Саъдӣ интихоб гардидаанд, ки аз он 43-то ба 

«Тайибот», 25-то ба «Бадоеъ», 16-то ба «Хавотим» ва 11-то ба «Ғазалиёти 

қадим» мансуб мебошад. 



26 
 

 
 

Навтарин нусхаи чопии дар Тоҷикистон батабърасидаи девони 

ғазалиёти Саъдӣ марбут бар соли 2014 мебошад, ки бо таҳияву тадвин, 

муқаддима ва шарҳи Мубашшир Акбарзод дар нашриёти «Адиб» рӯйи чопро 

дидааст. Ин нусха «Ғазалиёт» унвон дошта, 639 ғазали Саъдиро дар бар 

мегирад. Он, чунонки муҳаққиқи мазкур қайд кардааст, дар асоси нусхаи 

муҳаққиқи эронӣ Муҳаммадалии Фурӯғӣ тадвин гаштааст [28, 8]. Аз шумори 

муътамадтарин ва маъруфтарин нусхаҳои куллиёти Саъдӣ нусхаи интиқодии 

Муҳаммадалии Фурӯғӣ ба ҳисоб меравад, ки дар натиҷаи муқобалаҳои як 

нусхаи мутааллиқ ба охирҳои асри XIII ва ҳашт нусхаи марбут бар асри XIV, 

ки аз китобхонаҳои ҷаҳон (Эрон, Лондон, Париж, Оксфорд, Бомбай) дарёфт 

гардидаанд, таҳия гаштааст. Аммо, бояд зикр намуд, ки нусхаи мазкур, бо 

вуҷуди маъруфият ва муътамадии худ, дар муқобил бо нусхаи тоҷикистонии 

зери шумораи шартии №503 дорои баъзе иллатҳои матнӣ мебошад, чунонки 

С. Сиддиқов ин иллатҳоро дар муқаддимаи хеш бо далелҳои муътамаду 

мисолҳои шоҳид ва собиту муътамад қайд  намудааст [118, 30-31].  

Қайд кардан бамаврид аст, ки яке аз муътамадтарин нусхаҳои чопии 

осори Саъдии Шерозӣ дар Тоҷикистон – ин нусхаи омоданамудаи 

Саҳобиддин Сиддиқов ва Назира Қаҳҳорова ба шумор меравад, ки дар 

нашриёти «Адиб» дар чаҳор ҷилд ба чоп расидааст [19; 20; 21; 22]. Нусхаи 

омоданамудаи муҳаққиқони мазкур илмӣ-интиқодӣ буда, дар муқоиса ва 

муқобалаи ҳам нусхаи қадимтарини ватании зери шумораи №503, ҳам нусхаи 

дигари зери рақами шартии №421 ва ҳам нусхаи таҳиякардаи Муҳаммадалии 

Фурӯғӣ, ки дар асоси нусхаҳои зиёди қадим мудавван гаштааст, таҳия 

шудааст. Бинобар ин, ҳарчанд ки мо нусхаи Фурӯғиро низ дар ихтиёр 

доштем, бинобар қадимитар ва саҳеҳтар будани маъхази нусхаи 

омоданамудаи Саҳобиддин Сиддиқов ва Назира Қаҳҳорова дар таҳқиқоти 

хеш аз он истифода намудем, ки дар ду ҷилди аввали куллиёти шоир солҳои 

1988-1989 пайдарпай ба табъ расидаанд [19; 20].  

Як хусусияти назарраси нусхаи омоданамудаи С. Сиддиқов ва Н. 

Қаҳҳорова боз дар он аст, ки дар он ба мисли нусхаи омоданамудаи И. 

Ализода ва А. Деҳотӣ тартиби мушаххаси унвонии ғазалҳо - «Тайибот», 

«Бадоеъ», «Хавотим» ва «Ғазалиёти қадим» риоя гардидааст.  

I.2. Хусусиятҳои мавзуии ғазалиёти Саъдӣ 

I.2.1. Мавзуи ишқ ва хусусиятҳои он дар ғазалиёти Саъдӣ 

         Ғазалиёти Саъдӣ аз ҷиҳати мазмуну мундариҷа басо ғанӣ аст. 

Гуногунии мавзуъ ҷанбаи ғоявии ғазалиёти шоирро қавӣ гардонида, 

нишондиҳандаи ҳадди баланди тафаккуру тахайюл ва завқу истеъдоди шоир 

маҳсуб хоҳанд буд. Мавзуъҳое, ки Саъдӣ дар ғазалиёти хеш мукаррар бар 

онҳо муроҷиат мекунад, инҳо ишқу муҳаббат, инсондӯстӣ, тараннуми сулҳу 

дӯстӣ, васфи зебоиҳои табиат, мавзуъҳои пандуандарзӣ, фалсафию ирфонӣ ва 

амсоли инҳо ба ҳисоб мераванд, ки шоир дар баррасии онҳо қудрати 

фавқулода нишон додааст. Дар ин маврид мавзуъҳое чун тараннуми сулҳу 

видод, ташвиқи инсондӯстӣ ё ба истилоҳ, гуманизм, пандуандарзӣ ва васфи 

зебоиҳои табиат ва аносири табииро метавон ном бурд, ки саропойи 

ғазалиёти Саъдиро зинати махсус додаанд ва аз ҷониби аҳли таҳқиқ бисёр 

баррасӣ гаштаанд. Маҳз тавассути мавзуъҳои ахлоқӣ, ки ҷуз аз ғазалиёти 

шоир, ҳамчунин, дар анвои дигари шеърӣ ва осори насрии вай вомехӯранд, 

Саъдӣ дар адабиёти форсӣ ба ҳайси устоду омӯзгори ахлоқ эътироф 

гаштааст.  

Тасвири аносири табиӣ ва бо зеботарин тарз дар силки назм кашидани 

зебоиҳои табиат ҳам, аз хасисаҳои шоирии Саъдӣ мебошад, ки  ғазалиёти ӯ 

ва дигар анвои шеърияшро оро додааст.  

Миёни кулли мавзуъҳои ғазалиёти шоир ҷойгоҳи ишқу муҳаббат, чи 

дар маънои воқеӣ ва чи дар маънои ирфонияш аз ҳама баландтар қарор 

дорад. Мавзуъҳои дигар дар қиёс бо мавзуи ишқу муҳаббат басо ҳақиру 

қиёснашаванда буда, аслан, дар соя ва такяи афкори ошиқонаи шоир ва 

эҳсосоти қалбиву ботинии вай зуҳур намудаанд. Саъдии Шерозӣ мавзуи 

бунёдии жанри ғазалро, ки асоси онро ишқу муҳаббат ва ғалабаи эҳсосот ва 

авотифи инсонӣ ташкил медиҳад, ба дараҷае ба камол расонид, ки болотар ва 

зеботар аз он ягон шоири ғазалсаро муваффақ нагаштааст. 

Агар ба ғазалҳое, ки дар онҳо шоир ба мавзуъҳои пандуандарзӣ ва 

таблиғи дӯстиву ғояҳои инсонпарварона руҷуъ кардааст, таваҷҷуҳ намоем, 

ҳатто дар онҳо низ чизе аз мавзуи муҳаббат эҳсос мегардад, ки ин ҷиҳат 

муносибати махсуси Саъдиро ба мавзуи ишқ далолат мекунад. Саъдӣ, 

ҳарчанд ки гоҳе ба мавзуъҳои дигар ҳам таваҷҷуҳ намудааст, аммо боз ҳам, 

тамоми мавзуъҳои дигарро дар қиёс бо мавзуи ишқ ботил ва ночиз 

мешуморад ва мегӯяд:  

                             Ҷуз ёди дӯст ҳар чи кунӣ, умр зоеъ аст, 

                             Ҷуз сирри ишқ ҳар чи бигӯӣ, батолат аст [20, 239]. 

Муҳаммадалии Фурӯғӣ зимни баррасии мавзуоти ашъори ғазалиёти 

Саъдӣ мавқеи ишқро аз ҷамеи мавзуъҳо болотар гузошта, қайд менамояд: 

«Ҳамаи ин мазоё, ки барои Саъдӣ баршумурдем, агар дар як каффаи тарозу 

бигузоранд, каффаи дигар ки бо ӯ баробарӣ мекунад, ҷанбаи ошиқии ӯст. 

Вуҷуди Саъдиро аз ишқу муҳаббат сириштаанд. Ҳама матолибро ба беҳтарин 

ваҷҳ адо мекунад, аммо, чун ба ишқ мерасад, шури дигар дармеёбад. Ҳеҷ кас 

олами ишқро на монанди Саъдӣ дарк карда ва на ба баён овардааст. Ишқи 

Саъдӣ бозича ва ҳавову ҳавас нест, амре бисёр ҷиддӣ аст, ишқи пок ва ишқи 

тамомӣ аст, ки барои матлуб аз вуҷуди худ мегузарад ва худро барои ӯ 

мехоҳад, на ӯро барои худ» [129, 11].  

Агарчи қабл аз Саъдӣ дар ашъори ғиноии дигар шоирони порсӣ, аз 

ҷумла ғазалиёти Ҳаким Саноӣ ва Мавлоно Ҷалолуддини Балхӣ ҳам мавзуи 

ишқ аз мавзуоти қобили мулоҳиза ба ҳисоб меравад, ишқи тасвирнамудаи 

Саъдӣ хусусиятҳои вижаеро бархурдор аст, ки дар шоирони мазкур ба чашм 

намерасад: ишқи Саъдӣ бештар такя бар ишқи воқеӣ мекунад, ки шоироне 

амсоли Саноӣ ва Мавлавӣ онро ба ҳайси ишқи маҷозӣ қаламдод кардаанд. 

М.Л. Рейснер дар ишорат бар ҳамин вижагии шоирони ориф қайд намуда, ки 

мероси бузурги ғиноии Саноӣ орӣ аз ашъори ишқӣ мебошад [105, 126].  

 Дар ғазалиёти Саъдӣ ҳам ишқи поки инсонӣ бо диди нав ва баррасии 

ҳолоти марғубу мафтуни ошиқона, ҳам ишқи ирфониву фавқуттабиӣ бо тарзи 

басо муассир мавриди баён қарор гирифтааст. Дар баёни ҳар ду навъи ишқ 

дар сухани Саъдӣ як навъ латофат ва салосату зебоӣ дида мешавад, ки махсус 

бар худи Саъдӣ аст. Аммо, дар нигоҳи куллӣ бар девони ғазалиёти Саъдӣ 

метавон бар ин натиҷа расид, ки тантанаи ишқи поки инсонӣ дар 

ишқномаҳои вай мақоми аввалро соҳиб мебошанд. Таҳаввулоти бузурги 

Саъдӣ ҳам дар ғазали порсӣ, пеш аз ҳама, бастагӣ бо объекти марказии он 

дорад, ки маъшуқ дар сурати зан аст. 

Агарчи қабл аз Саъдӣ дар ашъори шоирони орифу мутасаввиф амсоли 

Саноии Ғазнавӣ, Фаридуддини Аттор, Фахруддини Ироқӣ ва дигар широни 

ғазалсаро дар мавзуи нигариш бар объекти ғазал таҳаввулоте низ ба вуҷуд 

омада буд, вале ин таҳаввулот бастагӣ бар маъшуқи азалӣ ё ирфонӣ дошт. 

Шоирони мазкур дар ишқномаҳои хеш ба ҳайси орифу суфӣ баромад карда, 

дар муносибат бар объекти нигариш дар ғазал онро аз инсон бар Худо табдил 

дода буданд. Бинобар он чи зикр гардид, маъшуқи Саъдӣ дар қисмати 

бузурге аз ғазалиёташ инсон ва ҷинси зан аст. Саъдӣ қабл аз он ки рахти 

қалби хешро дар хароботи ишқи маъшуқи азалӣ бигустаронад ва маҷзуби 

муҳаббати зоти Худованд гардад, гирифтори ишқи инсонӣ низ будааст. Ӯ 

мукаррар аз гирифторӣ ба ишқи воқеӣ, ки ниҳояти он лаззоти ҷисмонӣ аст, 

болидааст. Аз ҷумла, дар яке аз ғазалҳояш ба таври равшан мегӯяд: 

                        Як имшабе, ки дар оғӯши шоҳиди шакарам, 

                        Гарам чу уд бар оташ ниҳанд, ғам нахӯрам [19, 348]. 

Дар абёти поён аз як ғазали Саъдӣ низ ба таври равшан муайян 

мегардад, ки дар он шоир ба маъшуқи воқеӣ муроҷиат мекунад ва он зан аст: 

                    Чӣ латиф аст қабо бар тани чун сарви равонат, 

                    Оҳ, агар чун камарам даст расидӣ ба миёнат. 

                    Дар дилам ҳеҷ наёяд магар андешаи васлат, 

                    Ту на онӣ, ки дигар кас бинишинад ба маконат [20, 242]. 

Дар ғазали дигари худ Саъдӣ возеҳтар ишорат бар шерозӣ будани ин 

маъшуқ менамояд, дар аснои яке аз сафарҳояш вай ёди ин маъшуқи худ 

менамояд ва аз боди сабо илтимос менамояд, то бар диёри вай гузар карда, 

бӯйи маъшуқи ӯро бо худ биёрад: 

                           Охир, эй боди сабо, бӯе агар меорӣ,  

                           Сӯи Шероз гузар кун, ки маро ёр он ҷост [19, 191]. 

Ин зан тибқи тасвирҳои Саъдӣ дар ниҳояти зебоӣ қарор дорад ва ба 

гуфтаи худи Саъдӣ, модари гетӣ  дар умри худ чун вай фарзанди зебое ба 

дунё наоварда будааст: 

                           Беҳ аз ту модари гетӣ ба умри худ фарзанд 

                           Наёварад, ки ҳамин буд ҳадди зебоӣ [20, 155]. 

Як мавзуъ, ки дар ишқномаҳои Саъдӣ, махсусан, ҷилва мекунад, мавзуи 

сидқу вафост. Саъдӣ дар ишқи маҳбуби хеш то бад-он ҳад изҳори вафодорӣ 

менамояд, ки ба хоки пойи азизи худ савганд ёд мекунад, ки дар сурати рӯй 

гардонидани маъшуқ ҳам аз ӯ рӯй барнахоҳад гардонд ва аҳди собиқро 

нахоҳад вайрон кард: 

                           Ба хоки пойи азизат, ки аҳд нашкастам, 

                           Зи ман буридаву бо ҳеҷ кас напайвастам [19, 339]. 

Ишқу муҳаббати воқеии Саъдӣ дар сари мавзуи сидқу вафодорӣ ва 

нигаҳдории аҳду паймони ошиқӣ аз кулли шоирони муосир ва қабл аз вай 

фарқи назаррас дорад. Агар дар ашъори шоирони дигар маъшуқи заминӣ ба 

ҳайси каниз, зани хидматгузор ва ҳатто шоҳидписару ғулом тасвир ёфта 

бошад ва шоир бо он чун бо молу коло муносибат бикунад, ҳар даме 

бихоҳад, аз ӯ рӯй бартобад ва дасту рӯй бар ёри дигаре бизанад, аз муҳтавои 

ишқномаҳои Саъдӣ муайян карда мешавад, ки маъшуқи вай бути ҳарҷойӣ ва 

чун моли фурӯшӣ нест ва чун арӯси ҳазордомод ҳар вақте бихоҳад, бо дигаре 

муошиқаву муомила намекунад. Ин маъшуқ барои Саъдӣ ягона аст. Саъдӣ 

дар роҳи муҳаббат танҳо бо вай розу ниёз менамояд ва муносибати ӯ бо ин 

маъшуқаш ҳамчун маъшуқи ягона ва зани баргузидаи ормонҳои қалбияш 

роҳандозӣ мешавад. Симои зан дар ишқномаҳои Саъдӣ нақши бузургу 

ҷилваи бас назаррас дорад ва ин симо аст, ки ишқномаҳои шоирро зиндаву 

воқеӣ ва ахлоқӣ таҷассум менамояд. Бинобар ин, ишқи Саъдӣ ишқи ахлоқӣ 

аст ва дар чаҳорчӯби риояти ахлоқ ва авотифи ахлоқӣ инъикос мегардад. 

Дар ғазалиёти Саъдӣ мавзуи ишқи ирфонӣ-тасаввуфӣ низ ҷилваи 

махсус дорад. Саъдӣ бар ишқи ҳақиқӣ, ки нуқтаи тасаввурнашавандаи 

эҳсосоти қалбӣ ва ниҳояти ишқи маҷозӣ аст, қоил буд. Мавлоно 

Абдурраҳмони Ҷомӣ дар «Нафаҳот-ул-унс» ва Гупомӯии Ҳиндӣ дар 

«Натоиҷ-ул-афкор» Саъдиро аз афозили суфия ва аз муҷовирони буқъаи 

шариф Шайх Абуабдуллоҳи Хафиф ва соҳиби «Хизонаи омира» «аз афроди 

авлиё» қайд кардаанд, ки ин аз майли зиёди Саъдӣ ба ҳаёти руҳонӣ далолат 

менамояд [15, 115; 3, 317; 5, 248]. Шиблии Нуъмонӣ низ Саъдиро аз акобири 

суфия ва муҳаққиқи эронӣ Ҷалил Назарӣ дар ковиш бар кулли эҷодиёти шоир 

ва дарёфти нуктаҳое, ки ӯро бо ороъ ва русуми суфиён пайванд медиҳанд, 

Саъдиро марди комил ва орифи Раббонӣ эътироф намудааст [100, 135; 92, 

35]. Ин ки Давлатшоҳи Самарқандӣ қайд менамояд, ки Саъдӣ сӣ соли охири 

умри худро «дар саҷҷодаи тоат» гузаронид, нишондиҳандаи ба тасаввуфу 

ирфон майл доштани шоир аст [9, 202]. Ин нишон медиҳад, ки Саъдӣ дар 

ниҳояти кор ба тасаввуф гаравида, самти хаёлбофиҳои шоиронаи худро дар 

шеъри ғиноӣ ба сӯйи ирфону маърифати Илоҳӣ савқ додааст. 

Саъдӣ қоил бар азалияти ишқи ҳақиқӣ ё руҳонӣ аст ва замонро дар 

мавҷудияти ин ишқ беэътибор медонад. Ӯ итминон дорад, ки қабл аз халқ 

шудани инсон дар дунё ин ишқ мавҷуд буд ва василаи иртиботи инсон бо 

Холиқ ба ҳисоб мерафт. Аз байти зер ин андешаи шоир собит мегардад: 

                        Эй ки пандам диҳӣ, аз ишқу маломат гӯӣ, 

                        Ту набудӣ, ки ман ин ҷоми муҳаббат хӯрдам [20, 210].        

Дар байти мазкур мурод аз «ту» танҳо шахси муддаӣ нест, ки шоир бар 

ӯ хитоб дорад, балки ин «ту» дар маънои «кул» гуфта шудааст ва мақсуд аз 

он кулли одамӣ аст. Саъдӣ муддаӣ аст, ки қабл аз халқ шудани инсон ва хамр 

шудани ҷисми ӯ Худой бар вай неъмати ишқро арзонӣ доштааст. Ҳамин 

андеша дар ғазали Ҳофиз, ки бо матлаи «Дар азал партави ҳуснат зи таҷалло 

дам зад, Ишқ пайдо шуду оташ ба ҳама олам зад» муфассалтар ифода 

гаштааст. 

Мавзуи ишқи ирфонӣ дар ашъори шоир дар иртибот бар маъшуқ – 

Худо бештар равшан мегардад. Дар ин ишқ маъшуқ танҳову ягона тасвир 

ёфта ва ошиқон аз ҳар ҷониб кӯшиши баҳравар шудан аз илтифототи ӯро 

менамоянд: 

                        Танҳо на ман ба қайди ту дармондаам асир, 

                        К-аз ҳар тараф шикастадиле мубталои туст [20, 238]. 

Ин назар муҷиби тафовути ишқи ирфонӣ аз воқеӣ мегардад, чун дар 

ишқи ғайриирфонӣ вуҷуди як ошиқ лозим аст, зеро дар сурати акс ин ишқ 

бадал ба бадахлоқӣ мегардад. Агар дар ишқи воқеии тасвирнамудаи Саъдӣ 

ошиқ танҳо худи шоир ва маъшуқ ҷинси зан бошад, пас дар ишқи ирфонӣ 

маъшуқ ошиқони зиёдеро дорад ва аз ҳар ҷониб, хайли ошиқон кӯшиш бар 

наздик шудани ӯ менамоянд. Ягонагӣ ё танҳоии маъшуқ дар ашъори 

ирфонии Саъдӣ муҷиби беназирии вай мегардад ва дар ҳамин нуқтаи маътуф 

аст, ки шоир аз сари ҳайрат дар хитоб ба маъшуқ мегӯяд: 

                      Надонамат, ба ҳақиқат ки дар ҷаҳон ба кӣ монӣ, 

                      Ҷаҳону ҳар чи дар ӯ ҳаст, суратанду ту ҷонӣ [20, 19]. 

Дар ашъори ирфонии Саъдӣ образи Худо ба ҳайси объекти марказӣ 

бештар бо вожаҳое амсоли ҷонон, дилбар, дӯст ифода меёбад. Масалан, дар 

ғазали бо матлаи: 

                        Ба ҳусни дилбари ман ҳеҷ дарнамеояд, 

                         Ҷуз ин дақиқа, ки бо дӯстон намепояд [19, 294], 

муроди Саъдӣ аз дилбар маъшуқи азалӣ аст, вожаи дӯстон инро далолат 

мекунад; зеро дар мавриди ишқи воқеӣ истифода аз вожаи дӯст дар шумораи 

ҷамъ муҷиби кароҳат аст, як маъшуқу чанд дӯст ҷуз аз ахлоқситезӣ нест. 

Вале дар мавриди ишқи ирфонӣ кароҳате надорад, зеро маъшуқи азалӣ 

ҳазорон дӯст дорад, балки лозимаи ишқи ирфонӣ тааддуди ошиқон аст. 

Бинобар ин, зиёдии дӯст барои маъшуқи азалӣ айбе надорад.  

Дар девони ғазалиёти Саъдӣ намунаҳои зиёдеро метавон бархӯрд кард, 

ки дар онҳо манзури шоир аз вожаи дӯст зоти Худо мебошад, ба ҳайси 

маъшуқи азаллии орифону суфиён. Аз ҷумла, дар ғазали зерин бо ин матлаъ 

вожаи дӯст дар маънои ирфонӣ истифода гардидааст: 

                         Субҳе муборак аст, назар бар ҷамоли дӯст, 

                         Бархӯрдан аз дарахти умеди висоли дӯст [20, 240]. 

Сайид Ҷаъфари Саҷҷодӣ дар хусуси ин дӯстӣ чунин қайд менамояд, ки 

мурод аз он дӯстӣ миёни банда ва Ҳақ аст «сабаб ва ҷиҳати дунявиву ухравӣ» 

[157, 184]. Назаргоҳи Саъдӣ дар ғазали мазкур бар вожаи дӯст орифонаву 

суфиёна аст ва болотар аз мафҳуми воқеии он аст.  

Дар девони ғазалиёти Саъдӣ образи маъшуқ гоҳо як навъ духӯрагӣ 

ҳосил мекунад ва ба ҳар ду-ҳам ба инсони воқеӣ ва ҳам ба маъшуқи ирфонӣ 

тааллуқ ё робита пайдо менамояд: гоҳо дар ниёзмандиҳои қалбии шоир 

маъшуқи воқеӣ мавриди тасвир қарор мегирад ва гоҳи дигар он ба маъшуқи 

ирфонӣ бадал мешавад ва бад-ин тариқ, ишқи инсонии вай, ки нисбат ба 

инсон дар мисоли зан аст, ба ишқи осмонӣ самт мегирад. Муҳаққиқи 

урдузабони ҳиндӣ Алтоф Ҳусайни Ҳолӣ дар ҳамин бобат бамаврид қайд 

мекунад, ки Саъдӣ «тасаввуф ва ишқи ҳақиқиро дар перояи ишқи маҷозӣ 

ҷилва медиҳад» [34, 35].  

Духӯрагии тасвири маъшуқ ва ё омезиши ду навъи ишқ дар девони 

ғазалиёти Саъдӣ, агар бисёр набошад ҳам, кам нест. Дар шиносоӣ бо 

ғазалҳои шоир намоди маъшуқ, баъзан, миёни мафҳуми заминӣ ва 

фавқуттабиияш ихтилот пайдо менамояд ва ташхиси ду образ каме мушкил 

мегардад. Шоир дар ин гуна ғазалҳояш, аввалан, ба тасвири маъшуқи воқеӣ 

пардохта, дар байн руҷуъ ба маъшуқи ирфонӣ мекунад. Ин ҳолат, баъзан, 

баръакс мушоҳида мешавад: аввал маъшуқи ирфонӣ дар зеҳни шоир қарор 

мегирад, баъдан, маъшуқи заминӣ ва ҳамин тавр, ихтилоту омезиши ду 

маъшуқ дар матни як ғазал ба вуҷуд меояд. Аз ҷумла, дар ғазали бо матлаи: 

                            Сарв истода беҳ, чу ту рафтор мекунӣ, 

                            Тӯтӣ хамӯш беҳ, чу ту гуфтор мекунӣ [20, 180], 

ин ҳолат мушоҳида мешавад. Дар ғазали мазкур дар матлаъ объекти 

марказии тасвири шоир ба маъшуқи воқеӣ бештар наздик аст, вожаҳои 

«рафтор ва гуфтор» бар ин далолат мекунанд. Аммо, дар байти дувум 

маъшуқ тимсоли ирфонӣ мепазирад ва азамату ҷалоли ғайриинсонӣ дорад: 

                            Кас дил ба ихтиёр ба меҳрат намедиҳад, 

                            Доме ниҳодаӣ, ки гирифтор мекунӣ [20, 180]. 

 Дар байти сеюм бошад, маъшуқ боз назири воқеиро пайдо мекунад, 

вожаҳои фитна ва турк бар ин маънӣ далолат менамоянд: 

                           Ту худ чӣ фитнаӣ, ки ба чашмони турки маст, 

                           Тороҷи ақли мардуми ҳушёр мекунӣ [20, 180]. 

 Дар мавриди маъшуқи азалӣ истифода кардани вожаи фитна, ки бори 

манфӣ дорад, ҷоиз нест. Агарчи дар фарҳангномаҳои ирфониву тасаввуфӣ 

вожаҳои чашм ва маст ба ҳайси истилоҳоти рамзӣ низ дарҷ гаштаанд, вожаи 

турк ишорат бар инсон дорад, на бар зоти Худо.  

Бояд зикр намуд, ки духӯрагии тасвири образи ғиноӣ дар ғазалиёти 

Саъдӣ аз вижагиҳои ғазалсароии вай ба ҳисоб меравад. Ин равиши тасвир аз 

объекти асосии ғазал минбаъд дар эҷодиёти шоирони форсу тоҷик, ба хусус, 

дар ғазалсароии Хоҷа Ҳофиз ба авҷи худ мерасад ва бо сабку услуби вижаи ӯ 

инкишофу тараққӣ мекунад. 

Дар ғазалиёти Саъдӣ матолиб ва мазомини ишқӣ бо тасвири манзараи 

махсуси авотифи  қалбиву равонӣ матраҳ мегардад. Ин маътуфот иборот аз 

тасвири ҳолот ва авзои махсуси шахси ошиқ мебошад. Ҳолоти ошиқ иборат 

аз авзои ботиниву равонии вай мебошад, ки дар ҷараёни гирифториҳои қалбӣ 

бар шахси шоир рух медиҳанд ва вай мувофиқи ҳунару малакаи хеш онҳоро 

дар силки каломи мавзун медарорад. С. Сиддиқов дар ҳамин маврид дуруст 

қайд намудааст, ки Саъдӣ «авзои ботинӣ ва ҳолоти руҳии ошиқонро дар 

вазъиятҳои гуногун нағз эҳсос мекунад ва муҳимтар аз ҳама ин аст, ки онро 

бо сухан айнан ифода карда метавонад» [118, 21].    

Тасвири ҳолоти маъшуқ дар ҳар ду маънӣ: ҳам маънии ирфонӣ ва ҳам 

воқеии он робита бо зебоиву фаттонии вай дорад. Дар баёни ҳолоти маъшуқи 

азалӣ бар болои он боз бениёзиву самадият низ зам мешавад. Ин бениёзӣ 

ишорат бар ягонагии зоти маъшуқи азалӣ ва зиёдии ошиқон мекунад. Ин аст, 

ки Саъдӣ дар баробари тасвири ҳолоти ин маъшуқ мукаррар ишорат ба 

ҳақирии худ ва кибру ғурури маъшуқ менамояд, зеро чунонки худи вай 

мегӯяд, аз ин вазъ чорае надорад; охир мисли вай ошиқони зиёде ҳастанд ва ӯ 

бояд бар ин хиракушии маъшуқ гардан биниҳад, зеро табиати маъшуқ ҳамин 

аст: 

                       Кардаам аз роҳи ишқ чанд гузар сӯйи ӯ, 

                       Ӯ ба тафаззул накард ҳеҷ нигаҳ сӯйи ман. 

                       Ҷавр кашам бандавор в-ар кушадам, ҳоким аст, 

                       Хиракушӣ кори ӯст, боркашӣ хӯйи ман [20, 149]. 

Бо ин ки дар баробари беилтифотӣ ва итобу бениёзии маъшуқ Саъдӣ 

забони шикоят мекушояд, вале ин изҳори вай боз ишорат бар мутакаббирӣ ва 

самадияти зоти маъшуқ аст, ки касеро бихоҳад, мавриди иноёти хеш қарор 

медиҳад, касеро бихоҳад, рад менамояд, касеро бихоҳад, бар лавҳи тақдираш 

хатти бутлон мекашад, касеро бихоҳад, бастаи ҷафову қаҳри хеш мегардонад: 

                Қалам бар бедилон, гуфтӣ, нахоҳам ронду ҳам рондӣ, 

                Ҷафо бар ошиқон, гуфтӣ, нахоҳам карду ҳам кардӣ. 

                Бадам гуфтию хурсандам, афокаллаҳ, накӯ гуфтӣ, 

                Сагам хондию хушнудам, ҷазокаллаҳ, карам кардӣ [20, 8]. 

Аммо ҳамаи ин итобу беэътиноиҳо ба ҳеҷ ваҷҳ муҷиби кудурати қалб 

ва ранҷиши хотири Саъдӣ нестанд, зеро онҳо аз маъшуқи азалӣ содир 

мешаванд ва ҳар чи аз зоти вай буруз мекунад, барои ошиқон тановури 

анвори лоязолӣ ва айни савобанд.  

Дар нигоҳ бар умқи ишқномаҳои Саъдӣ метавон маълум намуд, ки 

баёни авотиф ва ҳолоти қалбӣ дар ишқи воқеии шоир, ки миёни шахси ӯ ва 

маъшуқи воқеӣ сурат мепазирад, ҷилваи бештар дорад. Дар тасвири ҳолоти 

маъшуқ, Саъдӣ ба тамоми ҷузъиёти вай аҳамият медиҳад. Ҳатто, остин ба 

ҷамоли худ бурдани маъшуқ ҳам аз назари ӯ пинҳон намемонад: ӯ ин ҳолати 

маъшуқро ба парӣ шабоҳат менамояд, ки ҷамоли хешро аз бани инсон доимо 

пинҳон медорад: 

                       Донамат, остин чаро пеши ҷамол мебарӣ, 

                       Расм бувад, к-аз одамӣ рӯй ниҳон кунад парӣ [20, 15]. 

Чигунагии ҳаракат ва роҳпаймойии маъшуқ дар тасвироти Саъдӣ аз 

хусусиятҳои ҳунари тасвиргарии ӯ дар иртибот бар шахси маъшуқ ба ҳисоб 

меравад. Муассирию завқбахшии тасвири ҳолати маъшуқ иборат аз он аст, ки 

худи маъшуқ дар ин тасвир аз ҳаракоти нозуку фиребои хеш огоҳ аст ва аз ин 

ҷиҳат аст, ки ҷуз ба худ бар ҳеҷ ҷойи дигар назар намедӯзад; вай на танҳо 

муҷиби фитнаи ошиқ, балки фитнаи худаш ҳам ҳаст: 

                         Ман ҳаргиз аз ту назар бо хештан накунам, 

                         Бинанда дил надиҳад ҳаргиз ба бебасаре. 

                         Азбаски дар назарам хуб омадӣ, санамо, 

                         Ҳар ҷо ки менигарам, гӯӣ, ки дар назарӣ... 

                         Ҳар гаҳ ки мегузарӣ, ман дар ту менигарам, 

                         К-аз ҳусни қомати худ бо кас наменигарӣ. 

                         Азбаски фитна шавам бар рафтанат, на аҷаб, 

                         Бар хештан ту зи мо сад бор фитнатарӣ [20, 14].  

Бояд қайд кард, ки хусусияти назарраси тасвири ҳолоту авзои ошиқ дар 

ғазалиёти Саъдӣ ҳам иборат аз таносуби калом бо тарзи тасвир аст, ки дар 

ашъори вай ба ҳадди аъло инъикос мегардад. Аз сӯйи дигар, эҷоди мазомини 

нав ба тасвири авзоъ ва ҳолоти ишқӣ як навъ таассуроти эстетикӣ мебахшад. 

Дар ғазалиёти Саъдӣ тамоми ҳолоте ки дар пайомади ишқи маъшуқ бар 

шахси ошиқ рух медиҳад, бо авҷи ҳунар наққошӣ гардидаанд.  

Тасвири ҳолоти ботиниву қалбии ошиқ дар аксари мавридҳо абёти 

ҷудогонаи ғазалҳои шоирро оро диҳанд ҳам, баъзан он тамоми матни як 

ғазали ӯро фаро мегирад ва омили инкишофи мазомини он мегардад. Дар 

девони Саъдӣ теъдоди ғазалҳоеро метавон пайдо намуд, ки дар онҳо тасвири 

ҳолоти ботиниву қалбии шоир аз сар то интиҳо ба чашм мерасад. Аз ҷумла, 

дар ғазале бо матлаи зер: 

                           Меравам в-аз сари ҳасрат ба қафо менигарам, 

                           Хабар аз пой надорам, ки замин месипарам [20, 212],                

ки аз 20 байт иборат аст, Саъдӣ аз матлаъ то мақтаъ ҳолоти ботинии худро, 

ки ба ҳангоми сафар мувоҷеҳи он гардидааст, ба таври басо марғуб тасвир 

намуда, манзараи ҳузнангезу андуҳгинонаеро пешорӯ қарор медиҳад, ки 

ҳикоят аз шиддати ғаму ғалаёни қалбии шоири ошиқ менамояд.  

Ин мавзуъ, ҳамчунин, дар ғазалҳое, ки бо қофияҳои «-арӣ» «-рӣ» 

(нахустмисраи матлаъҳо: Донӣ, ки чӣ гуфт маро он булбули саҳарӣ; Сарви 

бустонӣ ту ё маҳ ё парӣ?), «-ӯй» (нахустмисраи матлаъ: Имрӯз чунони, эй 

парирӯй); радифҳои «шудам» (нахустмисраи матлаъ: Аз дар даромадию ман 

ба худ бадар шудам), «аст» (нахустмисраи матлаъ: Шаби фироқ кӣ донад, ки 

то саҳар чанд аст), «мебарӣ» (аввалмисраи матлаъ: Ин чӣ рафтор аст, к-

оромидан аз мо мебарӣ), «ман» (нахустмисраи матлаъ: Ваҳ, ки ҷудо 

намешавад нақши ту аз хаёли ман) матраҳ гардидаанд, ҷилваи махсус дорад 

[19; 198, 344, 20; 14, 16, 34, 148, 181]. Дар саропойи ғазалҳои мазкур, Саъдӣ 

ҳолоту авзои ботиниву қалбии худ ва ҳамчунин сифоти марғуби маъшуқро, 

ки муҷиби ба вуҷуд омадани чунин ҳолот дар шахси шоир гаштаанд, бо 

сабки махсус ва ҳунару малакаи вижа мавриди тасвир қарор додааст. 

Яке аз мавзуъҳои вижа дар ишқномаҳои Саъдӣ ин масъалаи 

ҷабрписандӣ дар матолиби ишқӣ ба ҳисоб меравад. Ҷабрписандӣ ҳам дар 

ғазалҳои орифона ва ҳам ошиқонаи Саъдӣ мушоҳида мешавад. Манзур аз 

ҷабрписандӣ – ин қабули тамоми мушкилот дар моҷарои ишқи маъшуқ аст. 

Чун лозимаи маъшуқ будан нозу истиғност ва нозу истиғно кибру ғурури 

маъшуқро ба вуҷуд меоварад, маъшуқ аз сари ноз ва кибри табиии хеш 

мудом дар пайи эҷоди мушкилот барои ошиқи хеш мегардад. Аммо ошиқ бо 

вуҷуди тамомии садду мушкилоте, ки дар пешорӯйи вай қарор мегиранд, 

зимоми вафову садоқати ёрро аз даст намедиҳад ва дар баробари ҳамаи 

вазниниҳое, ки дар роҳи ишқ бар шахси вай ҳомил мешаванд, изҳори 

бурдбориву хушнудӣ менамояд. Ҳамин изҳори бурдбориву хушнудӣ дар 

раҳи ишқу муҳаббат дар эҷодиёти шоирон бо гунаҳои мухталиф мавриди 

тасвирҳои бадеъ қарор гирифта, матни ашъори ононро зебоиву ҷаззобияти 

махсус бахшидааст. Дар эҷодиёти Саъдии Шерозӣ ҳам изҳори хушнудӣ дар 

баробари хушунатҳову такаббурҳои нозолудонаи маъшуқ, яъне ҷабрписандӣ 

дар қиболи рафтори ӯ ҷилваи махсус дорад. Дар саропойи девони ғазалиёти 

шоир, мавзуи мазкур дар сархатти ҳама мавзуоти ошиқона қарор доранд. Аз 

ин ҷиҳат, метавон гуфт, ки ин мавзуъ яке аз вижагиҳои сабкии шоирро дар 

иртибот бар ғазалиёти ишқии ӯ нишон медиҳад.  

Ҷабрписандӣ агарчи дар эҷодиёти шоирони дигари ғазалсаро, аз ҷумла 

Саноии Ғазнавӣ, Аттори Нишопурӣ, Мавлоно Ҷалолуддини Балхӣ мавриди 

таваҷҷуҳ қарор гирифта бошад ҳам, дар ғазалиёти Саъдӣ аз вижагиҳои 

назарраси шоирии вай дар баёни матолиби ишқӣ – дар маънии ҳам воқеиву 

ҳам ирфонияш ба ҳисоб рафта, ба гунаи муассиру ҷолибе ҷилвагар мебошад. 

Ин мавзуъ пас аз Саъдӣ дар ғазалиёти дигар шоирони ориф ва, махсусан, 

Хоҷа Ҳофиз мавриди пайравиву пазириш қарор гирифтааст, ки эҳтимоли 

зиёд меравад, сарчашмаи хешро аз тарзи тафаккури ҷабрписандонаи Саъдӣ 

гирифтааст.  

Манзури Саъдӣ аз изҳори ҷабрписандӣ дар ишқи маъшуқ, агар дар 

ғазалҳои орифона иборат аз мавриди иноёти маъшуқ гардидан бошад, дар 

ғазалҳои ошиқона ба даст овардани дили маъшуқ ва бад – ин роҳ мойил 

кардани вай мебошад. Дар ҳар ду ишқ, ин ҷабрписандӣ бар изҳори садоқату 

вафо маҳдуд мегардад. Агар ҷабрписандии Саъдӣ, аз як тараф, шахси ӯро 

нисбат бар тамомии мушкилоту ташаннуҷоти ҳаёт бепарвову бетафовут 

гардонад ва бо ин роҳ навъе аз ҷасорати ӯро нишон диҳад, аз сӯйи дигар, он 

василаи рахнашавии иззати шахсии вай мегардад. Дар ҷабрписандии Саъдӣ 

нафйи иззати шахсӣ дар баробари маъшуқ,-хоҳ маъшуқи азалӣ, хоҳ воқеӣ, 

мақоми хосса дорад. Аслан, ҳамин кӯшиши беаҳамиятӣ дар поймол гаштани 

иззати шахсӣ барои Саъдӣ ҳам дар ишқи ирфонӣ ва ҳам дар ишқи воқеияш 

василаи қарин гаштан бар маъшуқ аст. Лозимаи ишқ ҳам барои ҳар шахси 

ошиқ нодида гирифтани худ ва нафйи иззати шахсӣ мебошад. Ҳамин 

хусусият дар ҷабрписандии Саъдӣ аст, ки ӯ ҳамвора дар матни ғазалиёти хеш 

мудом сухан аз гарди хоки роҳи маъшуқ ё хоки домани маъшуқ шудан 

мезанад ва ин амалро баҳри хеш ифтихор меҳисобад. Чунончи, дар байти зер 

мегӯяд: 

                         Саъдӣ ба ҷавру ҷафо меҳр аз ту барнаканад, 

                         Ман хоки пойи туам в-ар хуни ман бихӯрӣ [20, 14].  

Дар ин муносибат, маъшуқ дар мақоми болотару дастнаёфтанитаре ҷой 

дорад. Шоир аз мақоми сифлии хеш ба маъшуқ хитоб менамояд, ки бо 

вуҷуди раво дидани ҳама гуна хориҳо, вай ба бардоштани ҳамаи мушкилот 

розӣ ва, ҳатто, ҳарис аст: 

                           В-ар ба хорӣ зи дари хеш биронӣ моро, 

                            Ҳамчунон шукр кунемат, ки азизи моӣ. 

                            Ман аз ин дар ба ҷафо рӯй нахоҳам печид, 

                            Гар бубандӣ ту ба рӯи ману гар бикшоӣ [20, 154].                 

Баръакс, Саъдӣ аз маъшуқ хоҳиш менамояд, ки бар сари вай ҷавру 

бедодиҳоро равона созад, зеро вуруди ҳама саъбу мушкилиҳо муҷиби 

бевафоии вай дар ишқи маъшуқ нахоҳад шуд:                    

                               Бикун, чандон ки хоҳӣ, ҷавр бар ман, 

                               Ки дастат барнамедорам зи доман [20, 220]. 

   Дар ҷабрписандии Саъдӣ ҳама ҷавру ҷафои маҳбуб айни қабул ва 

маҳзи савоб аст; бедодгарии вай худ нишони адл, ҷафои ӯ айни каромату 

эҳсон ба ҳисоб меравад ва дашноми вай беҳтар аз ҳар дуои хушест, ки аз 

бегона шунида мешавад:                    

                           Бедоди ту адл асту ҷафои ту каромат,       

                           Дашноми ту хуштар, ки зи бегона дуое [20, 156]. 

            Дар девони Саъдӣ ғазалҳое мавҷуданд, ки муҳтавои онҳо комилан 

андешаҳои ҷабрписандона нисбат бар маъшуқи азалӣ ё ирфониро дар бар 

гирифта, ҷилваи чунин мавзуъро дар эҷодиёти шоир бори дигар собит 

месозанд.  

Дар баёни матолиби ишқи воқеӣ андешаҳои ҷабрписандонаи Саъдӣ 

нисбатан фарқ менамояд, зеро ваҷоҳату шаҳоматеро, ки дар муносибат бо 

маъшуқи азалӣ ва объекти фавқуттабиӣ истифода менамояд, дар руҷуъ бар 



40 
 

 
 

объекти воқеиву табиии тасвир камтар ба кор мегирад. Бинобар ин, дар 

муносибат бо маъшуқи воқеӣ воқеияти ҳол ва вуҷуди вижагиҳои табиӣ мадди 

назар гирифта мешаванд, шаҳомати маъшуқ дар баёни ин ҷабрписандӣ бадал 

бар як шахси табиӣ ва воқеӣ мегардад. Ин маъшуқ хосияти ранҷидан дорад, 

баръакси маъшуқи азаливу руҳонӣ, ки дорои қаҳру итоби махсус аст:                        

                                   Ман бо ҳама ҷавр аз ту хушнудам, 

                                   Ту бе гунаҳе зи ман биёзурдӣ [20, 7].  

Ин маъшуқ, бо вуҷуди он ки гоҳе ҷурму хатоҳоеро низ ба муқтазои 

табиати инсонии худ содир менамояд, ба ҳеҷ ваҷҳ муҷиби ранҷишу малолат 

ва аз дил сутурдани Саъдӣ намегардад, зеро вай дар иштиёқи ин маҳбуб аст:                    

                                Муштоқи туам бо ҳама ҷавреву ҷафое, 

                                Маҳбуби манӣ бо ҳама ҷурмеву хатое [20, 156]. 

Дар андешаҳои ҷабрписандонаи Саъдӣ, ҳам дар муносибат бо маъшуқи 

ирфонӣ ва ҳам маъшуқи воқеӣ, масъалаҳои нафйи иззати шахсӣ дар баробари 

маъшуқ, бардошту таҳаммули ҷавру ҷафо, ҳифзи вафову садоқат аз 

мавзуъҳои қобили таваҷҷуҳ ба ҳисоб мераванд. Дар такя бар ин се масъала, 

ки дар мавзуи ишқу муҳаббат ба ҳайси рукнҳои асосӣ маҳсуб мешаванд, 

Саъдӣ, дар ҳақиқат, тавонистааст, ки афкору назарияҳои ҷабрписандонаи 

хешро ба таври беназир ва бесобиқае баён бидорад ва ҳар хонандаро таҳти 

таъсири суханони гаронбори хеш қарор бидиҳад.    

Яке аз хусусиятҳои назарраси ғазалиёти ишқии Саъдии Шерозӣ ин  

нақзу нафйи эҳтиром ё беэҳтиромӣ дар муносибат бар шахси маъшуқ ва 

шахси ошиқ мебошад. Суханҳои бепарвоёнаву бетафовутона, танзу киноя ва 

баъзан дурушту дағал нисбат бар шахси маъшуқ дар матни ғазалиёти Саъдӣ 

бисёр вомехӯранд, ки нишондиҳандаи муносиботи ғайримусбати шоир бо 

объекти ғиноӣ мебошанд. Аммо, бояд қайд намуд, ки ҳамчунин суханон 

бештар бар маъшуқи воқеӣ нигаронида шудаанд ва бар ишқи воқеӣ тааллуқ 

доранд. Бо вуҷуди ин, гоҳо ба назар мерасад, ки Саъдӣ чунин муносиботро 

дар нисбат ба маъшуқи ирфонӣ низ раво дидааст. Аз ҷумла, дар байти зерин 

вожаҳои ризову марҳамат ишорат бар маъшуқи ирфонӣ аст: 

                         Чашми ризову марҳамат бар ҳама боз мекунӣ, 

                         Чунки ба бахти мо расад, ин ҳама ноз мекунӣ [20, 43]. 

Бепарвоиҳои Саъдӣ бештар бар инсон, яъне маъшуқи заминӣ тааллуқ 

доранд. Дар ғазалиёти Саъдӣ маъшуқа дар бисёр маврид ҳамчун инсони 

сангдил, ки киноят аз бераҳмиву бешафқатӣ аст, тасвир ёфтааст. Масалан, 

дар байти зер Саъдӣ вожаи сангдилро дар ишорат бар маъшуқи воқеӣ корбаст 

кардааст:  

                             Мо дафтар аз ҳикояти ишқат набиштаем, 

                             Ту, сангдил, ҳикояти мо дарнавиштаӣ [20, 153]. 

Дар байти зер туруш нишастану тезӣ кардан ишорат бар маъшуқи 

воқеӣ аст:         

                 Туруш биншину тезӣ кун, ки моро талх нанмояд, 

                 Чӣ мегӯӣ чунин ширин, ки шуре дар ман афкандӣ [20, 11]. 

Аммо, бояд қайд кард, ки Саъдӣ монанди шоирони сабкҳои минбаъдаи 

вуқуъ ва восӯхт, ки дар онҳо маъшуқ бо анвои мухталифе мавриди накӯҳиш 

ва итоби сахти шахси шоир қарор мегирад, нисбат бар объекти ғиноии хеш 

беэҳтиромии сахт изҳор наменамояд. Назари беэътиноёнаву пастбинона 

нисбат ба маъшуқ дар шоирони вуқуъгӯ ва восӯхт ҳадди эътидоли худро 

убур намуда буд. Онон, ҳатто, дар ғазалиёти хеш кӯшиши чашм пӯшидан ё 

инкор кардани маъшуқро мекарданд [126, 94].  

Дар ғазалиёти Саъдӣ ҷуз аз суханони беэҳтиромона нисбат ба шахси 

маъшуқ, ҳамчунин, суханоне мавҷуд мебошанд, ки эҳтироми худи шахси 

ошиқро ботил мекунанд. Беэҳтиромӣ нисбат бар шахси худро, ки дар девони 

Саъдӣ мукаррар ба чашм мерасад, метавон ба таври муҷаз хештанхордорӣ 

низ унвон кард. Зикр кардан бамаврид аст, ки хештанхордории Саъдӣ бештар 

дар баробари маъшуқи ирфонӣ сурат гирифтааст. Аз ҷумла, дар байти зер 

шоир дар ишорат бар маъшуқи ирфонӣ шахси худро каммоя ва аз сари 

сергуноҳӣ-Аҳриман меномад: 

                        Ману фирдавс бад-ин нақди бизоат, ки марост? 

                         Аҳриманро кӣ гузорад, ки ба Мину биравад [20, 116]. 

Ҳадафи аслии Саъдӣ аз хештанхордорӣ ё беэҳтиромӣ нисбат бар шахси 

худ ин ба даст овардани иноёту илтифототи маъшуқ аст, – дар маънии 

ирфониву тасаввуфии он. Аз ҳамин нигоҳ аст, ки Саъдӣ дар хор доштану 

паст нишон додани шахси худ ибое намекунад, зеро худ медонад, ки дар 

баробари маъшуқи азалӣ хор будан, баръакс, мояи ифтихор аст. 

Яке аз хусусиятҳои назаррас дар матолиби ишқии Саъдӣ – ин истифода 

аз панду андарз мебошад. Муҳаққиқи эронӣ, Сайид Неъматуллоҳи Абтаҳӣ 

дар хусуси иртиботи матолибу мазомини ашъори шоир бо панду андарз 

дуруст қайд менамояд, ки «бо дар канори ҳам қарор додани онҳо бархе аз 

вижагиҳои равиши таълиму тарбияти ӯро равшан мекунад» [25, 18].  Чун 

ҷавҳари мавзуъ дар ғазалҳои Саъдӣ иборат аз тасвири ишқу муҳаббат аст, 

бинобар ин, мо корбурди панду ҳикматҳоро дар маҳдудаи мавзуъҳои ишқии 

шоир мавриди баррасӣ қарор додаем. Дар девони Саъдии Шерозӣ панду 

андарзҳои зиёде мавҷуданд, ки бо матолиби ишқии шоир алоқаманд 

мебошанд ва бо ҳолоти мухталифи ишқӣ иртибот доранд. Мавзуъҳои 

гуногуни пандуандарзӣ, монанди дил ба ишқи дӯст / маъшуқ додан, сабурӣ 

дар баробари мушкилоти ишқ, раво дидани ҳар чи аз дӯст расад, ихтиёр 

кардани муроди ёр, дар пеши бегонагон аз дӯст гила накардан, бо вуқуи 

сахттарин ҳолат забон ба шиква накушодан, ишқпарастиро аз нафспарастӣ 

ҷудо кардан, шикебоӣ дар баробари сӯзи ҳаҷр ва амсоли инҳо  матолиби 

ишқии Саъдиро пурғановаттар карда, дар мушаххас намудани ҳолоти 

ботинии шоир аз манфиат холӣ нестанд.  

Саъдӣ ҳамвора дар ғазалиёти хеш талқини ворид шудан ба дунёи 

ишқро мекунад ва насиҳат менамояд, ки агар диле дорӣ, онро дар ихтиёри 

дилдоре бидеҳ: 

                               Гар диле дорӣ, ба дилбанде бидеҳ, 

                               Зоеъ он кишвар, ки султонеш нест [19, 222]. 

Саъдӣ чунин мешуморад, ки ҳар касе дар қалби худ муҳри ишқ назада 

ва аз сирри ин отифаи ботинӣ орӣ бошад, дар қатори ҳайвонот аст ва дар ӯ 

нишоне аз одамӣ вуҷуд надорад: 

                                Ҳар одаме ки бинӣ, аз сирри ишқ холӣ, 

                                Дар пояи ҷамод аст, ӯ ҷонвар набошад [19, 255]. 

Дар пандномаҳои ишқии Саъдӣ матолиби ирфонӣ ғалаён мекунанд. 

Назари ӯ аз нуқтаи ишқи ирфонӣ сурат пазируфта, шахси орифро вораста аз 

тамомии тааллуқот медонад. Як мавзуи пандуандарзии дигар дар матолиби 

ишқии Саъдӣ – ин бемоя шумурдани ҳаёт бе дӯст ё маъшуқи азалӣ аст: 

                             Ман бе ту зиндагонӣ худро намеписандам, 

                              К-осоише набошад бе дӯстон бақоро [20, 58]. 

 Сабру таҳаммул карданро дар сӯзи ишқ Саъдӣ шарти асосӣ медонад ва 

акси онро ғайри нафспарастӣ намеҳисобад. Ин аст, ки вай ишқбозиро аз 

нафспарастӣ ҷудо мекунад ва талқин менамояд, ки агар дар ишқи ҷонсӯзи 

дӯст сабру таҳаммул ва неруи сӯз надорӣ, наздик марав, ки чун парвона ба 

коми оташ хоҳӣ рафт; намедонӣ, ки оташи парвона парҳои ӯянд: 

                        Ҳар касеро натавон гуфт, ки соҳибназар аст, 

                        Ишқбозӣ дигару нафспарастӣ дигар аст. 

                        Ҳар ки дар оташи ишқаш набувад тоқату сӯз, 

                        Гӯ, ба наздик марав, к-офати парвона пар аст [19, 202]. 

 Панду андарзҳои фавқуззикр ба ҷиҳати иртиботи онҳо бо мавзуи ишқ 

ва матолиби гуногуни он аз дигар мавзуоти пандуахлоқии Саъдӣ ба куллӣ 

фарқ менамоянд, зеро маҳаки асосии андеша ва нуқтаи назари шоир дар ин 

гуна пандномаҳо бар ҳолоти ботинӣ ва авотифи қалбӣ мутамарказ гашта, бо 

дигар матолибу мазомин иртиботе надоранд.  

 Мавзуи ишқ, чи дар маънои воқеӣ ё маҷозӣ ва чи дар маънои ҳақиқию 

ирфонияш дар ғазалиёти Саъдӣ аз калидитарин мавзуот маҳсуб мешавад. 

Мақоми мавзуи мазкур дар ғазалиёти Саъдӣ то он ҷост, ки бидуни он 

ғазалҳои Саъдӣ арзиши аслии худро қариб ки аз даст медиҳанд. Зеро маҳз 

дар ҳамин гуна ғазалҳо сабк, забону услуб, тарзи махсуси адои мазомини 

ошиқона, содагии гуфтор, хушнавойиву дилнишинии тасвироти дилкашу 

завқбахши ҳолоти гуногуни ботиниву қалбӣ инъикос меёбанд. Вагарна, дар 

мавзуоти панду мавъиза, нукоти тасаввуфию ирфонӣ ва монанди инҳо 



44 
 

 
 

шоирони қабл аз ӯ ҳам ғазалиёти зиёд сурудаанд. Бинобар ин, ҷуз аз 

мавзуоти ишқӣ, хусусан ишқи воқеӣ ва бо воқеият алоқаманд кардани ишқи 

ирфонӣ, дигар мавзуъҳои ғазалиёти Саъдӣ, аксаран, такрориянд ва навгонии 

қобили таваҷҷуҳе дар худ надоранд. Нақши Саъдӣ дар тасвири ишқ, ҳам дар 

маънои воқеӣ ва ҳам дар маънои ҳақиқияш басо бузург аст, ки аз кулли 

ғазалсароёни адаби форсӣ фарқи назаррас дорад.   

 I.2.2. Ҷаҳонбинӣ ва ақоиди фалсафиву ирфонии Саъдӣ 

Ҷаҳонбинӣ ва ақоиди фалсафиву ҳикамии Саъдӣ, умуман, дорои чаҳор 

ҷанба мебошад: 1) диди ҳакимонаву мутафаккирона ба дунё; 2) дидгоҳи 

диниву орифона; 3) андешаҳои риндӣ; 4) ҳуснпарварӣ ё ҷамолпарастӣ. Ҳар 

яке аз ҷанбаҳои мазкур дар ғазалиёти шоир аз мақоми хос бархурдор буда, 

нишондиҳандаи тарзи тафаккур ва дидгоҳи вижаи вай ба мафҳумҳову ашё ва 

ҷаҳони моддиву маънавӣ мебошанд. 

Дидгоҳи Саъдии Шерозӣ ба дунёи моддӣ аз нуқтаи назари ҳакимонаву 

файласуфона матраҳ мегардад. Ӯ ба тағйирпазирии дунё ва он чи дар он 

мавҷуд аст, қоил мебошад. Аз нигоҳи вай, дунёву тааллуқоти он ҳамеша дар 

ҳаракату нопойдор буда, доимо тағйири рангу шакл менамояд. Ин андешаҳои 

хешро Саъдӣ бо мазомину тасвиркориҳои бадеи шоирона баён доштааст, ки 

тавассути он нуқтаи назари вай то ҷое дар хусуси ҷаҳону табиат ва дигар 

тааллуқоти он собит мегардад. Саъдӣ талқин менамояд, ки чун нафасе ба мо 

даст медиҳад, тафарруҷи бӯстон намоем, зеро сели ҳаводис дарахтонро аз 

пой дармефиканад ва бод муҷиби куштани чароғ мегардад. Сабзаҳову 

шукуфаҳо – ҳама муваққатанд ва булбул рӯзе навбати худро ба зоғ медиҳад. 

Рӯзе фаро мерасад, ки соҳибони боғ дар зери хок фурӯ мераванд: 

                         Сабзӣ дамиду хушк шуду гул шукуфту рехт, 

                         Булбул зарурат аст, ки навбат диҳад ба зоғ. 

                         Бас моликони боғ, ки даврони рӯзгор 

                         Кардаст хокашон гили деворҳои боғ. 

                         Бас рӯзгорҳо, ки барояд ба кӯҳу дашт 

                         Баъд аз ману ту абр бигиряд ба боғу роғ [20, 250]. 

 Ҷаҳонбинӣ ва андешаҳои мутафаккиронаи Саъдӣ нисбат ба 

тағйирпазирии дунё ба афкори устод Рӯдакӣ, махсусан дар қасидаи «Шикоят 

аз пирӣ»-и ӯ ва Умари Хайём дар рубоиёташ шабоҳати зиёд дорад ва бо 

итминони қавӣ метавон гуфт, ки Саъдии Шерозӣ дар мавриди тағйирпазир 

будани ҷаҳон зери таъсири ақоиди шоирони фавқуззикр қарор гирифтааст. 

Дар ҷаҳонбинӣ ва афкори фалсафии Саъдӣ оид ба тағйирпазирии дунё 

афкори иҷтимоии ӯ ҷилваи махсус дошта, бо имтизоҷи ҳам афкори баланди 

фалсафӣ-иҷтимоии шоирро муаррифӣ менамоянд. Ин тағйирпазирӣ дар 

андешаҳои шоиронаи Саъдӣ бештар бо ифодаҳои бевафо ва золим будани 

дунё матраҳ гашта, либоси маҷозу бадеият дар бар менамоянд. Чунончи, дар 

ғазали зерин дар ишорат бар худовандони неъмат, ки ҳамон бузургону аҳли 

ҷоҳ мебошанд, Саъдӣ ононро бар бевафоии дунё ҳушдор медиҳад: 

                                На аввал хок будаст одамизод, 

                                Ба охир чун бияндешӣ, ҳамонанд. 

                                Замин чанде бихурд аз халқу чанде 

                                Ҳанӯз аз кибр сар бар осмонанд. 

                                Яке бар турбате фарёд мехонд, 

                                Ки инон подшоҳони ҷаҳонанд [19, 278]. 

Дар ҷаҳонбинии фалсафӣ-иҷтимоии Саъдӣ андешаҳои муғойири 

пешқадамӣ ё ба истилоҳ пессимистӣ – руҳафтодагӣ ҳам дар чанд нукта ба 

назар мерасанд. Яке аз ин нукот андешаи бо рӯзгор сохтан мебошад. Ӯ чунин 

ақида дорад, ки чун рӯзгор бо ту насозад ва мувофиқат накунад, ту бо он 

бисоз ва ин мувофиқатро ӯ амри зарурӣ мешуморад: 

                            Чу рӯзгор насозад, ситеза натвон бурд, 

                            Зарурат аст, ки бо рӯзгор дарсозӣ [20, 168]. 

 Ҳамчунин, Саъдӣ бар ин назар аст, ки агар иморатро ҷиҳати амри 

муваққат бино карданӣ бошӣ, беҳтар аст онро бунёд насозӣ: 

                             Гар иморат кунӣ аз баҳри нишастан, шояд 

                             Арна аз баҳри гузаштан, макун ободонаш [20, 249]. 

 Дар иртибот бар андешаҳои ҳакимонаву мутафаккирона баъзе 

муҳаққиқон Саъдиро бар файласуфи Чини қадим Конфутсий монанд 

кардаанд [138, 4], ки ин аз дидгоҳи пурвусъату амиқи Саъдӣ ба ҷаҳону 

ҷаҳониён, ахлоқ ва фарҳангу тамаддун шаҳодат медиҳад. 

Дар ҷаҳонбинии Саъдӣ афкори диниву ирфонӣ ҷойгоҳи хосса доранд. 

Ин дидгоҳ дар кулли эҷодиёти гуногунжанри шоир бозтоб ёфта, махсусан 

дар ғазалиёти вай ҷилваи вижа дорад. Масоили гуногуни диниву ақидатӣ аз 

қабили масъалаи ҷабру ихтиёр, андеша нисбат ба Холиқ, ҳайрат дар баробари 

сунъи Худо, андешаҳои таҳаммулгароёна нисбат бар адёну мазоҳиб, сафои 

қалбу ботин, озод кардани нафс аз ҳазз ва тааллуқоти дунявиву уқбоӣ ва 

монанди инҳо аз марказитарин мавзуот дар ҷаҳонбинӣ ва фалсафаи 

диншиносиву ирфонии Саъдии Шерозӣ ба шумор мераванд.  

Дар масъалаи қазову қадар Саъдӣ ҷонибдори ҷабр аст ва ҳама 

пешомадҳову рухдодҳои инсонро марбут бар сарнавишти қаблан дар лавҳи 

маҳфуз дарҷшуда медонад ва бар хилофи ин, масъалаи ихтиёрро инкор 

менамояд ва онро иборат аз худи қазои Илоҳӣ мепиндорад: 

                         Мо қалам дар сар кашидем ихтиёри хешро, 

                         Ихтиёр он аст, к-ӯ қисмат кунад дарвешро. 

                         Он ки мукнат беш аз он хоҳад, ки қисмат кардаанд, 

                         Гӯ, тамаъ кам кун, ки заҳмат беш бошад бешро [20, 187]. 

Мавзуи дигар дар ҷаҳонбинии динии Саъдӣ – ин эътирофи раҳмату 

шафқати бемунтаҳои Худо мебошад. Ба ақидаи Саъдӣ, Худой раҳмати маҳз 

аст ва гуноҳҳои мо дар баробари раҳмати ӯ намегунҷанд: 

                               Шояд ки дар ҳисоб наёяд гуноҳи мо, 

                               Он ҷо ки фазлу раҳмати бемунтаҳои Туст [20, 238]. 

Парастиши Худой барои Саъдӣ танҳо ба сурати обидона ва авомона 

нест, он иртибот бо сафои қалб ва тазкияи ботинро дорад ва ҳикоят аз 

ибодати орифона мекунад, ки агар бидояти он софу пок кардани дарун 

бошад, ниҳояти он пайванд бо Ҳақ мебошад. Саъдӣ дар ғазалҳояш муддаии 

восили Ҳақ ва аҳли роз будан аст: 

                            Ҳама бинанд на ин сунъ, ки ман мебинам, 

                            Ҳама хонанд на ин нақш, ки ман мехонам. 

                            Он аҷаб нест, ки саргашта бувад толиби дӯст, 

                            Аҷаб ин аст, ки ман восилу саргардонам [20, 214]. 

Вожаи восил дар мисраи охир дар маънои истилоҳӣ-ирфонияш 

истифода гардидааст. Дар «Фарҳанги мусталаҳоти урафо» дар ин бобат 

омадааст: «Восилон муқаррабон ва собиқонанд ва ду тоифаанд: яке он ки 

баъд аз вусул ва фано Ҳақ эшонро барои иршоди халоиқи худ руҷуъ 

менамояд ва дигар он ки баъд аз вусул ва фано эшонро ба халқ руҷуе нест. 

Фирқаи аввал машоиханд ва фирқаи дувум махдумонанд» [157, 407-408].  

 Ҷаҳонбинӣ ё назаргоҳи ирфонии Саъдӣ нисбат ба машҳудоту ашё аз 

нуқтаи ҳайрат дар баробари осори сунъу офаридаи маръӣ мегардад. Аз 

ҷумла, дар абёти зерин ин назаргоҳи қалбиву ботинии шоир собит мегардад: 

                             Тангчашмон назар ба мева кунанд, 

                             Мо тамошокунони бӯстонем. 

                              Ту ба симои шахс менигарӣ, 

                              Мо дар осори сунъ ҳайронем [20, 219]. 

Маънои истилоҳии ҳайрат – ин «амрест, ки ворид мешавад бар қулуби 

орифин дар мавқеи тааммул ва ҳузур ва тафаккури онҳо, ки онҳоро аз 

тааммул ва тафаккур ҳоҷиб гардад» [157, 156].  

Дар ҷаҳонбинии ирфонии Саъдӣ мавзуи таҳаммулгароӣ нисбат ба 

ақоиду андешаҳо ва динҳову мазҳабҳо низ бархӯрд мешавад. Аз муҳтавои 

андешаҳои шоир ин нукта аён мегардад, ки ӯ дар ин маврид нисбат ба дину 

оин диди мусовотхоҳонаву бетаассуб дорад ва дар баробари ақоиди ғайрӣ бо 

тасовиву таҳаммул андешаронӣ мекунад: 

                          Габру тарсову мусулмон ҳар касе дар дини хеш 

                          Қиблае доранду мо зебо нигори хешро [20, 188]. 

 Ҳарчанд ки ин «зебо нигор» истилоҳи ирфоние аз зоти Холиқ аст, ин ҷо 

қайди ду нукта муҳим аст: аввал ин ки Саъдӣ тарзи сулуки шахси худро 

нисбат ба парастиши Худой баён медорад; дувум, дар ин баёни шоир 

арзишгузории ғайритаассубу таҳаммулгароёна нисбат бар дигар ақидаҳо ва 

динҳо дида мешавад. Саъдӣ муддаӣ аст, ки парастиши ӯ аз Худой чун авом ё 

мардум обидонаву зоҳирпарастона сурат намегирад. Ин парастиш қалбиву 

ботинӣ ва ошиқонаву орифона аст ва дар он қабл аз таваҷҷуҳ бар зоҳир ишқу 

муҳаббат ва ормонҳову эҳсосоти дарунӣ ҷой доранд. Габру тарсо (ҳатто 

мусулмон!) қиблаи зоҳири худро дошта бошанд, бигзор аз тариқи он нуқтаи 

ибодат русуму одоби тоату парастиши хешро анҷом диҳанд; вале ӯ «зебо 

нигор»-и хешро дорад, ки аз алтофи ҳусни нотакрору беинтиҳои вай ба 

лаззати қалбиву ботинӣ мушарраф мегардад.  

Дар истилоҳи ирфонӣ вожаҳои габр ва тарсо маъниҳои дигаре ҷуз аз 

маънои аслро низ доранд, масалан габр маънои орифи якранг ё якранги 

ваҳдат ва тарсо маънои марди руҳониеро, ки сифоти манфии вай мубаддал 

бар сифоти шоиста шуда бошад [157, 334, 107], вале дар байти фавқуззикри 

Саъдӣ ин вожаҳо дар маънои аслии худ истифода гардидаанд. Тавассути 

ҳамин маонии аслӣ назаргоҳи таҳаммулгароёнаи шоир дар иртибот бар 

динҳову ақидаҳо ташхису муайян мешавад ва собит мегардад, ки ӯ нисбат 

бар ин мавзуъ диди мутаассибона надоштааст.  

 Дар ҷаҳонбинии Саъдӣ тарбияти шахсии инсон мақоми хосса дорад. 

Шоир дар ин маврид таъкид менамояд, ки инсон, қабл аз ҳама, бояд бар худ 

нигарад ва қалби худро аз нопокиҳо полуда намояд, то бо ин роҳ битавонад 

сурати Ҳақро дар оинаи қалби хеш инъикос намояд: 

                          Охир, эй оинаҷавҳар, дидае бар худ гумор, 

                          Сурати Ҳақ чанд пӯшӣ дар паси зангори дил [20, 209]. 

 Ин зангоре, ки Саъдӣ аз он сухан мегӯяд, пеш аз ҳама, ҳаззи нафс ва 

хостаҳои он аст, ки иртибот бо тааллуқоти ҳар ду олам дорад. Саъдӣ талқин 

менамояд, ки барои он ки инсон мулки озодиро ба даст орад ва бархӯрдори 

дил гардад, бояд худро аз тааллуқоти ҳар ду олам озод кунад ва аз ҳаззи нафс 

бадар шавад: 

                              Мулки озодӣ нахоҳӣ ёфт в-истиғнои мол, 

                              Ҳар ду олам бандаи худ кун ба истизҳори дил. 

                              Дар нигористони сурат тарки ҳаззи нафс гир, 

                              То шавӣ дар олами таҳқиқ бархӯрдори дил [20, 209]. 

 Ба ақидаи Саъдӣ, чун одамӣ худро аз ҳаззи нафс ва тааллуқоти 

дунявиву уқбоӣ (ҳар ду олам!) вораста гардонад, метавонад мавриди инояти 

Илоҳӣ қарор бигирад ва аз алтофи ишқу муҳаббати ӯ бархӯрдор гардад. 

Ибораи «нигористони сурат» дар абёти фавқ киноят аз осори сунъ мебошад, 

ки иборат аст аз ҳар чи ки дар дунё қобили ламсу дидан мебошад. «Олами 

таҳқиқ» иборат аз олами ботиниву қалбӣ аст, ки берун аз дидану ламс кардан 

буда, эҳсосу мушоҳидаи он барои инсон танҳо тавассути софу покиза 

кардани нафс даст медиҳад. Абдулҳусайни Зарринкӯб дар ин маврид қайд 

менамояд, ки озодӣ дар назари Саъдӣ иборат аз ворастагӣ ва бениёзӣ аз халқ 

ва ҳатто худи шахси шоир аст [52, 257]. Он чи Зарринкӯб дар хусуси озодии 

Саъдӣ аз шахси вай мегӯяд, ҳамин ворастагӣ аз ҳаззи нафс ва, умуман, 

тааллуқоти кулл аст, чи дунявӣ ва чи ухравӣ.   

Дар ирфони Саъдӣ чанд нуктаи фарқкунанда мавҷуд аст, ки дар дигар 

шоирони бузурги орифи ғазалсаро назири он камтар мушоҳида мешавад. 

Якум, ирфони Саъдӣ дорои шуру эҳсосоти махсус аст, ки маншаи он ишқи 

воқеӣ ё маҷозӣ ба ҳисоб меравад; дар ҳоле ки дар дигар шоирони ориф ин 

вижагӣ басо кам ба чашм намерасад. Аз ҳамин ҷиҳат, ирфони Саноиву 

Атторро ирфони хушк ном мебаранд, чун он тамоман маҳдуд бар ишқи 

Илоҳӣ аст. Дуюм, хусусияти қобили таваҷҷуҳ дар ирфони Саъдӣ иборат аз 

қобили фаҳм ва малмус будани он аст [58, 424]. Саъдӣ шуру эҳсосоти қалбии 

ирфонии худро аксаран чунон васф намудааст, ки гӯё дар хусуси ишқи воқеӣ 

ва инсони воқеӣ сухан мегӯяд. 

 Дар ҷаҳонбинии Саъдии Шерозӣ афкори  риндӣ низ  мақоми назаррас 

доранд. Маънои луғавии вожаи ринд дар кутуби луғат, аз ҷумла дар 

«Фарҳанги забони тоҷикӣ» айёшу ишратӣ ва майхӯр нишондод шудааст [161, 

138]. Дар истилоҳи шоирони орифу суфӣ ринд шахсест, ки баръакс дорои 

сифот ва хисоли мусбату шоиста аст, ӯ «ҷамеи касарот ва таъйиноти вуҷубии 

зоҳирӣ ва имконӣ ва сифоту аъёнро аз худ дур карда ва тамоми русуми 

зоҳирӣ ва қуюди маъмуларо раҳо карда ва маҳви ҳақиқат шуда бошад. Ва 

асрори ҳақиқатро дарёфта ва аз шариату тариқат даргузашта» [157, 199].  

Ринд дар ғазалиёти Саъдии Шерозӣ ҳам, шахсест, ки аз тамомии 

тааллуқоти дунявӣ озод аст ва тобеи қайдҳои нафсонӣ нест. Агарчи маънои 

истилоҳӣ-ирфонии вожаи «ринд» ҷуз аз маънои аслии он аст, ки дар кутуби 

луғат қайд гардидааст, дар ашъори шоирони ориф амалу рафтор ва феълу 

хисоли ринд баръакси аъмол ва кирдорҳои шахсони порсову тақводор 

нишондод шудааст.  

Зикр кардан бамаврид аст, ки вожаи ринд ҳам дар эҷодиёти шоирони 

ҳакиму файласуф, ки ашъори онон муҳтавои ирфониву тасаввуфӣ надоранд 

ва ҳам шоирони орифу суфӣ, ки эҷодиёти онҳо иборат аз ақоиди ирфониву 

тасаввуфӣ аст, бар муқобили порсоиву мастурии обидонаву зоҳидона 

гузошта шудааст. Дар ғазалиёти Саъдӣ ҳам чунин ҳолат мушоҳида мешавад. 

Масалан, дар ин байти Саъдӣ амали риндӣ мухолифи амали порсоӣ нишон 

дода шудааст:   

                                Ту порсоиву риндӣ ба ҳам кунӣ, Саъдӣ, 

                                Муяссарат нашавад, маст бош ё мастур [20, 207]. 

Дар ҳамин маънои мутазод бо порсоиву мастурӣ ринд ба ҳайси шахси 

вораставу беқайд (лоқайд) ворид ба байти порсӣ гашта, густариши зиёд 

пайдо кардааст. Дар ҳамин нуқта шоирони бузурги адаби форсӣ, бахусус 

Ҳофиз, бо ринди тасвиркардаи Саъдӣ наздикӣ пайдо менамояд, чун яке аз 

аломатҳои асосии ринди Ҳофиз, чунонки муҳаққиқи эронӣ Комбиз 

Маҳмудзода қайд кардааст, ситезакорӣ бо тақвои дурӯғин мебошад [77, 104]. 

Ин ҳолат то ҷое таъсирпазирии Хоҷа аз Саъдиро нишон медиҳад. 

Ринде, ки дар рубоиёти фалсафии амсоли Умари Хайём иштирок 

менамояд, аз ринде, ки дар эҷодиёти шоирони ориф истифода гардидааст, 

фарқи ҷиддӣ дорад. Агар дар рубоиёти Умари Хайём ринд ҷуз аз мастиву 

шодхорагӣ, ҳамчунин, тимсоли ворастагиву лоқайдӣ бошад, дар эҷодиёти 

шоирони суфиву ориф ринд ҷуз аз тимсоли беқайдиву бетааллуқии дунёи 

моддӣ, ҳамчунин, нишондиҳандаи бетааллуқӣ нисбат ба дунёи боқӣ низ ҳаст. 

Ба дигар маънӣ, дар истилоҳи ирфонӣ ринд рамзи озодии кул аст ва шоири 

ориф аз назаргоҳи риндонаи хеш муддаии ин озодӣ аст ва ба гуфтаи Хоҷа 

Ҳофиз «аз қайди ҳар ду ҷаҳон озод» аст.  

Қайд кардан бамаврид аст, ки ҳам ринди шоирони файласуфу ҳаким ва 

ҳам ринди орифон дар як нуқтаи воҳид бо ҳам тамаркуз ёфта, пайванди 

мантиқӣ пайдо менамоянд. Ин пайванду тамаркуз дар вокуниш ва 

аксуламали онҳо дар баробари аҳли тақво – шайху суфӣ, фақеҳу зоҳид, воизу 

муфтӣ ва монанди инҳо таҷассум меёбад. Шоирони ҳаким ва ориф дар 

тақвову ибодоти аҳли тақво риёву дурӯғ, макру фиреб ва сохтакориву 

зоҳирпардозиро дарёфта, амалҳои онҳоро хилофи сидқу вафо ва ҳақиқат 

мебинанд. Ҳамин дидгоҳ дар эҷодиёти тамомии шоирони файласуфу ҳаким 

ва орифу суфӣ аз нуқтаҳои марказӣ ба ҳисоб рафта, дар сархатти андешаҳои 

фалсафӣ ва ирфонии онон қарор дорад. Дар ғазалиёти Саъдии Шерозӣ низ 

ҳамин мавзуъ, яъне вокуниши риндона ва баромад дар баробари амалу 

кирдори риёкорона ва сохтакоронаи аҳли тақво ҷойгоҳи хосса дорад. 

Масалан, дар байти зерин Саъдӣ дар ишорат ва киноят бар риёкориву 

зоҳирпардозии аҳли тақво оби хароботро василаи тозашавиву сафо медонад:  

                               То гарди риё гум шавад аз домани Саъдӣ, 

                               Рахташ ҳама дар оби харобот бароред [20, 247]. 

 «Харобот», агар дар маънои асл иборат аз майхона бошад, дар маънои 

истилоҳӣ-ирфонияш, тибқи нишондоди  «Фарҳанги мусталаҳоти урафо», 

«иборат аст аз хароб шудани сифоти башарият ва фонӣ шудани вуҷуди 

ҷисмонӣ ва ишорат ба ваҳдат аст, аммо аз ваҳдати афъолӣ ва сифотӣ ва зотӣ 

ва ибтидои он мақоми фанои афъол аст ва сифот» [157, 162-163].  

Дар ашъори шоирони ориф басо мушоҳида мешавад, ки онон хирқаву 

саҷҷодаро, ки рамзи тақвову ибодат мебошанд, раҳни хароботу майхона 

кардаанд. Баррасии ин мавзуъ агарчи дар эҷодиёти Хоҷа Ҳофиз ба нуқтаи 

авҷи худ расидааст, яке аз оғозкунандагон ва матраҳкунандагони ин мавзуъ 

Саъдии Шерозӣ ба ҳисоб меравад. Саъдӣ ба мавзуи мазкур мукаррар дахл 

намуда, тавассути он кӯшиш бар ифшои риёву солус ва сохтакориҳои 

саҷҷоданишинону воломақомони дин менамояд. Аз ҷумла:  

                                     Мо кулбаи зуҳд баргирифтем, 

                                     Саҷҷода кӣ мебарад ба хаммор?  

                                     Якранг шавем, то набошад 

                                     Ин хирқаи ситрпӯш зуннор [19, 301]. 

 «Кулбаи зуҳд» дар шеъри фавқ киноят аз хонаи тазвиру риёст. Вожаи 

«хамор»-ро ғайр аз маънои истилоҳияш дар маънои аслаш низ метавон қабул 

намуд, чун дар ин маънияш Саъдӣ ишорат бар зуҳди риёии зоҳидон 

менамояд. Саъдӣ дар ин маънӣ гуфтан мехоҳад, ки аҳли зуҳд кунҷи узлатро 

истифода карда, ба майхорагӣ даст мезананд ва бо ин роҳ, саҷҷодаи поки 

худро, ки дар он мебояст бо Худо роз бигӯянд, ба май мефурӯшанд. Саъдӣ 

дар киноят бар зоҳидон баён медорад, ки амали онон риёкорона аст ва аз 

рӯйи сидқу якрангӣ нест, зоҳидон хирқаи худро ҳамчун василаи пӯшонидан 

(ситр)-и аъмоли бади худ истифода мекунанд. Агар Саъдӣ хирқаи аҳли 

тақворо ситрпӯш ва василаи ниҳон кардани шарми онон гуфта, ба зуннор 

шабеҳ карда бошад, баъдтар Хоҷа Ҳофиз онро олуда ё марҳуни шароб 

мебинад ва бар ин андеша аст, ки зоҳид «дар остини мураққаъ пиёларо 

пинҳон медорад».  

Саъдӣ вуҷуди зоҳидони риёкор ва амали дурӯғину солусонаи онҳоро 

хатаре меҳисобад, ки чунин хатар, ҳатто, дар майнӯшиву ишрат ва дигар 

кирдорҳои ба инҳо монанд дида намешавад:  

                                     Чунон аз хамру замру ною ноқус 

                                     Наметарсам, ки аз зуҳди риёӣ [20, 156]. 

Саъдӣ бар шахси ринд ҷойгоҳи муътабару волоро қоил аст ва ринд дар 

ғазалиёти ӯ рамзу тимсоли ҳақиқат, ростиву якрангӣ, сидқу вафо ва ишқу 

муҳаббати босафо мебошад. Барои шахси ринд аз даст додани ҳама арзишҳо 

дар роҳи ноил шудан бар илтифоту ҳусни назари маҳбуб ҳеҷ аҳаммияте 

надоранд. Зикри ин нукта дорои аҳамият аст, ки ин тимсоли ринд дар 

ғазалиёти Саъдӣ худи ӯст, зеро афкори риндонаи вай дар саропойи 

ғазалиёташ аз забони худи ӯ ифода мегарданд:  

                            Зи дасти ишқи ту як рӯз дин бигардонам, 

                            Чӣ гардад, ар дили номеҳрубон бигардонӣ? [20, 179] 

 Афкори риндонаи Саъдии Шерозӣ минбаъд дар эҷодиёти дигар 

шоирони ориф мавриди пайгириву истиқбол қарор гирифта, дар рушду 

инкишофи назарияи шинохти озодӣ ва ҳақиқати маъшуқи ирфонӣ саҳми 

қобили таваҷҷуҳе бар ҷой гузоштаанд. Хусусан, дар ин самт қайд кардан 

бамаврид аст, ки афкори ирфонии Хоҷуи Кирмонӣ, Шайх Камоли Хуҷандӣ, 

Хоҷа Ҳофиз, Бобо Фиғонии Шерозӣ  ҷиддан зери таъсири андешаҳои Саъдии 

Шерозӣ қарор гирифта, дар бисёр мавридҳо инъикос ё гунае такрор аз 

гуфтору назариёти риндонаи Саъдӣ мебошанд. Ин ҳама, бешубҳа, ба мақому 

ҷойгоҳи волои афкори риндии Саъдии Шерозӣ далолат менамоянд.   

Дар ғазалиёти Саъдӣ ҷамолпарастӣ ва ҳуснпарварӣ, ки дар шеъри 

ирфонӣ ё дидгоҳи шоирони ориф бештар ба исми назарбозӣ қайд гардидааст, 

ҷилваи махсус дорад. Тибқи нишондоди муҳаққиқони муосир, ғазалиёти 

Саъдӣ миёни кулли матнҳои форсӣ дар баррасиву баёни мавзуи назарбозӣ 

ҷойгоҳи вижае доранд [153, 9]. Шинохти зебоӣ мафҳуме мебошад, ки онро 

ҳам аз дидгоҳи айниву объективӣ ва ҳам аз нуқтаи назари зеҳниву 

субъективӣ метавон маънидод кард. Дар мафҳуми айнӣ, эҳсосот ва дар 

мафҳуми зеҳнӣ, қалбу ботин муассир аст. Дар ҳар ду мафҳум, дар меҳвари 

тафаккур ва тахайюли фалсафӣ эътирофи сурати зебо меистад. Ҳуснпарварӣ 

ва ҷамолшиносӣ аз меҳвари ҷаҳонбинии махсуси ботиниву қалбӣ – ишқ бар 

Холиқи кулли мавҷудот бархостааст. Орифон дар шинохти Худо тамоми 

зебоиҳои олами мавҷудро инъикоси зебоии Холиқи он ва натиҷаи 

илтифототи бениҳояти ӯ медонанд [96, 231]. Муҳаққиқони эронӣ Алӣ Деҳқон 

ва Фотима Олимуҳаммадӣ дар мавриди ҷамолпарастӣ қайд менамоянд, ки 

«ақида ба таҷаллии рубубият дар мазҳари башарӣ ё мутолиаи ҷамоли маънӣ 

дар оинаи талъати шоҳидон, шеваи бархе аз суфия дар ҷамолпарастӣ 

будааст... Саъдӣ низ монанди орифони мансуб ба ин мактаб, парастиши 

ҷамоли суварӣ ва ишқи маҷозиро роҳи вусул ба ҷамоли мутлақ медонист» 

[50, 111].  

Дар ирфони Саъдии Шерозӣ аслу маншаи зебоӣ – ин зоти Худост ва 

тамоми зебоиҳои олами мавҷуд бе вуҷуди ин асл маъние надоранд ва танҳо 

бо сабаби инъикоси он сурат пайдо менамоянд. Яъне, ба дигар маънӣ, дар 

зебоишиносиву ҷамолпарастии ӯ омезиши ду асл: зебоии воқеиву маҷозӣ ва 

аслу маншаи ҳамаи зебоиҳо – Худо мушоҳида мешавад.   

Дар ғазалиёти Саъдӣ ҳамин омезиш ба таври махсус – шоирона ва 

бисёр латиф мавриди баён қарор гирифтааст. Дар таърихи шеъри классикии 

форсу тоҷик Саъдии Шерозӣ аз зумраи бузургтарин суханвароне мебошад, ки 

дар мавзуи тасвири ҳусни маъшуқ ва умуман, рӯйи зебову наку саъю 

кӯшиши бесобиқа кардааст, ки назири он қабл ва баъд аз вай дар эҷодиёти 

дигар шоирон мушоҳида намешавад. Мазоҳири Мусаффо дар баробари 

мавзуоти ишқ ва инсондӯстӣ ҷамолпарастиро низ аз меҳварҳои фикрии 

Саъдӣ зикр кардааст [86, 65]. Дар ин маврид бояд қайд намуд, ки назарияи 

ҷамолпарастии Саъдӣ дар маҷмуаи ғазалиёти вай ба таври васеъ инъикос 

гардидааст, ки онро метавон ба ҳайси беҳтарин ва бузургтарин сафинаи 

зебоипарастӣ дар амвоҷи пурталотуми тахайюлоти шоирона дар шеъру адаби 

форсӣ эътироф намуд.  

Муҳаққиқи эронӣ, Ҳасан Анварӣ, бархурди ақл бо ишқро дар ғазалиёти 

Хоҷа Ҳофиз бархурди фалсафӣ қайд намудааст [32, 19]. Вале дар мавриди 

бархурди Саъдӣ бояд қайд кард, ки  он аз нуқтаи назари эҳсосот ва шуру 

ғалаёни ботиниву қалбӣ, ниҳоятан, ҷамолшиносӣ ва изҳори тааҷҷуб дар 

баробари зебоиву фатонати ҷамоли ҳам инсон ва ҳам Холиқи он ба амал 

омадааст. Бо ошноии комилу ҷиддӣ бо девони ғазалиёти Саъдӣ метавон ба ин 

натиҷа расид, ки шоир ба мавзуи ҷамолпарастӣ ҳамин хел сарсарӣ ё бе 

таъсиргирӣ аз ақоиди дигарон даст назадааст. Руҷуи мукаррару зиёди Саъдӣ 

ба тасвири рӯйи зебои маъшуқ, таъкиду таблиғ кардан бар мушоҳидаи рӯйи 

наку – ин ҳама нишон медиҳад, ки Саъдӣ дар руҷуъ ба мавзуи ҷамолпарастӣ 

зери ақоид ва орои махсуси ирфониву тасаввуфӣ қарор доштааст. Бояд қайд 

намуд, ки манзури орифон аз вожаи ҷамол – ин «шавоҳиди ошиқон аст, ки аз 

он тариқ бар бомхонаи ғайб бармеоянд» [97, 146].  Ҳамин нуктаи ирфонӣ ё 

решаи худро аз назарияи Афлотун дар бобати ишқи маҷозӣ гирифтааст, ё 

нуқтаи иттифоқии ирфону фалсафаи афлотунӣ аст. Тибқи ақидаи Афлотун, 

ишқи маҷозиву воқеӣ бояд ҳамчун воситаи нахустин барои ноил шудан ба 

зебоии мутлақ фаҳмида шавад ва ишқи ҳақиқӣ натиҷаи ниҳоиву такмилёфтаи 

ишқи маҷозӣ аст [33, 93].  

Дар ҷамолпарастии Саъдӣ нуктаҳои муайяне мавриди баён қарор 

гирифтаанд, ки нодида гирифтани онҳо дарки аслии назарияи ҷамолпарастии 

шоирро мушкил менамоянд. Нуктаи якум ин аст, ки Саъдӣ назар кардан ба 

рӯйи зеборо раво мешуморад, дар ҳоле ки тибқи русуми динӣ ин ҷоиз нест. 

Аз нигоҳи Саъдӣ, назар дар рӯйи зебо хато нест, баръакс, нанигаристан ба 

зебоӣ худ хато аст: 

                         Кӣ гуфт, дар рухи зебо назар хато бошад? 

                         Хато бувад, ки набинанд рӯйи зеборо [19, 169]. 

Саъдӣ, баръакси назарияҳои мутаассибона, дидани рӯйи зеборо ҳаром 

намешуморад. Ин чунин маъно дорад, ки шоир дар ин маврид назар бар 

паҳлуи шаръии мавзуъ дорад, ки иборат аз ташхиси ҳалолу ҳаром мебошад. 

Ба дигар маънӣ, Саъдӣ дидани рӯйи зеборо аз нигоҳи шаръӣ ҳалол ва ҷоиз 

мешуморад: 

                      Саъдиё, дидани рӯйи зебо на ҳаром аст, валекин 

                      Назаре гар бинамоӣ, дилат аз каф бирабояд [19, 296]. 

Нуктаи дувум ин аст, ки Саъдӣ мушоҳидаи рӯйи зеборо амре маъҳуд 

шуморидааст, яъне амре, ки аз боло амр шуда: 

                             Назар бо некувон расмест маъҳуд, 

                             На ин бидъат ман овардам ба олам [20, 132]. 

Вожаи маъҳудро метавон дар ҳар ду маънӣ: аҳдкардашуда, паймони 

қаблӣ ва одативу марсум қабул кард, зеро дар ҳар ду маврид маънии байт 

халал намеёбад. Вале асос ин ҷост, ки дар ҳар ду маънӣ ҳам андешаи шоир 

дар азалӣ будани ҷамолпарастӣ мутамарказ мешавад ва аз ҳамин дидгоҳ 

Саъдӣ муддаӣ аст, ки муҳаббат ва майлу рағбат ба зебоиву ҳусн амре маъҳуд 

аст.  

Нуктаи сеюм, дар ҷамолпарастии Саъдӣ ин пайванди отифии ду навъи 

ишқ – воқеӣ ва ҳақиқӣ-ирфонӣ мебошад. Қайд кардан бамаврид аст, ки 

ҷамолпарастии Саъдӣ ва мавзуи ҷоиз будану набудани он ҳам дар ашъори 

ирфонӣ ва ҳам ошиқонаи вай аз мавзуоти қобили таваҷҷуҳ ба шумор 

меравад. Ин мавзуъро аслан, метавон нуқтаи пайванди отифӣ ёфтани ҳам 

ишқи ирфонӣ ва ҳам ишқи воқеии шоир маҳсуб донист, зеро таваҷҷуҳи 

Саъдӣ бар он то ҳаддест, ки баъзан хонанда дар ташхиси андешарониҳои 

шоир ва ба кадом навъи мавзуъ ё ишқ тааллуқ доштани онҳо ба андеша 

меравад. Вале, баъзан, афкори Саъдӣ дар сари мавзуи ҷамоларастӣ хеле 

равшану муайян аст ва хонанда бо хондани ашъори ӯ иртибот ё тааллуқияти 

мавзуии онро ба зудӣ ташхис менамояд. Чунончи, дар байти зерин майли 

Саъдӣ ба дидори рӯйи некӯ дар мисоли башар басо равшан баён гардидааст, 

ӯ изҳор медорад, ки назар ба рӯйи ҷавонон барои вай гуноҳ нест: 

                       Маро гуноҳ набошад назар ба рӯи ҷавонон, 

                       Ки пир донад миқдори рӯзгори ҷавонӣ [20, 20]. 

Дар бисёр мавридҳо дар ҷамолпарастии Саъдӣ нуктаҳо ва ҷанбаҳои 

гуногуни фалсафиву ирфонӣ нуҳуфтаанд, ки ҳар яке аз ҳикмати хоссе 

бархурдор мебошад. Яке аз ин нукоти фалсафӣ дар ин маврид истиқбол аз 

ҷамолпарастӣ ва таблиғи он аст. Аз назари Саъдӣ, инсон бояд ба дидани 

сурати некӯ майл дошта бошад, яъне манзари хубон яке аз нишонаҳои одамӣ 

аст вагарна, – қайд менамояд шоир, – инсон ҷуз аз нақши хушки девор нест: 

                        Маро ба манзари хубон агар набошад майл, 

                        Дуруст шуд ба ҳақиқат, ки нақши деворам [20, 123]. 

Дар тафаккури фалсафии Саъдӣ, одамӣ бояд дорои ду хусусият бошад, 

ки ба василаи соҳиб будан бар яке ӯро метавон одамӣ шумурд: яке, дорои 

ҳусни сират будан, ки он ба ҷанбаҳои ахлоқиву ботинии ҳар инсон алоқаманд 

мебошад ва дигаре, лутфи сурат, ки иборат аз ҳамин ҷамолу ҳусни худододи 

инсонист: 

                             Он аст одамӣ, ки дар ӯ ҳусни сиратест, 

                             Ё лутфи суратест, дигар ҳашви олам аст [20, 239]. 

Дар тафаккури шоир, дар баробари камоли ахлоқиву ботинӣ камоли 

сурат низ аз мақоми сазовор бархӯрдор аст.  

Нукта ва ҷанбаи дигари фалсафӣ дар ҷамолпарастии Саъдӣ, иборат аз 

эътирофи сунъи Худо дар мисоли ҳусни зебо ва огоҳ шудан аз асрори ин сунъ 

мебошад: 

                                  Гӯянд: назар ба рӯи хубон 

                                  Наҳй аст, на ин назар, ки морост. 

                                  Дар рӯйи ту сирри сунъи бечун 

                                  Чун об дар обгина пайдост [19, 188]. 

Ҳамин мавзуъ: эътирофи сунъи Худо ва дар баробари он дар ҳайрат 

мондан, яке аз нукоти бисёр муҳим дар ҷамолпарастии Саъдӣ ба ҳисоб 

меравад. Худи шоир борҳо ва ба таври мукаррар ҳамин андешаро баён 

намуда ва мақсуди асосӣ аз ҷамолпарастии худро пайванд бар Холиқи сунъ 

додааст. Аз ҷумла, дар байти зерин шоир ба хонандаи худ таъкид менамояд, 

ки ақли ӯро на сурати зебои маъшуқ (заминиву воқеӣ), балки сонеъ ва 

суратнигори он рабудааст: 

                          Бовар макун, ки сурати ӯ ақли ман бибурд, 

                          Ақли ман он бибурд, ки суратнигори ӯст [20, 66]. 

Ин тарзи андеша дидгоҳи Саъдиро бо фалсафаву ирфон иртибот дода, 

нишон медиҳад, ки дар мавзуи ҷамолпарастӣ вай нуқтаи баландтар аз он 

чиро, ки авом дар назар доранд, интихоб намудааст.  

Як нуктаи муҳим дар ҷамолпарастии Саъдӣ ҷанбаи ахлоқӣ доштани он 

аст. Дар ин ҷамолпарастӣ мушоҳидаи ҳусни моҳрӯён – ин назар кардан ба 

хайр маънидод мешавад:  

                     Моро назар ба хайр аст аз ҳусни моҳрӯён, 

                     Ҳар к-ӯ ба шар кунад майл, ӯ худ башар набошад [19, 255]. 

  Ҳамин нуқтаи назар, яъне дидгоҳи ахлоқӣ дар ашъори Саъдӣ баъзан 

омезиш бо тафаккуроти ирфонӣ пайдо менамояд. Саъдӣ дидори рӯйи некӯро 

восита ва муҷиби сафойи қалби ориф медонад: 

                         Нишоти зоҳид аз анвои тоат асту вараъ, 

                         Сафои ориф аз абруи некувон дидан [20, 147]. 

Бояд қайд кард, ки ҷамолпарастӣ ва назарбозии Саъдӣ ва дигар орифон, 

аввалан, вокуниш дар баробари дунёбезориву дунёбадбинии аҳли зуҳд, 

баъдан, истиқбол аз оро ва тафаккури риндӣ, ки бар муқобили зоҳидон 

нигаронида шудааст, мебошад. Дар ин навъи ҷамолпарастӣ, яъне нигаристан 

ба сунъ, ба андешаи Саъдӣ, халале ба имон ва парастиши Худо, ки холиқи 

кулли сунъ аст, ворид намешавад. Зеро, чунонки худи Саъдӣ мегӯяд, мақсуд 

аз мушоҳидаи некӯвон, аслан, на худи сунъ, балки холиқи он аст. Аз ҳамин 

нуқтаи назар аст, ки шоир дар байти зер таъкид менамояд, ки барои 

покчашмон дидани рӯйи хуб монеае вуҷуд надорад, зеро онон бар ин сунъи 

зебо аз дидгоҳи қалбу ботин менигаранд, на хостаҳои нафсонӣ. Бинобар ин, – 

мегӯяд шоир, – агар саҷда аз барои Худо ва мақсуд аз ибодат танҳо рӯйи ниёз 

ба Худо овардан бошад, саҷдагоҳ бутхона ҳам бошад, боке надорад: 

                   Покчашмонро зи рӯи хуб дидан манъ нест, 

                   Саҷда, к-Эзидро бувад, гӯ, саҷдагаҳ бутхона бош [20, 207]. 

Саъдӣ ҷамоли зеборо сабаби ҷалб кардани таваҷҷуҳи одамон медонад 

ва ба назораи зеборухон майлу рағбат доштани худро бо ҳамин сабаб асоснок 

менамояд: 

                        Ночор ҳар ки соҳиби рӯи наку бувад, 

                        Ҳар ҷо ки бигзарад, ҳама чашме дар ӯ бувад [19, 283]. 

Саъдӣ дар ниҳояти истиқбол аз ҷамолпарастӣ хитоб менамояд, ки 

агарчи номи ӯро ба зиштӣ бубаранд, аз зебопарастӣ рӯй нахоҳад гардонид ва 

домани маъшуқи зеборо аз каф нахоҳад дод: 

                          Аз каф надиҳам домани маъшуқаи зебо, 

                          Ҳил, то биравад номи ман, эй ёр, ба зиштӣ [20, 261]. 

Дар ҷодаи зебоипарастӣ, чунонки худи шоир таъкид менамояд, ӯ аз 

чизе ва аз касе андеша наменамояд ва баён медорад, ки бигзор, мардум номи 

ӯро бо ин сабаб ба бадӣ бубаранд.  

Бад-ин тариқ, дар ҷамолпарастии Саъдии Шерозӣ чанд нукта қобили 

таваҷҷуҳ аст. Якум, ин ки ҷамолпарастии ӯ наззораи омиёна ё нохудогоҳона 

аз зебоӣ нест, он реша дар маърифати Илоҳӣ ва биниши орифона дорад. 

Дувум, дар ин ҷамолпарастӣ ҳама офаридаҳову махлуқот, яъне осори сунъ 

иштирок менамоянд, ки дар садр ё меҳвари онҳо инсон қарор дорад, дақиқан, 

ҷинси зан, ки дар ғазалиёти шоир зери унвонҳои ёр, маъшуқа (-и зебо), 

зебонигор, соҳиби рӯйи некӯ, накӯрӯ, моҳрӯ, хуб(-он), хубрӯ(-ён) ва монанди 

инҳо ном гирифта мешаванд. Сеюм, дар ҷамолпарастии Саъдӣ инсонпарварӣ 

дар авҷи камоли худ мерасад, ки дар осори дигар шоирон ин хусусият камтар 

дида мешавад. Чаҳорум, Саъдӣ тавассути ҷамолпарастии хеш дар мисоли 

инсон ё чунонки худи ӯ мегӯяд осори сунъ, назари поку босафое ба ҷинси зан 

дошта, дар тасвири олии зебоиҳо ва отифаҳои зан дастёбу муваффақ гашта, 

ки ин мақом насиби ҳеҷ суханвари пеш ва баъд аз вай нагаштааст. 

 Дар ғазалиёти Саъдӣ дар иртибот бар масоили ғоявию мавзуӣ чанд 

нукта басо муҳим буда, дар қиёс бо кулли дигар нукоти ғазалиёти вай ҷилваи 

бештар доранд. Аввал ин ки мавзуи ишқ ва баёни авотифи ошиқона дар 

ғазалиёти Саъдӣ дар мадди аввал қарор дорад. Агарчи Саъдӣ дар ғазалҳои 

хеш ба баёну тасвири дигар мавзуъҳо низ эҳтимом варзидааст, кулли мавзуот 

дар қиёс бо мавзуи ишқ ҷилваи басо кам доранд. Метавон гуфт, мавзуи ишқу 

муҳаббат дар ғазалиёти Саъдӣ ҳукми калидиву меҳвариро доро буда, дигар 

мавзуъҳои матраҳнамудаи ӯ дар гирди ин мавзуъ мутамарказ гаштаанд. 

 Дувум, дар ғазалиёти Саъдӣ мавзуи ишқу муҳаббати воқеии инсонӣ, ки 

лозимаи он фаъолияти ҳаввос ва эҳсосоти воқеиву диданӣ ва даркшаванда 

аст, дар қиёс бо ишқи ирфонӣ мақоми волотарро доро мебошад. Нақши 

ҳолот, авотиф ва таассуроти қалбие, ки дар шоир бар асари ишқи воқеӣ рух 

медиҳад, дар ғазалиёти шоир то бад-он ҳад аст, ки ҳатто, ҳангоме ки вай 

роҷеъ ба ишқи ирфонӣ ё фавқуттабиӣ сухан мекушояд, зери таъсири ин 



60 
 

 
 

арзишҳои воқеиву даркшаванда қарор мегирад ва каломи ӯ бар худ зебоии 

махсусе қабул менамояд. Бар асари ин дидгоҳи нави Саъдӣ ба мавзуи ишқ, 

дар ғазалиёти вай тасвири як навъи вижаи ишқ, ки сурати омезишёфтаи ҳам 

ишқи воқеӣ ва ба истилоҳ маҷозӣ ва ҳам ишқи ирфонӣ-ҳақиқӣ мебошад, 

ҷилва менамояд. Ин аст, ки дар баъзе ғазалҳои шоир нақши ду навъи ишқ 

омехта мешаванд ва дар ҳамҷойӣ каломи ӯро басо шавқангезу марғуб 

менамоянд. 

 Ғазалиёти Саъдӣ аз ҳайси мавзуъ ва мундариҷа, дар маҷмуъ, дорои ду 

рукни асосӣ аст: ишқу муҳаббат ва фалсафаву ҳикмат. Ҳарчанд ки мавзуи 

ахлоқ низ дар баробари ду мавзуи фавқуззикр дар қиёс бо дигар мавзуъҳо 

ҷилваи махсус дорад, он аслан ба афкори фалсафиву ҳакимонаи шоир 

алоқамандӣ дорад ва тафаккур ё ҷаҳонбиниву фалсафаи ахлоқии ӯро ташкил 

медиҳанд. Аз ин ҷиҳат, ахлоқиёти Саъдӣ як қисмати ҷаҳонбинии фалсафии 

ӯро муаррифӣ менамояд. Аз сӯйи дигар, дар ғазалиёти Саъдӣ мавзуи ахлоқ, 

аввалан, дар қиёс бо мавзуи ишқу муҳаббат, сониян, дар қиёс бо дигар осори 

вай, аз ҷумла «Бӯстон»-у «Гулистон», ҷилваи басо кам дорад.  

Мавзуи ишқ меҳвари кулли мавзуоти ғазалҳои Саъдӣ маҳсуб мешавад. 

Ин мавзуъ аз ду қутб иборат аст, ки яке тасвири ишқи заминӣ ё маҷозӣ, 

дигаре ишқи ирфонӣ ё ҳақиқӣ аст. Тасвири маъшуқи заминӣ дар ғазалҳои 

Саъдӣ мақоми хосса дорад. Саъдӣ аз зумраи бузургтарин суханварони шеъри 

форсист, ки пас аз устод Рӯдакӣ дар тасвири зебоиҳои инсон дар мисоли зан-

маъшуқа нақши бузургеро бар ҷой гузошта, мавзуи асосии жанри ғазалро, ки 

иборат аз баёни эҳсосот ва авотифи қалбӣ дар иртибот бар ишқи инсон 

мебошад, таъмин намуд. Агарчи тасвири ишқ ва маъшуқи ҳақиқӣ дар 

ғазалиёти Саъдӣ нақши қобили таваҷҷуҳ дорад, нақши ҳолот ва хусусиёте, ки 

махсус бар ишқ ва маъшуқи маҷозӣ аст, дар тасвири ишқи ирфонии Саъдӣ 

басо барҷаста аст. 

Дар андешаҳои фалсафиву ҳакимонаи Саъдӣ чаҳор дидгоҳ қобили 

таваҷҷуҳ аст, ки иборат аз диди мутафаккирона ба дунё, афкори орифонаву 

динӣ, риндӣ ва ҳуснпарварӣ ё ҷамолпарастӣ мебошанд. Назари Саъдӣ ба 

дунёву офариниши он аз дидгоҳи як инсони мутадайин ва ориф сурат 

мегирад, вале дар иртибот ба рафтору кирдор ва ахлоқи абнои рӯзгор назари 

ӯ аз дидгоҳи як шоири риндмашраб сурат мепазирад. Дар матолиби 

ирфониву ишқӣ назари Саъдӣ аз нуқтаи ҳуснпарвариву ҷамолпарастӣ намоён 

мегардад. 

БОБИ II. 

СОХТ ВА КОМПОЗИТСИЯИ ҒАЗАЛИЁТИ САЪДӢ 

II.1. Саъдӣ ва интихоби авзон дар ғазал 

Арасту шеърро ба мусиқӣ шабоҳат кардааст [123, 73], ки комилан 

дуруст аст, зеро танҳо шеър аст, ки ба ҷиҳати якнавохтиву ҳамоҳангӣ ва 

танини махсуси худ бо мусиқӣ иртиботи мантиқӣ дорад. Ғазалиёти Саъдӣ 

ҳам дар ин маврид беҳтарин намунаи шабоҳати шеър бо мусиқӣ аст, зеро 

ҷанбаи хушоҳангии савту лафз ва равонии калом дар он ба таври махсус 

эҳсос мешавад.  

Равониву хушоҳангии калом яке аз назаррастарин вижагиҳои поэтикии 

ғазалиёти Саъдӣ ба ҳисоб меравад. Агарчи дар эҷоди равонии шеъри Саъдӣ 

то ҷое содагии тарзи баён ҳам нақш дорад, вале дар ин маврид воситаи 

асосии равонӣ вазнҳои махсуси интихобнамудаи шоир мебошанд, ки дар 

матни ғазалҳои вай, пеш аз ҳама, мусиқиву тараннуми махсуси овозиро 

таъмин менамоянд, на содагии тарзи баёнро. Равонӣ дар шеър ба мусиқӣ 

майл намудани он мебошад, аз ин ҷиҳат ин мавзуъ бештар ба вазни аруз 

алоқамандӣ дорад, на бар содагӯйӣ ва саҳли мумтанеъ. 

Муҳаққиқи эронӣ Зиё Муваҳҳид вижагии мусиқойии ғазалиёти Саъдӣ 

ва Ҳофизро дар интихоби авзони гӯшнавоз, парҳез аз сактаҳои вазнӣ, парҳез 

аз шакли мухаффаф ва шикастаи калимаҳо, корбурди вожаҳое, ки такрори 

сомитҳо ва мусавватҳои онҳо бофте хушоҳанг эҷод мекунад, парҳез аз 

калимаҳои маҷҳулу номаънус, парҳез аз радифҳову қофияҳои душвор, парҳез 

аз таъбирҳои печида ва тасвирҳои номутаносиб қайд намудааст [83, 33]. Бояд 

зикр намуд, ки агарчи нишондоди муҳаққиқи мазкур дар мавриди ғазалиёти 

Саъдӣ баҷоянд, баъзе аз онҳо тааммулталабанд. Бахусус, дар мавриди парҳез 

аз шакли мухаффаф ё мухтасари вожаҳо ва корбурди вожаҳои номаънусу 

маҷҳул дар ғазалҳои Саъдӣ, ки дар боби марбут бар сабки шоир мо дар ин 

бобат зикр хоҳем кард, суханони муҳаққиқи мазкур чандон мувофиқат 

наменамоянд. 

Аз асоситарин омилҳои хушоҳангии ғазалиёти Саъдӣ – ин интихоби 

авзони дилнишину гӯшнавоз мебошад. Радифу қофия, вожаҳои равону 

бесакта, таобиру тасвирҳои хубу малеҳ ва монанди инҳо, агарчи дар равонии 

матни ғазалҳои шоир бетаъсир нестанд, вале омили муҳимми танинангезӣ, 

хушнавоӣ ва гӯшнавозии ғазалиёти шоир – ҳамоно корбурди авзони 

хушоҳангтарини шеъри форсӣ маҳсуб мешаванд. Бинобар ин, Саъдӣ дар 

эҷоди ғазалҳои худ аз бисёр вазнҳои маъмулу роиҷи назми форсӣ истифода 

намудааст. Аз муосирони Саъдӣ, шоирони дигари ғазалсаро низ, монанди 

Амир Хусрав ва Ҳасани Деҳлавӣ дар эҷоди ғазал ба ҷанбаи мусиқоиву 

равонии он аҳаммияти хосса додаанд [30, 66]. Ба андешаи мо, дар хусуси 

равонӣ ва ҷанбаи мусиқӣ мақоми Саъдӣ олӣ аст, чун ба иттифоқи ҷамеи 

соҳибони тазкираҳо ва муҳаққиқон, Саъдӣ дар ғазалсароӣ устоди дараҷаи 

аввал аст ва яке аз омилҳои асосии шуҳрати вай дар ғазалсароӣ ҳамин 

равониву мусиқоии каломи ӯст.  

Роиҷтарин баҳрҳое, ки шоир дар эҷоди жанри ғазал истифода кардааст, 

инҳоянд:  ҳазаҷ, раҷаз, рамал, мутақориб - аз баҳрҳои аслӣ ва музореъ, сареъ, 

мунсареҳ, муҷтас ва хафиф - аз баҳрҳои фаръӣ.  Баҳрҳои мазкур аз 

мусиқидортарин баҳрҳо дар шеъри форсӣ ба шумор рафта, яке аз асоситарин 

омилҳои малҳун шудани каломи мавзун эътироф гаштаанд. Ба василаи 

баҳрҳои мазкур ҷанбаи мусиқоӣ ва танинангезии  ғазалиёти Саъдӣ таъмин 

гардида, каломи вай лаҳни ба худ хоссе пайдо менамояд.  

Мусалламан, авзони арузӣ аз нигоҳи равониву дилнишинӣ 

мутафовитанд ва аз ин ҷиҳат, яке бар дигаре дар мусиқибахшии калом 

бартарӣ ё афзалият пайдо кардааст. Ин мавзуъ дар эҷодиёти Саъдӣ бештар 

дар мавриди ғазалҳои вай аёнтару маълумтар инъикос мешавад, зеро дар 

нигоҳ бар матни ғазалҳои шоир намунаҳои зиёдеро метавон ташхис дод, ки 

ҷанбаи мусиқоии онҳо қиёсан бештар мебошанд ва нисбат бар дигар ғазалҳои 

ӯ фарқи назаррас доранд. Дар таҳлили оморие, ки мо дар атрофи зиёда аз 600 

ғазали Саъдӣ ба анҷом расонидаем, маълум гардид, ки дар маҷмуаи ғазалиёти 

шоир мавқеи шаклҳои ғайрисолими баҳрҳои аслӣ ва баҳрҳои фаръӣ 

назаррастар мебошад. Дар ғазалиёти Саъдӣ  дар нигоҳ бар басомади 

корбурди баҳрҳо ҷойи якумро баҳри рамал – 193 ғазал, ҷойи дуюмро баҳри 

ҳазаҷ – 123 ғазал, сеюмро муҷтас – 110 ғазал, чаҳорумро баҳри музореъ – 90 

ғазал, панҷумро раҷаз – 36 ғазал, шашумро хафиф – 32 ғазал, ҳафтумро 

мунсареҳ – 24 ғазал, ҳаштумро сареъ – 9 ғазал ва нуҳумро баҳри мутақориб 

ишғол менамояд, ки дар ин баҳр дар девони шоир 5 ғазал мавҷуд аст.   Аммо, 

қайд кардан бамаврид аст, ки дар нигоҳи амиқ бар баҳрҳову анвои онҳо, 

мавқеи баҳрҳои музоҳиф, яъне дорои зиҳофот дар ғазалиёти шоир болотар 

мебошад. Чунончи, дар нақшаи зер басомади корбурди зиҳофоту 

мутафарриоти авзони ғазалиёти Саъдӣ ба ин тариқ аст: 

Мавқеъ            Номи баҳр ва зиҳофоти марбут ба он Теъдоди 

ғазал 

1 Муҷтасси мусаммани махбуни аслам 52 ғазал 

2 Музореи мусаммани ахраби макфуфи мақсур 42 ғазал 

3 Музореи мусаммани ахраби макфуфи маҳзуф 31 ғазал 

4 Муҷтасси мусаммани махбуни аслами мусаббағ 28 ғазал 

5 Рамали мусаммани махбуни маҳзуф 26 ғазал 

6 Рамали мусаммани мақсур 22 ғазал 

7 Муҷтасси мусаммани махбуни мақсур 21 ғазал 

8 Ҳазаҷи мусаддаси ахраби мақбузи мақсур 20 ғазал 

9 Рамали мусаммани матвии махбун 19 ғазал 

10 Рамали мусаммани махбуни мақсур 18 ғазал 

11 Ҳазаҷи мусаммани ахраби макфуфи маҳзуф 

Рамали мусаммани машкул 

Музореи мусаммани ахраби арузу зарб - солим 

17 ғазал 

17 ғазал 

17 ғазал 

12 Ҳазаҷи мусаммани ахраби макфуфи мақсур 

Ҳазаҷи мусаддаси маҳзуф 

Рамали мусаммани маҳзуф 

16 ғазал 

16 ғазал 

16 ғазал 

13 Хафифи мусаддаси махбуни аслам 15 ғазал 

14 Ҳазаҷи мусаддаси ахраби мақбузи маҳзуф 14 ғазал 

15 Рамали мусаммани махбуни аслами мусаббағ 

Рамали мусаддаси маҳзуф 

12 ғазал 

12 ғазал 

16 Рамали мусаддаси мақсур 10 ғазал 

 

Дар таҳлили оморӣ, мо теъдоди то 10 ғазалро мавриди бозбинӣ қарор 

додаем ва шумори ғазалҳои дар нақша зикршуда иборат аз 364 адад мебошад, 

ки зиёда аз 50%-и ғазалиёти шоирро ташкил медиҳанд, ҳол он ки дар девони 

шоир зиёда аз 300 ғазали дигар мавҷуданд, ки дар баҳрҳои зиёди музоҳаф, 

вале миқдоран камтар аз 10 номгӯйи ғазал суруда шудаанд. 

Теъдодан зиёд будани баҳрҳои музоҳаф ё мутафарриоти мазкур аз 

таваҷҷуҳи махсуси шоир бар онҳо далолат менамояд. Махсусан, 

мутафарриоти чаҳор баҳри аввали дар нақша овардашуда, монанди муҷтасси 

мусаммани махбуни аслам, муҷтасси мусаммани махбуни аслами мусаббағ, 

музореи мусаммани ахраби макфуфи мақсур ва музореи мусаммани ахраби 

макфуфи маҳзуф, ки Саъдӣ 153 ғазали худро тавассути онҳо сурудааст, 

нишон медиҳад, ки шоир бар корбурди онҳо майли бештар дошта, авзони 

мазкурро аз дигар навъҳои аруз болотар донистааст.  

Шамси Қайси Розӣ ҳам мутафарриоти баҳри муҷтассро авзони дилкаш 

қаламдод намудааст [6, 129]. Дар ҳақиқат, на танҳо мутафарриоти дар 

нақшаи боло овардашудаи баҳри муҷтас, балки дигар музоҳафоти баҳри 

мазкур низ аз шумори равонтарин буҳури назми форсӣ, хоссатан жанри 

ғазал, ба ҳисоб мераванд. Ҳамин аст, ки шоир 110 ғазали худро бо панҷ навъи 

баҳри муҷтас сурудааст, ки аз шумори равонтарину дилкаштарин ғазалҳои 

форсӣ маҳсуб мешаванд. Аз шумори ғазалҳое, ки дар баҳри муҷтасси 

мусаммани махбуни аслам суруда шудаанд, намунаи зерин аз як ғазали шоир 

ба ҳайси мисол пешниҳод мегардад, ки садру ибтидои он зиҳофи махбун, 

рукни аввали ҳашвайн махбун – аз рукни фоъилотун, рукни дувуми ҳашвайн 

махбун – аз рукни мустафъилун ва арузу зарб аслам  (мафоъилун / фаъилотун 

/ мафоъилун / фаълун) мебошад: 

                        Кӣ баргузашт, ки бӯи абир меояд? 

                        Кӣ меравад, ки чунин дилпазир меояд? [19, 300] 

                                          v-v- / vv-- / v-v- / --               

Намунаи ғазалиёти дар ин баҳр эҷонамудаи Саъдӣ, ки рукнҳои арузу 

зарб аслами мусаббағанд - (мафоъилун / фаъилотун / мафоъилун / фаълон) 

дар девони шоир бисёр вомехуранд ва теъдоди онҳо 28 адад мебошад. Фарқи 

ин шуъбаи баҳри муҷтас танҳо дар зиҳофи охири он – фаълон (-∼) аст, ки бо 

ним ҳиҷо аз рукни фаълун (--) берун омадааст. Бояд қайд кард, ки дар баъзе 

ҳолатҳо дар рукнҳои охир, яъне арузу зарб ин фарқ ба назар гирифта 

намешавад ва ҳар ду баробарвазн ҳисобида мешаванд. Ин шуъбаи муҷтас низ 

аз зумраи авзони равону дилкаш шумурда мешавад ва бар каломи шоир 

мусиқии вижае ато менамояд. Аз ҷумла, ғазали зерин бо ин матлаъ дар вазни 

мазкур суруда шудааст: 

                        Зи ҳад гузашт ҷудоӣ миёни мо, эй дӯст, 

                        Биё, биё, ки ғуломи туам, биё, эй дӯст! [20, 81] 

                                         v-v- / vv-- / v-v- / -∼                   

Баҳри музореъ низ аз авзони қобили таваҷҷуҳ дар девони Саъдӣ ба 

ҳисоб меравад. Муҳаққиқи тоҷик Р. Тағоймуродов қайд менамояд, ки баҳри 

музореъ «аз маъмултарин баҳрҳои фаръии аруз аст, ки ҳам дар шеъри форсии 

тоҷикӣ ва ҳам дар шеъри арабӣ мавриди истеъмол қарор мегирад» [125, 131]. 

Ҷойи зикр аст, ки навад ғазале, ки Саъдӣ дар баҳри музореъ сурудааст, танҳо 

марбут бар се шуъбаи ҳаштрукнаи баҳри мазкур мебошанд. Ин нишон 

медиҳад, ки анвои ҳаштрукна аз шуъбаҳои серистеъмол ва равонтарини 

баҳри музореъ ба ҳисоб мераванд. Яке аз ин мутафарриоти ҳаштрукнаи 

серистеъмоли баҳри музореъ дар ғазалиёти Саъдӣ мусаммани ахраби 

макфуфи мақсур (мафъӯлу / фоъилоту / мафоъӣлу / фоъилон) ба ҳисоб 

меравад, ки намунаҳои он дар эҷодиёти шоир нисбат ба ду шуъбаи дигари 

баҳри мазкур аз нигоҳи теъдод 42 адад бештар мебошанд. Абёти дар ин вазн 

сурудашуда дар садру ибтидо ахраб: мафъӯлу – аз рукни мафоъӣлун, дар 

рукни нахусти ҳашвайн макфуф: фоъилоту – аз рукни фоъилотун, дар рукни 

дувуми ҳашвайн макфуф: мафоъӣлу – аз рукни мафоъӣлун ва дар арузу зарб 

мақсур: фоъилон – аз рукни фоъилотун мебошанд. Намунае аз ин шуъба: 

                         Инон магар зи раҳмати маҳз офаридаанд, 

                          К-ороми ҷону унси дилу нури дидаанд [20, 106]. 

                                              --v / -v-v / v--v / -v∼ 

Дувумин шуъбаи серистеъмоли баҳри музореъ дар девони шоир – ин 

ахраби макфуфи маҳзуф ба ҳисоб меравад, ки Саъдӣ 31 ғазали худро бо ин 

вазн сурудааст. Шуъбаи мазкур танҳо бо ҳиҷои дуюми рукни охири худ аз 

шуъбаи болоӣ фарқ мекунад, дар он фоъилон ба фоъилун иваз мешавад 

(мафъӯлу / фоъилоту / мафоъӣлу / фоъилун). Аз ҷумла: 

                            Он рӯй бин, ки ҳусн бипӯшид моҳро 

                            В-он доми зулфу донаи холи сиёҳро [19, 175 ]. 

                                       --v / -v-v / v--v / -v- 

Бо шуъбаи садру ибтидо ахраб ва арузу зарб рукни солими баҳри 

рамал, яъне: мафъӯлу / фоъилотун / мафъӯлу / фоъилотун (--v / -v-- /--v / -v--) 

Саъдӣ ғазалҳои равонро сурудааст, вале онҳо дар қиёс бо ду шуъбаи фавқ 

камтаранд (17 адад). Ин навъ низ аз авзони равони ғазалиёти Саъдӣ маҳсуб 

мешавад. Як хусусияти шуъбаи мазкур дар он аст, ки он даврӣ ҳисоб 

мешавад ва дар ҳолати ҳаштрукнӣ (мусамман) бо иваз кардани ҳиҷоҳо вазни 

он табдил ба дигар баҳр мешавад. Чунончи, ғазали зерини Саъдиро бо ин 

матлаъ метавон ҳам дар баҳри музореи мусамман ва ҳам дар баҳри 

мунсареҳи мусаммани махбуни макшуф (--v-/v--/--v-/v--) тақтеъ кард: 

                         Боз аз шароби дӯшин дар сар хумор дорам, 

                         В-аз боғи васли ҷонон гул дар канор дорам [20, 254].    

Ҳолати табдили ҳиҷо дар баҳрҳои мазкур нишон медиҳад, ки 17 ғазале, 

ки Саъдӣ дар баҳри музореи мусаммани ахраби арузу зарб - солим эҷод 

кардааст, онҳоро, ҳамчунин, метавон дар баҳри мунсареҳ тақтеъ кард. Вале 

дар арузи классикӣ ин вазнро дар баҳри мутазаккира, яъне мунсареҳ тақтеъ 

накардаанд.  

Баҳри рамал низ аз буҳури бисёр равону дилкаш ба ҳисоб рафта, дар 

девони Саъдӣ ғазалҳои бо баҳри рамал дар қиёс ба дигар баҳрҳо бештар ба 

назар мерасанд (193 адад). Бояд қайд кард, ки Саъдӣ дар баҳри солими рамал 

ва мутафарриоту шуъбаҳои алоҳидаи он қиёсан бо баҳрҳои алоҳидаи 

муҷтассу музореъ ғазалҳои камтар сурудааст. Ба андешаи мо, сабаби ин 

камтаваҷҷуҳии шоир ба баҳри рамалу мутафарриоти он, пеш аз ҳама, дар он 

аст, ки ҷанбаи мусиқоии он дар қиёс бо баҳрҳои муҷтассу музореъ камтар 

аст. 

Бо баҳри солими рамал дар девони Саъдӣ ҳамагӣ 5 ғазал дарёфт 

гардид. Агарчи шаклҳои мусаддасу мураббаи ин баҳр дар назми форсӣ 

мавҷуданд, дар ғазалиёти Саъдӣ танҳо шакли мусаммани он истифода 

гардидааст. Ғазалҳои бо баҳри солими рамали мусамман (фоъилотун / 

фоъилотун / фоъилотун / фоъилотун) сурудаи Саъдӣ аз ҷумлаи  равонтарин 

ғазалҳои вай маҳсуб мешаванд. Аз ғояти равонӣ ашъори Саъдӣ дар ин вазн, 

баъзан,  наздик ба наср мешавад ва хонанда фикр мекунад, ки он каломи 

мансур аст, на назм. Аз ҷумла: 

                Ҳар ки чизе дӯст дорад, ҷону дил бар вай гуморад, 

                Ҳар ки меҳробаш ту бошӣ, сар зи хилват барнаёрад [19, 246]. 

                                         -v-- / -v-- / -v-- / -v-- 

Саъдӣ бо мутафарриоти баҳри мазкур дар маҷмуъ 188 ғазал эҷод 

намудааст, ки ин аз таваҷҷуҳи зиёди Саъдӣ ба шуъбаҳои ғайрисолими баҳри 

рамал далолат менамояд.   

Саъдӣ бо вазни рамал бештар ашъори ҳаштрукна (мусамман) 

сурудааст, ки теъдоди онҳо умуман 162 ададро дарбар мегирад, ҳол он ки 

ғазалиёти дар мутафарриоти шашгона (мусаддас)-и ин баҳр сурудааш иборат 

аз 12 адад мебошанд.   

Шуъба ё навъи фаръии аз ҳама серистеъмоли баҳри рамал дар девони 

Саъдӣ – ин рамали мусаммани махбуни аслам (фоъилотун / фаъилотун / 

фаъилотун / фаълун) маҳсуб мешавад, ки дар ин вазн шоир 34 ғазалро эҷод 

намудааст. Вазни мазкур аз чаҳор рукн дар ҳар мисраъ ё ҳашт рукн дар як 

байт буда, садру ибтидои он солим – фоъилотун, ҳашвайн махбун – 

фаъилотун ва арузу зарб аслам – фаълун мебошад. Намуна: 

                    Он на ишқ аст, ки аз дил ба даҳон меояд 

                    В-он на ошиқ, ки зи маъшуқа ба ҷон меояд [20, 120]. 

                                        -v-- / vv-- / vv-- / -- 

Навъи дувуми фаръии серистеъмоли баҳри рамал дар девони Саъдӣ 

мусаммани махбуни арузу зарб – махбуни маҳзуф (фоъилотун / фаъилотун / 

фаъилотун / фаъилун) мебошад, ки тавассути он шоир 26 ғазал сурудааст. Ин 

навъ аз анвои қаблӣ бо рукни охири худ, ки дар арузу зарб махбуни маҳзуф – 

фаъилун (vv-) мебошад, фарқ менамояд: 

                    Ҳар киро боғчае ҳаст, ба бӯстон наравад, 

                    Ҳар ки маҷмуъ нишастаст, парешон наравад [19, 289]. 

                                          -v-- / vv-- / vv-- / vv- 

 Навъи дигари серистеъмол аз мутафарриоти баҳри рамал дар девони 

Саъдӣ мусаммани мақсур ба шумор меравад, ки фарогири 22 ғазал мебошад. 

Ин навъ аз анвои мазкури баҳри рамал бо он фарқ мекунад, ки дар ҳашвайн 

мисли садру ибтидо рукни он солим – фоъилотун буда, дар арузу зарб мақсур 

– фоъилон (-v∼) мебошад, яъне: фоъилотун / фоъилотун / фоъилотун / 

фоъилон. Навъи мазкур аз баҳри солими рамал танҳо бо рукнҳои охири худ 

фарқ менамояд: 

                    Ҳар ки бо ёр ошно шуд, гӯ, зи худ бегона бош, 

                    Такя бар ҳастӣ макун, дар нестӣ мардона бош [20, 207]. 

                                           -v-- / -v-- / -v-- / -v∼              

Бо навъи дигари наздик бо навъи мусаммани мақсур ҳам дар девони 

Саъдӣ 16 ғазал вомехӯранд, ки он дар рукни арузу зарб маҳзуф – фоъилун (-

v-) мебошад. Дар баҳри мазкур ҳиҷои рукни охир нимто кӯтоҳтар аст: 

                Дӯст медорам ман ин нолидани дилсӯзро, 

                То ба ҳар навъе ки бошад, бигзаронам рӯзро [19, 173].  

                                         -v-- / -v-- / -v-- / -v- 

 Баъд аз навъи мусаммани мақсур, дар девони Саъдӣ аз анвои баҳри 

рамал (ҷуз аз мусаммани маҳзуф, ки зикраш дар боло рафт) мусаммани 

махбуни мақсур (18 ғазал), мусаммани машкул (17 ғазал), мусаддаси маҳзуф 

(12 ғазал) ва мусаддаси мақсур (10 ғазал) қарор доранд, ки дорои мусиқӣ ва 

равонии махсус мебошанд.  

Миёни ҳамаи баҳрҳои асливу фаръӣ баҳри ҳазаҷ ягона баҳре ба ҳисоб 

меравад, ки Саъдӣ ба навъи солими он (мафоъӣлун / мафоъӣлун / мафоъӣлун 

/ мафоъӣлун /) ғазали бештар эҷод намудааст. Баҳри ҳазаҷи солим аз шумори 

равонтарин авзони шеъри форсӣ, аз ҷумла ғазалиёти Саъдӣ ба ҳисоб меравад. 

Ин баҳр дорои оҳанги махсуси ҳузнангез мебошад ва дар ошиқонаҳои Саъдӣ 

ҳам ҷуз аз мусиқии равон оҳанги риққатнокеро ато намудааст. Чунончи, 

ғазали зерин бо ин матлаъ, ки дар ҳамин вазн суруда шудааст, аз равонтарин 

ғазалиёти Саъдӣ шумурда мешавад: 

                  Ду чашми масти майгунат бибурд ороми ҳушёрон, 

                  Ду хоболуда бирбуданд ақл аз дасти бедорон [19, 386]. 

                                               v--- / v--- / v--- / v--- 

Таҳлили қиёсии авзони марбут бар баҳри ҳазаҷ нишон дод, ки дар 

девони шоир баҳри солими ҳазаҷ дар мавқеи аввал қарор дорад ва навъҳои 

фаръии он – ҳар яке дар алоҳидагӣ баъд аз он меистанд. Чунончи, дар девони 

шоир бо баҳри ҳазаҷи солим (v---/v---/v---/v---) 23 ғазал, ҳазаҷи мусаддаси 

ахраби мақбузи мақсур (--v/v-v-/v-∼) 20 ғазал, ҳазаҷи мусаммани ахраби 

макфуфи маҳзуф (--v/v--v/v--v/v--) 17 ғазал, ҳазаҷи мусаммани ахраби 

макфуфи мақсур (--v/v--v/v--v/v-∼) ва ҳазаҷи мусаддаси маҳзуф (v---/v---/v--) 

16 ғазал, ҳазаҷи мусаддаси ахраби мақбузи маҳзуф (--v/v-v-/v--) 14 ғазал, 

ҳазаҷи мусаддаси мақсур (v---/v---/v-∼) 9 ғазал, ҳазаҷи мусаддаси мақбузи 

мақсур (v---/v-v-/v-∼) 5 ғазал ва ҳазаҷи мусаддаси ахраби мақбузи муханнақ 

(--v/v-v-/v---) 3 ғазал ба чашм мерасад. 

Омори мазкур нишон медиҳад, ки Саъдӣ бар анвои фаръии баҳри ҳазаҷ 

низ бетаваҷҷуҳ набуда, баръакс, нисбат ба онҳо майли бештар доштааст. Дар 

девони Саъдӣ аксари ғазалҳои дар анвои фаръии баҳри ҳазаҷ сурудашуда ба 

шакли шашрукна – мусаддаси он тааллуқ доранд, ки дар маҷмуъ иборат аз 67 

адад буда, бештар аз 66% ғазалиёти ин анвоъро ташкил медиҳанд. Ғазалҳои 

ҳаштрукна – мусамман иборат аз 33 адад буда, 34%-ро дар бар мегиранд.  

Миёни анвои фаръии баҳри мазкур дар мавқеи аввал баҳри шашрукна – 

ҳазаҷи мусаддаси ахраби мақбузи мақсур қарор дорад, ки бо теъдоди 

зиёдтари худ мавқеи аввалро ишғол карда, тахминан 18%-ро ташкил 

медиҳад. Ин навъ аз мутафарриоти бисёр равону дорои мусиқии хос буда, 

садру ибтидои он ахраб – мафъӯлу, ҳашви ду мисраъ мақбуз – мафоъилун ва 

арузу зарб мақсур – мафоъӣл мебошад. Чунончи:                                

                               Имрӯз чунонӣ, эй парирӯй, 

                               К-аз моҳ ба ҳусн мебарӣ гӯй [19, 181].      

                                             --v / v-v- / v-∼ 

Ҳазаҷи мусаддаси маҳзуф (мафоъӣлун / мафоъӣлун / фаъӯлун) дувумин 

баҳри шашрукна аст, ки Саъдӣ дар эҷоди ғазалиёти худ бар он таваҷҷуҳ 

намудааст. Равонии ин навъи баҳри мазкур дар он эҳсос мешавад, ки дар он 

ҷуз аз арузу зарб, ки маҳзуфанд, дигар ҳама рукнҳо – садру ибтидо ва ҳашви 

ҳар ду мисраъ солим мебошанд. Чунончи: 

                                  Рафиқи меҳрубону ёри ҳамдам 

                                  Ҳама кас дӯст медоранду ман ҳам [20, 132]. 

                                                  v--- / v--- / v-- 

Бо рукни арузу зарб маҳзуф Саъдӣ, ҳамчунин, дигар навъи баҳри ҳазаҷ: 

мусаддаси садру ибтидо ахраб ва ҳашвайн мақбуз (мафъӯлу / мафоъилун / 

фаъӯлун)-ро низ истифода карда ва тавассути он 14 ғазалро сурудааст. Ин 

навъи баҳри мазкур низ аз ҷумлаи буҳури равону дилкаш ба ҳисоб меравад. 

Чунончи: 

                                Гар ҷон талабӣ, фидои ҷонат, 

                                Саҳл аст ҷавоби имтиҳонат [20, 86].                         

                                                 --v / v-v- / v-- 

Дар анвои дигари баҳри ҳазаҷи мусаддас, аз ҷумла, ҳазаҷи мақсур, 

мақбузи мақсур  ва ахраби мақбузи муханнақ дар девони Саъдӣ ғазалҳои 

равон ҷой доранд, вале теъдоди онҳо нисбат бар анвои боло камтаранд. 

Ба баҳри ҳаштрукнаи ҳазаҷ, ҷуз аз мусаммани солим, Саъдӣ, ҳамчунин, 

ба мутафарриоти он таваҷҷуҳ доштааст. Ин шуъбаҳои фаръӣ, агарчи ҳамагӣ 

ду навъ: ҳазаҷи мусаммани ахраби макфуфи маҳзуф (мафъӯлу / мафоъӣлун / 

мафоъӣлун / фаъӯлун) ва ахраби макфуфи мақсур (мафъӯлу / мафоъӣлун / 

мафоъӣлун / мафоъӣл)-ро дар бар мегиранд, теъдодан нисбат ба баъзе анвои 

шашрукна зиёданд, чун дар ҷамъ фарогири 33 ғазалро мебошанд. Бояд қайд 

намуд, ки ҳар ду навъи фаръии мазкур аз рӯйи махраҷу баромад як вазн ба 

ҳисоб мераванд, чун дар садру ибтидо ва ҳашвайни якуму дувум баробар 

буда, танҳо дар рукни охир – арузу зарб бо ним ҳиҷои охир аз ҳам фарқ 

мекунанд. Чунончи, дар намунаҳои зер ин наздикӣ ва фарқи онҳо мушоҳида 

мешавад: 

Ҳазаҷи мусаммани ахраби макфуфи маҳзуф: 

                        Он кас ки аз ӯ сабр муҳол асту сукунам, 

                         Бигзашт, даҳ ангушт фурӯ бурда ба хунам [20, 141].  

                                                  --v / v--v / v--v / v-- 

Ҳазаҷи мусаммани  ахраби макфуфи мақсур: 

                             Аз савмаа рахтам ба харобот бароред, 

                             Гард аз ману саҷҷодаи томот бароред [20, 247].  

                                                 --v / v--v / v--v / v-∼ 

Аз шуъбаҳои баҳрҳои фаръӣ ҷуз аз муҷтассу музореъ таваҷҷуҳи Саъдӣ 

ба баҳри хафиф, хоссатан навъи мусаддаси махбуни аслам, бештар будааст. 

Сабаби ин таваҷҷуҳи шоир шояд дар он бошад, ки ҳиҷоҳои арузу зарби 

баҳрҳои мазкур қариб ки дар вазн баробаранд. Баҳри хафиф танҳо шашрукна 

буда, рукнҳои солими он фоъилотун ва мустафъилун мебошад [119, 162]. 

Агар дар девони Саъдӣ 7 ғазал бо баҳри хафифи мусаддаси махбуни аслами 

мақсур, 6 ғазал бо хафифи мусаддаси аслами мусаббағ ва 4-то бо хафифи 

мусаддаси махбуни маҳзуф мавҷуд бошад, 15 ғазали боқимонда бо хафифи 

мусаддаси махбуни аслам (фоъилотун / мафоъилун / фаълун) эҷод шудаанд. 

Ин баҳр ду рукни ибтидоияш, яъне садру ҳашв – фоъилотун ва мафоъилун 

(аз мустафъилун) буда, рукни охири он зиҳофи фаълун буда, аслам номида 

мешавад. Чунончи: 

                               Шуриши булбулон саҳар бошад, 

                                Хуфта аз субҳ бехабар бошад [19, 252]. 

                                                      -v-- / v-v- / --                         

Дар се навъи дигари фаръии баҳри хафиф, ки Саъдӣ тавассути онҳо 

ғазал сурудааст, рукнҳои садру ибтидо ва ҳашвайн ҳамчунон барқарор монда, 

танҳо зиҳофоти онҳо, ки дар рукни охиранд, табдил меёбанд; аз ҷумла дар 

махбуни аслами мусаббағ арузу зарб ба фаълон, дар махбуни мақсур ба 

фаъилон ва дар махбуни маҳзуф ба фаъилун иваз мешаванд. 

Бояд зикр кард, ки Саъдӣ дар эҷоди ғазалҳои худ бештар аз баҳрҳои 

равону дорои ҷанбаи мусиқии махсус, амсоли музореъ, мунсареҳ, рамал, 

хафиф ва ҳазаҷ, ки дар назми форсӣ бештар мавриди истифода қарор 

доштаанд, истифода бурдааст. Ҳамин ҷанбаи шаклию савтӣ дар саропойи 

ғазалҳои ӯ ҷилвагар гардида, бар онҳо вижагии қобили таваҷҷуҳ бахшидааст. 

На танҳо дар шеъри форсии даврони Саъдӣ, дар тамоми таърихи 

ғазалсаройии форсӣ, ғазалиёти Саъдӣ бо ҳамин хусусияти аслии худ – 

равониву дорои мусиқии ҷаззоб фарқи махсус доранд. Ин вижагӣ минбаъд 

дар шоирони дигари бузурги ғазалсаро, аз ҷумла Камоли Хуҷандӣ, Мавлоно 

Абдурраҳмони Ҷомӣ, Бадриддин Ҳилолӣ намунаи пайравӣ қарор гирифта, бо 

тарзҳои гуногун рушду тараққӣ дода шуд.   

II. 2. Қофия ва хусусиятҳои он дар ғазалҳои Саъдӣ 

Вожаи қофия дар фарҳангномаҳо дар маънои аслӣ пушти гардан ва дар 

маънои маҷозӣ охири ҳар чиз маънидод шудааст [161, 701 ]. Дар маънои 

истилоҳӣ қофия якчанд ҳарфи ба ҳам монанд ва ҳамоҳангро меноманд, ки 

дар охири ҳар мисраъ омада, бо ин тариқ вазни шеърро таъмин менамоянд 

[154, 652].   

Дар ғазалиёти Саъдии Шерозӣ қофия ба ҳайси яке аз рукнҳои муҳимми 

шеър ва таъминкунандаи ҷанбаҳои гуногуни лафзӣ, адабӣ ва мусиқоии он 

дорои мақоми басо назаррас мебошад. Абдулҳусайни Зарринкӯб эҳсосу 

андешаи шоириро филиз ҳисобида, танҳо вазну қофияро омили аслии об 

кардани ин филиз медонад ва ба фӯлод ва «қудрату ҷилои фӯлодин» табдил 

бидиҳад [55, 85]. Ба нигоҳ ба девони Саъдӣ метавон хусусиятҳои гуногуни 

қофияро дар матни ғазалҳои ӯ муайян намуд ва нақши онро дар ба вуҷуд 

омадани сабки махсуси шоир ташхис дод. Муҳимтарин хусусиятҳо дар 

корбурди қофия, ки дар маҷмуъ бавуҷудоваранда ё созандаи шохисаҳои 

сабкӣ дар ғазалиёти Саъдӣ ба шумор мераванд, инҳо чигунагии истифодаи 

қофия дар дарун ё миёни матни ғазал, бакоргирии имола дар қофиябандӣ ва 

такрори қавофӣ дар абёт ба ҳисоб мераванд.  

Аз хусусиятҳои назарраси ғазалиёти Саъдии Шерозӣ – ин истифодаи 

қофияҳои нав ба ҳисоб меравад, ки дар мавриди худ камназиранд. Яке аз 

вижагиҳои қофиябандии Саъдӣ ба кор гирифтани бандаки хабарӣ дар шахси 

ғоиб (3-юм)-и шумораи ҷамъ бо ҳарфи равӣ - охирин ҳарфи маънодори 

калима ба ҳисоб меравад. Аз ҷумла, дар яке аз ғазалҳои шоир, ки бо матлаи: 

                     Дилбаро, пеши вуҷудат ҳама хубон адаманд, 

                     Сарварон бар дари савдои ту хоки қадаманд [20, 110] 

оғоз мешавад, бо вожаҳои охири байти мазкур (-анд) вожаҳое амсоли «ғам, 

ҳарам, санам, бидам, кам, рақам, бичам, ҳакам, хадам, баҳам, алам, ситам, 

бирам дар шакли ғаманд, ҳараманд, санаманд, бидаманд, каманд, рақаманд, 

бичаманд, ҳакаманд, хадаманд, баҳаманд, аламанд, ситаманд, бираманд» 

ҳамқофия гардидаанд, ки ин тарзи қофиябандӣ нодир аст. Дар ғазали мазкур 

дар мавриди қофиябандӣ боз як хусусияти дигар низ мушоҳида мешавад, 

Саъдӣ вожаҳои феълиро бо ғайрифеълӣ ҳамқофия намудааст. 

 Дар мавриди дигар, Саъдӣ ҷузви «-агӣ»-ро дар таркиби вожаҳои 

ҳамқофия ворид сохтааст. Аз ҷумла дар ғазали дигар бо матлаи: 

                      Сахт зебо меравӣ якборагӣ, 

                      Дар ту ҳайрон мешавад наззорагӣ [20, 171] 

ин ҳолат ба назар мерасад. Саъдӣ бо қофияҳои матлаъ вожаҳоеро, амсоли 

парирухсора(-агӣ), бора(-агӣ), майхора(-агӣ), овора(-агӣ) ва бечора(-агӣ)-ро 

ҳамқофия намудааст. Бояд зикр намуд, ки чунин ҳолати қофиябандӣ нодир 

аст ва дар мавриди худ нав ба ҳисоб меравад. 

 Дар ғазали дигар, Саъдӣ дар қисмати қофия вожаҳоро бо ихтисораи 

бандакҷонишини шахси 1-уми танҳо: -им (-ам, -ям), ки соҳибиятро ифода 

мекунад, истифода намудааст. Матлаи ғазали зерин: 

                                 Бо фароғат чанд созам, барги танҳоим нест, 

                                 Дастгоҳи сабру поёни шикебоим нест [20, 241]. 

Хусусияти дигари ғазалиёти Саъдӣ бакоргирии қофияҳои дарунӣ дар 

матни ғазал мебошад. Агарчи дар девони шоир дар аксари намунаҳои жанри 

мазкур як навъ мусиқӣ ва хушоҳангии вижа эҳсос мешавад, бо таваҷҷҷуҳи 

дақиқтар бар матни ашъори вай метавон ғазалҳои алоҳидаро дарёфт кард, ки 

дар онҳо оҳангнокӣ ва мусиқии бештар мушоҳида мешавад. Ин қабил 

ғазалиёт қиёсан бо дигар ҳамтоёни жанрии худ фарқи басо назаррас доранд 

ва ганҷинаи сурудаҳои дилнишину тараннумдор ва оҳангноки шоирро 

ташкил медиҳанд. 

Бояд эътироф кард, ки агар яке аз роҳҳои асосии тараннуму хушоҳангӣ 

ва ҷанбаи мусиқоии бештар қабул кардани ашъори Саъдӣ дар интихоби 

вазнҳои махсуси арузӣ аз ҷониби вай бошад, чунонки дар ин хусус дар фасли 

қаблӣ ишора шуд, роҳи дигар дар ин маврид корбурди махсуси қофия 

мебошад, ки бештар ба дарунмоя ё дохили ғазалҳои шоир тааллуқ доранд. 

Яъне, шоир дар истифодаи қофия назари васеътар намуда, ҷуз аз вазифаи 

аслии он ки дар охири мисраъҳо ва ё пеш аз радиф ба кор бурда мешавад, 

онро ҳамчунон дар дарун ё миёни мисраот истифода намуда ва бо ин тариқ, 

мусиқии аҷибу дилнишине бар ғазалиёти хеш бахшидааст. Бояд зикр кард, ки 

қофияи даруниро дар илми баён тарсеъ меноманд [60, 179]. Ба василаи 

тарсеъ, яъне овардани алфози ҳамқарина ё наздикталаффуз дар андаруни 

мисраъ мусиқии махсуси дилнишин ба вуҷуд меояд.  

Корбурди тарсеъ ё қофияи дарунӣ дар дохили матни ғазалҳои Саъдӣ бо 

роҳҳои гуногун сурат гирифта, дорои хусусиятҳои фарқкунанда мебошад. 

Яке аз ин роҳҳо дар бастани қофияи даруниест, ки танҳо дар мисраи аввали 

байти ғазал сурат мегирад, яъне мисрае, ки ба қофияи умумии абёти ғазал 

ягон робитае надорад. Ба вуҷуд овардани чунин ҳолат аз ҷониби Саъдӣ, 

бешубҳа, танҳо бо мақсади таъмин намудани мусиқии бештар дар андаруни 

байт, бавижа мисраи якум мебошад. Чунончи, дар байти зерин ҳамин ҳолат 

ба чашм мерасад: 

                      Дилшудаи пойбанд, гардану ҷон дар каманд, 

                      Заҳраи гуфтор на, к-ин чӣ сабаб в-он чарост? [20, 49]  

Чунин тарз, асосан, дар ашъори вазнашон мутановиб ё худ даврӣ дида 

мешавад, вале гоҳе дар авзони баҳрҳои ҳазаҷу раҷази мусаммани солим низ 

мушоҳида мешавад. Чунонки аз байти боло дида мешавад, қофиябандӣ 

тавассути вожаҳои ишоратшуда танҳо ба мисраи якум тааллуқ дорад ва танҳо 

ҷанбаи мусиқоии ҳамин мисраъро меафзояд. Вале набояд фаромӯш намуд, ки 

миёни мисраи якум ва дуюм ҳамоҳангиии умумие низ мавҷуд аст, ки он ба 

василаи вазни воҳиди ғазал (-vv- / -v∼ / -vv- / -v∼) сурат мепазирад.  

Роҳи дигари қофиябандӣ дар ғазалҳои Саъдӣ – ин дар як байт се бор 

сурат пазируфтани ҳамоҳангӣ ё ягонагии танини ҳуруф мебошад. Чунин 

тарзи қофиябандӣ ба қофияи аслии байт, ки қоидатан дар охири мисраъ (агар 

мисраъ радиф надошта бошад) омада, онро ҳусни анҷом мебахшад ва ё пас аз 

радиф оварда мешавад, алоқае надорад. Яъне, қофияҳои дарунӣ ҷуз аз 

қофияҳои умумии матни ғазал мебошанд ва бо он ҳеҷ гуна робитаи шакливу 

оҳангӣ надоранд. Ба дигар маънӣ, бо бастани чунин навъи қофия шоир 

мусиқии иловагие бар ғазали худ бахшида, оҳангнокӣ ва ё хушсадоии онро 

дучанд менамояд. Масалан, дар байти зерини шоир ҳамин ҳолат мушоҳида 

мегардад: 

                  Марав ҳар сӯву ҳар ҷо гаҳ, ки мискинон наянд огаҳ, 

                  Намебинад касат ногаҳ, ки ӯ шайдо намебошад [20, 100]. 

Бояд зикр намуд, ки агарчи вожаи «гаҳ» ва ду ҷузъи «гаҳ» дар вожаҳои 

«огаҳ» ва «ногаҳ» дар миқдори ҳуруф ва ҳамоҳангӣ ба радиф монандӣ 

доранд, вале чун ҳар се вожа дар алоҳидагӣ маъниҳои мутафовиту ҷудогона 

доранд ва дар ҷинси худ дорои маънои воҳиду аз ҳам фарқкунанда 

мебошанд, онҳо ба қофия тааллуқ доранд, на ба радиф. Инро ҳам қайд кардан 

бамаврид аст, ки вожаҳои гаҳ, огаҳ ва ногаҳ ҳеҷ вақт бо ҳам радиф шуда 

наметавонанд, зеро яке аз талабот дар қоидаи радифбандӣ – ин такрор ё 

ягонагии маънӣ аст; дар сурати ғайр, яъне риоя нашудани ягонагии маъноӣ 

онҳо ба ҳеҷ ваҷҳ бо ҳамдигар радиф шуда наметавонанд. Чунин тарзи 

истифода аз санъати тарсеъ, яъне ҷуз аз қофияи умумии ғазал дар ҳар байт ба 

таври алоҳида ба кор бурдани вожаҳои наздикталаффуз ё ҳамоҳанг дар 

девони Саъдӣ кам мушоҳида намешавад.   

Дар девони шоир ғазалҳои зиёдеро метавон пайдо намуд, ки дар онҳо 

тарсеъкорӣ ҷилои бештар дорад ва нишондиҳандаи таваҷҷуҳи махсуси 

муаллифи онҳо нисбат ба оҳангнокии сухани мавзун ё ҷанбаи мусиқоии 

калом ба ҳисоб меравад.  

Дар ғазали зер бо матлаи «Бихром, биллаҳ, то сабо бехи санавбар 

барканад, - Бурқаъ барафкан, то биҳишт аз ҳур зевар барканад» ҳам ҷуз аз 

байти матлаъ дар ҳама абёти боқимонда корбурди се қофия ба назар мерасад 

[20, 109]. Агарчи ғазалҳои саропо бо се қофияи дарунӣ оросташуда дар 

девони Саъдӣ камтар мебошанд, аммо, бояд қайд кард, ки дар девони шоир 

абёти ҷудогонаи зиёд ба чашм мерасанд (яъне байтҳое, ки аз ғазалҳои 

алоҳида мебошанд), ки дар онҳо се қофия истифода гардидаанд. 

Хусусиятҳои дигари назарраси ғазалиёти Саъдӣ дар робита бар 

корбурди тарсеъ – ин танаввуъ ё гуногунрангии вожаҳое мебошад, ки 

ҳангоми талаффуз дар ҳуруфи охири онҳо ҳамоҳангӣ эҳсос мешавад ва ин 

ҳамоҳангӣ марбут бар ду мисраъ мебошад. Аз ҷумла, дар байти зерин миёни 

вожаҳои ҳамдаме ва маҳраме, гӯяд ва орад, сухане ва хабаре, пеши ва сӯи 

ҳамин ҳолат мушоҳида мешавад: 

                        Ҳамдаме нест, ки гӯяд сухане пеши манат, 

                        Маҳраме нест, ки орад хабаре сӯи туам [20, 133]. 

Агарчи тарсеъкории назири байти болоро дар балоғат дараҷаи баланд 

ва манзалати шариф мегӯянд, он дар ғазалҳои Саъдӣ басо кам вомехӯрад. Ба 

назар мерасад, ки шоир ба чунин навъи тарсеъ чандон таваҷҷуҳе надоштааст 

ва дар аксари мавридҳо ба ҳамоҳангии ҳуруфи қофия басанда мекардааст.  

Бад-ин тариқ, тарсеъкорӣ ё қофияҳои дарунӣ дар абёти ғазалҳои Саъдӣ 

умуман дар ду навъ: мисраъ (хусусан, мисраи якуми байт) ва байт мушоҳида 

мешаванд. Қофияҳои андаруни як мисраъ бештар ба ғазалҳои алоҳида 

тааллуқ доранд, яъне марбут ба як ғазали воҳид ё комил нестанд. Ин гуна 

қофияҳоро метавон қофияҳои мисраӣ ё дуқофия ном гирифт, зеро онҳо танҳо 

марбут ба як мисраъ – мисраъҳои якуми байтҳо мебошанд. Қофияҳои навъи 

дуюм, ки дар ҳаҷми як байти пурра истифода гардидаанд, ду тарзи истифода 

доранд: дар ғазалҳои воҳид ё як ғазали пурра ва ғазалҳои ҷудогона. Ин гуна 

қофияҳоро қофияҳои байтӣ ё сеқофия ном гузоштан ҷоиз аст, чун онҳо бар як 

байт тааллуқ доранд. 

Хусусиятҳои назарраси дигар дар қофиябандии Саъдӣ – ин ба кор 

гирифтани имола ба ҳайси қофия мебошад. Имола дар маънои истилоҳӣ 

табдил додани ҳарфи  «алиф» (-о) ба ҳарфи «йо» (-е, -и) буда, ин ҳодисаи 

забонӣ, махсусан, дар вожаҳои арабӣ  сурат мепазирад [160, 477]. Ҳодисаи 

мазкур дар забони тоҷикӣ бештар дар шеър ба амал омада, шоирони классик 

бо талаботи вазни шеър вожаҳоро табдили ҳарф намуда, бо вожаҳои мисраи 

қаблӣ ҳамқофия мекарданд. Ҳодисаи имола дар адабиёти классикӣ бештар 

дар шоирони асрҳои X-XII мушоҳида гардида, дар асрҳои минбаъда 

корбурди басо кам дорад. 

Аммо, дар ғазалиёти Саъдӣ ҳодисаи мазкур чандин бор мавриди 

истифода қарор гирифтааст. Саъдӣ барои ҳамқофия намудани абёти ғазалаш 

вожаҳои итоб, ҳиҷоб, ҳисоб, китоб, рикоб, Ҳиҷоз, ҷиҳоз, эҳтироз ва амсоли 

инҳоро шикаста, онҳоро дар шакли итеб, ҳиҷеб, ҳисеб, китеб, рикеб, Ҳиҷез, 

ҷиҳез ва эҳтирез  овардааст. 

 Яке аз вижагиҳои корбурди имола дар қофиясозии Саъдӣ – ин дар 

матни як ғазал истифода кардани чанд имола аст. Аз ҷумла, дар байтҳои 

зерин, ки аз як ғазали шоиранд, дар имолаҳои пуритеб, ҳиҷеб, Шуъеб ва 

ҳисеб ҳамин ҳолат мушоҳида мешавад: 

                      Румиёна рӯй дорад, зангиёна зулфу хол, 

                      Чун камони чочиён абруй дорад пуритеб. 

                      Аз аҷоибҳои олам сию ду чизи аҷиб 

                      Ҷамъ мебинам аён дар рӯи ӯ ман бе ҳиҷеб... 

                      Муъҷизоти панҷ пайғамбар ба рӯяш – дар падид, 

                       Аҳмаду Довуду Исо, Хизру домоди Шуъеб. 

                       Эй санам, гар ман бимирам ночашида з-он лабон, 

                       Додгар аз ту бихоҳад доди ман рӯзи ҳисеб [19, 180-181].  

Нақши имолаҳо дар ғазалиёти Саъдӣ то он ҷост, ки, баъзан, онҳо бо 

вожаҳои дигари саҳеҳ, яъне ғайриимолавӣ, дар қофиясозиҳои шоир баробарӣ 

карда, ҷилваи назаррас пайдо менамоянд. Аз ҷумла, дар ғазали зери матлаи 

«Рафтию сад ҳазор дилат дар рикеб, - Эй ҷони аҳли дил, кӣ тавонад зи дил 

шикеб» [19, 181], ки аз 11 байт иборат аст, Саъдӣ 6 имоларо дар шумори 

итеб, ҳисеб, китеб, ҳиҷеб ва рикеб (ду бор) истифода намудааст, ки ин ҳолат 

аз ҳусни таваҷҷуҳи шоир нисбат бар имола шаҳодат медиҳад. 

Вижагии дигар дар бакоргирии имола аз ҷониби Саъдӣ ин шикастани 

қоидаи имоласозии анъанавӣ аст, ки тибқи он танҳо вожаҳои арабӣ иштирок 

карда ва дар онҳо ҳарфи «алиф» танҳо ба ҳарфи «йо» табдил дода мешуд. 

Саъдӣ дар яке аз ғазалҳояш вожаи озарро, ки аслан, порсии дарист ва ба моҳи 

март баробар аст, дар шакли озор оварда, онро бо вожаҳои охири дигар абёти 

ғазал ҳамқофия намудааст ва бо ин амал қоидаи имоласозиро шикастааст: 

                               Шак нест, ки бӯстон бихандад, 

                               Ҳар гаҳ ки бигиряд абри озор [19, 307].  

Имолаҳо дар матни ғазалиёти Саъдӣ, аслан, барои таъмини қофия 

истифода мешаванд. Аз ин ҷиҳат, агар онҳо гоҳе дар байни мисраъ истифода 

шаванд, бо қофия робитае надоранд ва вазифаи онҳо дар ин маврид таъмини 

тавозун ё баробарвазнии рукнҳои байт мебошад. Яъне, шоир тавассути 

имолаҳо рукнҳои байтро аз ҷиҳати вазн як намуда, бо ин роҳ тавозуни 

шеъриро фароҳам месозад. Ҳамин ҳолат дар байти зерин дар мавриди имолаи 

озар, яъне озор мушоҳида мешавад: 

                               К-абри озору боди наврӯзӣ 

                               Дурфишон мекунанду анбарбез [19, 317].  

Нақши вазн дар ба кор гирифтани ҳамчунин имола барҷаста аст. 

Чунончи дида мешавад, имолаи мазкур ба қофия робитае надорад, балки 

вазифаи он таъмини баробарвазнӣ аст. Он рукни нахусти мисраи аввалро бо 

рукни аввали мисраи дувум баробарвазн менамояд ва онро ба - v - - 

(фоъилотун) баробар менамояд ва дар маҷмуъ, якнавохтиро дар байт таъмин 

менамояд. Яъне: 

                      Каб-ри-о-зо / ру-бо-ди-нав / рӯ-зӣ, 

                       Дур-фи-шон-ме / ку-нан-ду-ан / бар-без. 

                     фоъилотун / мафоъилун / фаълон (- v - - / v - v - / - ∼) 

Чӣ тавре ки мушоҳида мешавад, имолаи озор дар байти мазкур бо 

қофиябандӣ алоқае надорад ва вазифаи он танҳо таъмини баробарии рукнҳои 

нахустини байт мебошад. 

Дар ғазалиёти Саъдӣ такрори қофия низ гоҳ-гоҳ мушоҳида мешавад. Аз 

ҷумла, ғазале, ки матлааш дар боло дарҷ шуд, шоир он вожаҳоро тавассути 

пасванди –гӣ бо якдигар ҳамқофия намудааст, вожаи якборагӣ ду бор такрор 

шудааст, ҳол он ки дар қоидаи қофиясозӣ ин раво нест ва такрори пурраи 

калима дар радифбандӣ ҷоиз аст. Ҳамчунин, дар ғазали дигари Саъдӣ, ки 

қофияҳои он тавассути бандакҳои феъливу хабарии шахси сеюми шумораи 

ҷамъи –анд созмон меёбанд (метавонанд, биронанд, бидонанд, равонанд, 

кордонанд, бимонанд, ҳамонанд, осмонанд, ҷаҳонанд, посбонанд, устухонанд, 

чаконанд, ситонанд), вожаи феълии бидонанд ду бор такрор мешавад: 

                           Валекин даври гетиро вафо нест, 

                           Ҳамон беҳтар, ки қадри худ бидонанд... 

                           Пас, он беҳтар, ки аввал в-охири хеш 

                           Бияндешанду қадри худ бидонанд [19, 278].  

Ҳол он ки такрори вожа дар рукни охири мисраи дувуми ҳар ғазал 

нишондиҳандаи радиф аст, на қофия. Бинобар ин, ғазали мазкур ҳам ғазали 

қофиягӣ аст, на радифӣ ва феъли бидонанд дар он дар қатори қофияҳои дигар 

истифода шудааст. Дар абёти мазкур ҷуз аз феъли бидонанд ду вожаи қаблии 

он (ибораи қадри худ) низ такрор шудаанд ва дар маҷмуъ, як ҷумлаи 

мустақили такрорро ба вуҷуд овардаанд. Зикр кардан бамаврид аст, ки 

такрори қофия дар қиёс бо корбурди қофияҳои дарунӣ ва имола ба ҳайси 

қофия, ки нишондиҳандаи вижагии назаррас дар шоирии Саъдӣ мебошанд, 

басо кам мушоҳида мешавад. Бинобар ин, чунонки дар ғазалиёти шоирони 

дигари бузурги ғазалсаро, масалан Соиби Табрезӣ ва Мирзо Абдулқодири 

Бедил, ки жанри ғазал дар эҷодиёти онҳо мавқеи хос дорад, дар ғазалиёти 

Саъдӣ такрори қофия он қадар бисёр ба назар намерасад. Чунончи, 

муҳаққиқони тоҷик Н. Нурзод ва О. Саидҷаъфаров, ки аввалӣ дар хусуси 

ғазалиёти Бедил ва дувумӣ дар атрофи ғазалиёти Соиб таҳқиқот бурдаанд, 

такрори қофияро ҳамчун хусусияти назаррас ва муҳимми сабкӣ дар эҷодиёти 

онон эътироф намудаанд ва муҳаққиқи дувум, ҳатто, Соибро дар мавзуи 

такрори қофия пешоҳангтарин шоир дар адаби форсӣ зикр намудааст [99, 64; 

107, 126]. 

Яке аз хусусиятҳои қофиясозии Саъдӣ – ин корбурди вожаҳои 

ғайрифеълӣ дар радифи вожаҳои феълӣ ба ҳайси қофия аст, ҳол он ки ин 

қоида дар мавриди қофиягузинӣ раво нест. Чунончи, дар яке аз ғазалҳои 

шоир, ки қофияҳои он бархост, биёрост, зебост, тавоност, биност, хост ва 

дигар феълҳо мебошанд,  ҳамин хусусият мушоҳида мешавад. Дар он, дар 

радифи вожаҳои феълӣ, танҳо вожаи ғайрифеълии рост ҳамчун қофия 

истифода шудааст: 

                      Аз баҳри Худо, рӯй мапӯш аз зану аз мард, 

                      То сунъи Худо менигаранд аз чапу аз рост [19, 190].   

Чунончи дида мешавад, қофия дар ғазалиёти Саъдӣ аз мавқеи назаррас 

бархӯрдор буда, он аслан ҷиҳати оҳангноктар намудани мисраъҳо истифода 

мешавад. Вижагиҳое, ки қофияҳои бакорбурдаи Саъдӣ дар худ пайдо 

менамоянд, яке ба дарунмояи мисраоту абёт тааллуқ дошта, дигар иборат аз 

корбурди имола ба ҳайси қофия мебошад. Ин ду ҳолат дар матни ғазалиёти 

Саъдӣ ҷилваи махсус дошта, омили ба вуҷуд омадани вижагии шеърии ӯ 

гаштаанд, ки дар эҷодиёти шоирони муосири вай камтар ба назар мерасанд. 

II. 3. Радиф ва вижагиҳои он дар ғазалиёти Саъдӣ 

Вожаи радиф дар луғатномаҳо, аз ҷумла «Фарҳанги забони тоҷикӣ», 

ғайр аз маънои аслияш, ки қатору саф мебошад, ҳамчунин, дар маънои 

истилоҳияш «калима ё ибора, ки дар охири ҳар байти шеър пас аз қофия 

такрор меёбад», зикр гардидааст [161, 115]. Симо Дод ҳам вожаи радифро 

наздик бо ҳамин нишондоди луғатномаи мазкур маънидод кардааст: «Радиф 

дар суннати назми форсӣ як ё чанд калимаи мустақил ва ҳатто ҷумла ҷудо аз 

қофия аст, ки якҷо бо қофия айнан такрор шавад ва шеър дар маъниву вазн 

бад-он эҳтиёҷ дошта бошад» [155, 235]. Шафеии Кадканӣ дар «Мусиқии 

шеър» радифро «яке аз неъматҳои шеъри форсӣ» ҳисобида, онро, аслан, моли 

шоирони порсигӯ ё шеъри форсӣ медонад ва чунин ақида дорад, ки шоирони 

араб ва турк дар назм радифро аз шуарои форсӣ ба орият пазируфтаанд. 

Мавсуф дар ин хусус чунин зикр менамояд: «Аз баррасии шеърҳои форсӣ ва 

арабӣ ва туркӣ ба хубӣ дониста мешавад, ки радиф хоси эрониён ва ихтирои 

эшон аст, зеро то он ҷо ки медонем, дар ин се забон радиф вуҷуд дорад, аммо 

дар ҳеҷ кадом ба аҳамият ва собиқаи форсӣ нест» [63, 124-138]. 

Радиф ҳамчун василаи оҳангнок ва муназзам кардани байтҳо, хусусан 

мисраоти дувуми ҳар байт, дар ҳақиқат, дар ҳама давраҳои шеъри форсӣ, оғоз 

аз аввалин суханвароне амсоли устод Рӯдакӣ ва ҳамасрони вай, дар шеъри 

классикии форсу тоҷик аз ҷойгоҳ ва мавқеи бас бузургу назаррас бархӯрдор 

буд. Зимнан бояд қайд кард, ки радиф дар шеъри пешини форс-тоҷик нақши 

қофияро низ иҷро мекард. Аз ҷониби дигар, радиф маъниву мазмуни шеърро 

ба худ тобеъ менамояд ва дар ин маврид хусусияти маъниофариниро низ 

доро мебошад. 



83 
 

 
 

Дар таърихи шеъри форсӣ ғазал ҳамчун яке аз жанрҳои қадим ва 

маъруф, бо радиф иртиботи қобили мулоҳиза дошт. Зеро дар нигоҳ бар осори 

шоирони давраҳои гуногун метавон муайян кард, ки радиф ба ҳайси рукни 

мусиқибахши шеър дар ғазалиёти онон дорои чӣ гуна ҷойгоҳ аст. Дар 

иртибот бар ҳамин ҷиҳат Кадканӣ радифро «ҷузъе аз шахсияти ғазал» 

эътироф намуда, нақши онро дар ин жанр дар қиёс бо аксари анвои шеърӣ 

басо баландтар меҳисобад [63, 156].  

Бояд қайд намуд, ки дар ғазалиёти Саъдии Шерозӣ ҳам радиф аз 

ҷойгоҳи хосса бархӯрдор аст ва бо суратҳои гуногун ва рангину дилнишини 

худ каломи ошиқонаи ӯро ҳусну таровати бештар мебахшад. Агарчи дар 

маҷмуаҳои ғазалиёти Саъдӣ намунаҳои зиёди берадиф ё бо қофияи танҳоро 

низ метавон вохӯрд, зикр кардан бамаврид аст, ки қисмати аъзами ғазалҳои 

шоир бо радиф ва анвои он эҷод шудаанд ва дар қиёс бо намунаҳои берадиф 

басо зеботару мусиқидортар мебошанд. 

Дар ғазалиёти Саъдӣ радифҳои зиёдеро метавон пайдо намуд, ки дар 

худ навиву таровати бештар доранд ва дар қиёс бо радифҳое, ки дар дигар 

шоирони муосир ва пеш аз даврони вай эҷод кардаанд, фарқи назаррас 

доранд. Ин қабил радифҳо бештар тавассути феълҳо ба вуҷуд оварда 

шудаанд. Аз шумори ин радифҳо вожаҳои феълие амсоли бибошад [20, 198], 

бигирифт [20, 72], дидаме [20, 174], диҳод [20, 265], менаравад [20, 203], 

наёфта [20, 224], ой [20, 225], уфтад [20, 87] маҳсуб мешаванд, ки бо тарҳу 

шаклҳои гуногун ба вуҷуд омадаанд.  

Яке аз хусусиятҳои радифҳои мазкур иборат аз он аст, ки Саъдӣ дар 

онҳо шаклу услуби қадимро, ки имрӯз, аллакай матрук ё маҳдудистеъмоланд, 

ҳифз намудааст. Махсусан, дар радифҳои бибошад, менаравад,  уфтад ин 

хусусият назаррастар мебошад. Вижагии дигари радифҳои феълии мазкур 

тарзи ифодаи мардумӣ ё наздик бар он аст, ки радифи дидаме ва наёфта ба 

он далел шуда метавонанд. Аммо, асоситарин нуктаро дар мавриди радифҳои 

феълии Саъдӣ метавон робитаи мантиқие ҳисоб намуд, ки миёни онҳо ва 

мазмуни матни абёт ба вуҷуд меоварад. Ин робитаи мантиқӣ 



84 
 

 
 

далолаткунандаи ҳусни радиф дар нигоҳ бар  маъниву мазмун ва аз тарафи 

дигар, таъмини ҷанбаи мусиқоии мисрооту абёт мебошад. Яъне, ба дигар 

маънӣ, радифҳои ғазалиёти Саъдӣ комилан орӣ аз нуқсон ё зиён мебошанд. 

Кадканӣ радифҳоеро, ки миёни онҳо ва мазмуну мундариҷаи мисраъ ё байт 

робитаи мантиқӣ вуҷуд надорад ва онҳо танҳо ба хотири пур кардани матн ё 

таъмини ҷанбаи мусиқии мисраъ истифода мешаванд, зиёни радиф 

номидааст [63, 143]. Ин ҳолатро метавон дар мисоли радифи феълии 

менаравад, ки дар ғазали зер бо матлаи: 

                     Дар ман ин айб қадим асту бадар менаравад, 

                     Ки маро бе маю маъшуқ ба сар менаравад [20, 203], 

истифода шудааст, ба таври равшан мушоҳида кард. Ғазали мазкур аз 13 байт 

иборат буда, ҳама бо радифи менаравад анҷом мепазирад. Ин радиф дар ҳама 

байтҳои ғазал робитаи қавӣ бо мазмуну мундариҷаи он дорад, яъне танҳо 

ҷиҳати таъмини мусиқӣ истифода нашудааст. Дар ҳама мисраоте, ки феъли 

менаравад ба ҳайси радиф истифода гардидааст, вожаҳои қабл аз радиф бо он 

робитаи сахти мантиқӣ доранд ва дар якҷоягӣ як мазмуни алоҳидаро ташкил 

медиҳанд.  

 Дар девони ғазалиёти Саъдӣ як радифи феълии диҳод истифода 

шудааст, ки он мазмуни истидъоӣ ё хоҳишу ормонро дорад. Ин феъл ҳанӯз 

дар даврони шоир истеъмоли нодир дошт, зеро дар осори назмиву насрии 

замони вай басо кам ба назар мерасад. Дар истифодаи радифи мазкур ҳам 

робитаи зичи мантиқӣ миёни он ва мазмуни мисраот мушоҳида мешавад, 

зеро шоир тавассути ҳар бори истифода аз радифи мазкур маънову мазмуни 

наверо ба вуҷуд овардааст. Матлаи ғазали фавқ чунин аст: 

                         Эй баландахтар, худоят умри ҷовидон диҳод 

                         В-он чи пирӯзию беҳрӯзӣ дар он аст, он диҳод [20, 265].     

Дар девони Саъдӣ радифҳои ғайрифеълӣ, яъне исмиву ҷонишинии 

амсоли дарвешон [20, 144], роят [20, 87], ту [20, 152] низ ба чашм мерасанд. 

Ин навъи радифҳо дар матни ғазалҳои шоир, агар, аз як тараф, ваҳдату 

ягонагии мавзуъро таъмин намоянд, аз сӯйи дигар, василаи хушоҳангтар 

гардидани байтҳои дохили ғазал ба ҳисоб мераванд. Аз ҷумла, дар ғазали 

таҳти матлаи: 

                   Хилофи ростӣ бошад, хилофи ройи дарвешон, 

                   Бинеҳ, гар ҳиммате дорӣ, сар андар пойи дарвешон [20, 144], 

ҳамин ҳолат ба таври равшан мушоҳида мешавад, зеро радиф кулли маъниро 

тобеи худ гардонидааст. Тавассути радифи дарвешон дар ғазали мазкур як 

мавзуъ: дарвешон мавриди тасвиру баррасӣ қарор гирифта, таваҷҷуҳи 

хонанда танҳо дар гирди он мутамарказ мегардад. Яке аз вижагиҳои радиф 

дар ғазалиёти Саъдӣ, ки ба шаклу сохтор ва ҷиҳатҳои овозиву мусиқии матни 

онҳо алоқамандӣ надорад, ин эҷоди ваҳдати мавзуъ дар матни ғазал аст. Дар 

аксари ғазалҳое, ки шоир онҳоро бо радиф ҳамоҳанг намудааст, як навъ 

ягонагиву ваҳдати мавзуъ риоят шудааст, ки ин хусусият дар қиёс бо 

ғазалҳои берадиф бештар эҳсос мешавад. Вале мо ин мавзуъро дар фасли 

аввали боби минбаъда, ки иртибот бо ваҳдати мавзуъ дар ғазалиёти шоир 

дорад, мавриди баррасӣ қарор хоҳем дод.  

Қайд кардан бамаврид аст, ки радифҳои нави ғайрифеълӣ дар маҷмуаи 

ғазалиёти Саъдӣ басо каманд. Агарчи дар девони шоир радифҳои дигари 

ғайрифеълиро низ метавон пайдо кард, онҳо, аксаран, такрориву обшустаанд 

ё дар ашъори худи Саъдӣ ва ё дигар шоирон вомехӯранд.  

Дар ғазалиёти Саъдӣ радифҳое низ гоҳо бархӯрд мешаванд, ки бар 

асоси ибора, хусусан ибораи изофӣ ва ё таркибу ифодаҳо ба вуҷуд омадаанд. 

Аз ҷумла, рӯи ту [20, 152], эй санам [19, 365] аз ҳамин қабил радифҳо ба 

ҳисоб мераванд. Як хусусияти радифҳои мазкур иборат аз он аст, ки онҳо ҷуз 

аз таъмини хушоҳангиву ҷанбаи мусиқӣ бахшидан, ҳамчунин вазифаи 

мутамарказ гардонидани тафаккури муаллиф дар гирди як мавзуи меҳвариро 

иҷро менамоянд. Чунонки аз ҳар ду радифи боло дида мешавад, Саъдӣ зери 

номи «ту» ва «санам» образи ғиноии ғазалиёти хеш, яъне шахси маъшуқ ё 

дилбарро дар назар дорад ва тавассути бакоргирии онҳо як манзараи 

мантиқан воҳидро мавриди тасвиру нигориш қарор медиҳад. Ин гуфтаҳоро 

метавон дар ғазали зери ин матлаи:                         

                            Мо ҳама чашмем, ту нур, эй санам! 

                            Чашми бад аз рӯи ту дур, эй санам [19, 365] 

ба таври равшан мушоҳида кард. 

Радифи эй санам дар байти боло ба сифати хитоба (яъне, мухотаб) 

истифода гардидааст ва ҳамин хитоба то охирин байт имтидод меёбад ва 

ҳама мазомини ишқии муаллифро дар гирди худ ва ба ин васила, дар гирди 

як мавзуи меҳварӣ мутамарказ менамояд. 

Ҷуз аз радифҳои боло, дар ғазалиёти шоир радифҳое низ ба чашм 

мерасанд, ки дар вижагии сохторию маъноии як ҷумлаи комилро дар худ 

доранд. Масалан, радифҳои эй дӯст, даст гир [20, 206] аз ҳамин қабил ба 

ҳисоб мераванд. Матлаи ғазале, ки бо ин радиф омадааст, чунин аст: 

                        Дил баргирифтӣ аз барам, эй дӯст, даст гир! 

                        К-аз даст меравад сарам, эй дӯст, даст гир! [20, 206] 

Дар ғазали зерин бошад, Саъдӣ ҷумлаи мавзуни «Мо низ ҳам бад 

нестем»-ро ба ҳайси радиф истифода кардааст: 

                   Эй сарвболои сиҳӣ, мо низ ҳам бад нестем, 

                   В-аз ҳар ки дар олам, беҳӣ, мо низ ҳам бад нестем [19, 372]. 

Дар ғазалиёти Саъдӣ нуқсон ё шикасти радиф, ки Кадканӣ аз он ба 

унвони зиёни радиф ном гирифтааст, чи аз ҳайси сохтор ва чи аз ҳайси 

маънову мазмун умуман ба чашм намерасад. Танҳо дар як маврид, дар ғазали 

зери матлаи: 

                           Фарҳодро чу бар рухи Ширин назар фитод, 

                           Дудаш ба сар даромаду аз пой дарфитод [20, 195], 

ки аз 10 байт иборат буда, бо радифи фитод анҷом мепазирад, шоир дар 

қатори 9 радифи «фитод» феъли «дарфитод»-ро ҳам ба ҳайси радиф 

истифода менамояд. Ҳол он ки дар ҳама байтҳои боқимонда танҳо вожаи 

«фитод»-ро дар шакли алоҳида, яъне бе пешванд меоварад, дар сурате ки 

дарфитод пешванди дар – дорад. Бояд қайд кард, ки Саъдӣ ба хотири қофия 

чунин кардааст, яъне пешвандро ба сифати қофия, вале ноқис ба кор 

бурдааст. Агарчи ин тарзи истифода дар корбурди радиф ва ҳусни он хатои 

фоҳиш ва ё сахт ба ҳисоб намеравад, маълум аст, ки вазифаи радифро дар 

ғазали фавқ вожаи фитод иҷро мекунад, танҳо ба истиснои мисраи дуюми 

матлаи он ки дар он вожаи дарфитод ҳам вазифаи радифро бар дӯш дорад ва 

ҳам ҷузъе аз қофияро. Бояд қайд намуд, ки донишмандони пешин назири 

ҳамчунин радифсозиро агарчи дақиқан ҷонибдорӣ накардаанд, мавриди 

танқид ҳам қарор надодаанд. Аз ҷумла, Шамси Қайси Розӣ дар робита ба 

ҳамин мавзуъ ашъори Муиззӣ ва Имодиро мавриди қазоват қарор дода, 

чунин тарзи вожагузинӣ (яъне, амсоли фитод / дарфитод)-ро ҳам қофия ва 

ҳам радиф хондааст. Ӯ барои исботи фикр аз ашъори Муиззӣ ва Имодӣ 

вожаҳое монанди «хезад» ва «бархезад», «доштӣ» ва «бардоштӣ», «оина» ва 

«ҳароина»-ро мисол овардааст. Бо ин тариқ, муаллифи «Ал-муъҷам» дар 

ишорат бар вожаҳои мазкур ба ҳукми ҷузъи аввали вожаҳои дувум (яъне: 

«бар» дар бархезад ва бардоштӣ, «ҳар» дар ҳароина), ки бо рукнҳои ҳар 

байти болову поёни худ ҳамоҳанг мебошанд, онҳоро қофия ва ба ҳукми 

ҷузъи дувуми вожаҳои мазкур (яъне: «хезад» дар бархезад, «доштӣ» дар 

бардошӣ ва «оина» дар ҳароина), ки бо рукнҳои абёти пешину пасини худ 

якнавохту такрор мебошанд, онҳоро радиф хонда, дар ин маврид фикри 

худро бо ин ҷумла тақвият медиҳад:  «Бештари мутааххирон ин амалро 

санъате мешуморанд ва латифае мениҳанд...» [6, 212].  

Дар мавриди корбурди радиф дар ғазалиёти Саъдии Шерозӣ метавон ба 

таври умумӣ натиҷагирӣ кард, ки радиф дар ашъори шоир дар шаклҳои 

гуногун, амсоли вожаву ибора ва ҷумла ва ё исмиву феълӣ ва иборавӣ зуҳур 

карда, дар матни мисраоту абёти ғазал, пеш аз ҳама, вазифаи таъмини 

робитаи мантиқӣ ва баъдан, таъмини ҷанбаи мусиқоии онро иҷро менамояд. 

Тавассути истифодаи радиф Саъдӣ мазомини гуногуни дар матни як ғазал 

матраҳшударо бо ҳам муттаҳид гардонида, онҳоро дар гирди як мавзуи воҳид 

мутамарказ менамояд. Дигар ин ки радифҳои бакоргирифтаи Саъдӣ ҳамагӣ 

муҷиби ҳусни сохтору мундариҷа ва маънои мисраоту абёти вай гардидаанд 

ва аз ҳар гуна зиёну нуқс, ки муҷиби қубҳу арзиши манфии он бошанд, орӣ 

мебошанд. 

Бо ин тариқ, дар нигоҳ ба поэтикаи ғазалиёти Саъдӣ метавон ба ин 

натиҷа расид, ки Саъдӣ дар эҷоди ғазал равонтарину оҳангноктарин вазнҳои 

шеъри форсӣ аз қабили баҳрҳои муҷтас, музореъ, рамал, муҷтас, ҳазаҷ ва 

анвои онҳоро мавриди истифода қарор додааст. Миёни баҳрҳои мазкур 

мақоми аввалро баҳри рамал (152 ғазал), дувумро муҷтас (101 ғазал), сеюмро 

музореъ (90 ғазал) ва чаҳорумро баҳри ҳазаҷ (83 ғазал) ишғол менамояд. 

Теъдоди ғазалҳои мазкур дар маҷмуъ, 426 ададро ташкил намуда, тахминан 

80%-и девони ғазалиёти Саъдиро фаро мегирад. 

Дар иртибот бо қофия яке аз хусусиятҳои назаррас дар ғазалҳои Саъдӣ 

– ин ба кор гирифтани қофияҳои нав аст, ки махсус бар худи Саъдӣ 

мебошанд. Вижагии дигар дар ин маврид ба кор бурдани қофияҳои дарунӣ 

мебошад, ки дар илми баён ба унвони тарсеъ ном гирифта мешавад. 

Қофияҳои дарунии ғазалиёти Саъдӣ бо роҳҳои гуногун матраҳ гардида, агар 

аз як тараф, хушоҳангии мисраъро ба вуҷуд оваранд, аз ҷониби дигар, 

мусиқии умумии байтро таъмин менамоянд. 

Роҷеъ ба корбурди радиф дар ғазалиёти Саъдӣ бояд қайд кард, ки 

радифҳои бакоргирифтаи шоир дорои чандин хусусияти назаррасанд. 

Аввалан, Саъдӣ радифҳои худро бо истифода аз феълҳои куҳану 

каммустаъмали форсӣ сохтааст, ки қабл аз вай истифода нашуда буданд. 

Сониян, Саъдӣ вожаҳои ғайрифеълиеро, ки қабл аз вай дар ғазалҳои дигар 

шоирон ба ҳайси радиф истифода нашуда буданд, ба ҳайси радиф ба кор 

бурдааст.  Солисан, Саъдӣ дар ғазалиёти хеш ибораҳоро ба сифати радиф 

истифода намудааст.  Аммо, ҷуз аз хусусиятҳои зикршудаи радиф, ки ба 

ҷиҳати шаклии он алоқаманд мебошанд, вижагии аслии радиф дар ғазалиёти 

Саъдӣ, ки ба мазмуни онҳо вобаста мебошад, иборат аз эҷоди мавзуи воҳид 

дар ғазал ба ҳисоб меравад. Ба дигар маънӣ, радифҳои бакоргирифтаи Саъдӣ 

ваҳдати мавзуъро дар ғазалиёти вай таъмин месозанд. 

БОБИ III. 

ВИЖАГИҲОИ САБКӢ  ВА БАДЕИИ ҒАЗАЛИЁТИ САЪДӢ 

III.1. Вижагиҳои сабкиву забонии ғазалиёти Саъдӣ  

Саъдии Шерозӣ дар жанри ғазал на танҳо соҳибсабк, балки 

соҳибмактаб низ мебошад, зеро пас аз вай аксари шоирони форсигӯ тарзи 

ғазалсаройии ӯро истиқбол намуда, дар пайравӣ аз сабки шоирии ӯ ба эҷоди 

ғазал саъй намуданд. Ғазалиёти Саъдӣ аз ҳайси забону услуб ва дар маҷмуъ, 

аз ҳайси лафз фасеҳтарин ва камолёфтатарин намунаи манзуми забони 

форсӣ-тоҷикӣ аст. Сируси Шамисо низ дар ҳамин бобат чунин қайд 

намудааст: «Бояд ғазалҳои Саъдиро намунаи комилиёри ғазали форсӣ маҳсуб 

дошт ва аз ҳар се ҷиҳат: забон ва маънӣ ва адабиёт меъёри фасоҳат ва балоғат 

шумурд» [142, 217]. Ин ки муҳаққиқони муосир баъдтар шеъри Саъдиро 

саҳли мумтанеъ унвон додаанд, бештар иртибот бо забони ғазалиёти ӯ дорад, 

ки дар боби ахир дар ин бобат муфассалтар руҷуъ хоҳем кард.  

Муҳаққиқи эронӣ, Куруш Камолӣ Саъдиро поягузори мактаби Шероз 

хонда, қайд менамояд, ки «осори гаронбори ӯ калидитарин боварҳо, 

андешаҳо ва ормонҳои гузашта ва ҳолро мунъакис мекунад» [112, 165]. Дар 

ин маврид бояд илова кард, ки на танҳо дар Шероз, балки дар тамоми 

минтақаҳои форсизабон, мактаби ғазалсаройии Саъдӣ вусъат пазируфт ва 

тибқи гуфтаи Аълохон Афсаҳзод, «ғазали Саъдӣ  дар асрҳои минбаъда 

мактаби хоси ғазалсароиро ба вуҷуд овард» [34, 35].  

Саъдӣ дар  ғазалсаройӣ тарзи муҷаддад ва тарҳи наверо мавриди 

истифода қарор дод, ки хоси ӯст ва дар дигар ғазалсароёни қаблӣ ва ҳам баъд 

аз ӯ ин равиш ё сабки вижа басо кам ба назар мерасад. Сабки ғазалсаройии 

Саъдӣ агарчи гунаи омезишёфтаи сабки қудамо (дар мисоли осонбаёниву 

содагуфторӣ) ва тарзи шеърпардозии муосиронаш (дар иртибот бо ворид 

сохтани мазомини ирфонӣ) мебошад, дар худ махсусиятҳо ва нишонаҳои 

нави зиёдеро нуҳуфтааст, ки муаррификунандаи ибтикорот ва навпардозиҳои 

муаллифи он мебошанд. 

Яке аз хусусиятҳои сабкӣ дар ғазалиёти Саъдӣ – ин эҷоди зебоӣ дар 

шеър аст. Дар ғазали Саъдӣ зебоии махсус эҳсос мешавад, ки он ҳам бо 

латифгуфторӣ ва ҳам бо шӯрангезиҳои қалбии муаллиф робитаи қавӣ дорад. 

Ин ки шоири хушкаломи тоҷик Камол Насрулло ҷое қайд намудааст, ки 

нахустин меъёри баҳогузорӣ ба шоир иборат аз ҳунар аст ва бояд шеър 

андаруни шеър чун матои зебо вуҷуд дошта бошад [95, 99], шоистаи 

дастгирӣ аст. Дар ин маврид бояд қайд намуд, ки ғазалиёти Саъдӣ зеботарин 

намунаи каломи мавзуни форсӣ мебошад, ки дарун андаруни он зебоиву 

латофати калом ба таври беназир ҷилвагар мебошад. 

Ваҳиди Дастгардӣ ғазалро ҳамчун василаи шарҳи кайфиёт ва 

инфиолоти нафсонӣ аз дигар жанрҳои адабӣ дилпазиртар ва дилнишинтар 

дониста, онро «мавлиди эҳсосот ва тазоҳуроти руҳ ва замири одамӣ ва 

таровиши қалбиву зодаи дили инсон» шумурдааст [48, 418]. Дар иртибот бар 

шоирии Саъдӣ ҳам метавон гуфт, ки ҷамеи ғазалҳои ӯ, дар ҳақиқат, зодаи 

эҳсосоти нафис, мувлади руҳи поки ӯ ва инъикоскунандаи таровишҳои 

ботиниву қалбии вай мебошанд. Дар ғазалиёти Саъдӣ ҷамеи авотиф, хаёлоти 

хуши қалбии инсони ошиқ бо ҳамгиройии ҳам манзараи дилпазиру 

дилнишинеро дар баробари чашму гӯши хонандагон қарор медиҳанд, ки 

хубтару хуштар аз он дар манзари хаёли камтар шоире мушоҳида мегардад.  

Сабки ғазалсароии Саъдӣ вижагии сухани ҳар шоири қабл аз ӯро ба 

гунае дар худ ҳал намуда, ки хубтару зеботар ва муассиртар аз онро ягон 

шоире на дар замони ӯ ва на баъд аз вай натавонистааст, ҳал кунад. М. 

Рейснер қайд намудааст, ки «Саъдӣ тавассути аз худ намудани беҳтарин 

дастовардҳои анъанаҳои ғазалсаройӣ, жанри мазкурро ба ҳадди авҷ 

расонидааст» [104, 12].   

Аммо сабки Саъдӣ сабки эътидолу тавозун аст. Агар дар сухани Саъдӣ 

содагии гуфтори устод Рӯдакӣ ба чашм расад, Саъдӣ бар ин тарзи гуфтор 

ширингуфториву латофати вижа афзудааст. Агар дар сухани Саъдӣ 

ҳикматпардозиву андарзҳои талхи Ҳаким Саноӣ низ ба чашм расад, он дар 

сурати бас марғубу дилнишин адо гардидааст. Агар дар ғазалҳои Саъдӣ шӯру 

исён ва талотуми руҳие, ки ба шахси Мавлоно хос аст, эҳсос шавад, он дар 

ҳадди басо муътадил ва дар пардаи назокату ҳусни адо истифода гардидааст. 

Агар дар ғазалиёти Мавлоно Ҷалолуддини Балхӣ ҷанбаи мусиқоӣ намоёнгари 

талотуми амвоҷи руҳи пурхурӯши инсони ошиқ ва шефтаи муҳаббати 

ирфонӣ ҷилвагар бошад ва фишори ин амвоҷ гоҳо девораҳои лафзӣ ва вазнии 

шеъри ӯро рахна созад, дар ғазалиёти Саъдии Шерозӣ ин талотум маҷрои 

муътадилро пайдо намуда, намоёнгари ҳадди таодул ва ороми руҳи як ошиқи 

ҳушманду таҳаммулгаро мебошад, ки дар ҳар мавриди баён кӯшиш бар 

нигаҳдошти тавозуни лафзиву вазнӣ дар изҳори матолиби ишқӣ ва эҳсосоту 

авотифи қалбӣ менамояд. Дар маҷмуаи ғазалиёти Саъдӣ ин таодул ва тавозун 

ба ҳадде ҳифз мешавад, ки дар саропойи онҳо эътидолситезиву 

номувозинатии калом ба нудрат ёфт мешаванд.  

Муҳимтарин ва асоситарин вижагиҳо, ки нишондиҳандаи сабк ва тарзи 

махсуси ҳунари Саъдӣ дар сурудани жанри ғазал иборат аз корбурди фахрия, 

содабаёнӣ ва равиши саҳли мумтанеъ, ҳифзи ваҳдати мавзуъ, истифодаи 

вожаҳо, ибораву ифодаҳо ва амсолу мақолҳои халқӣ, корбурди вофири 

тамсил мебошанд. Ин вижагиҳо пас аз Саъдӣ дар эҷодиёти аксари 

ғазалсароёни бузурги форсизабон, аз қабили Шайх Камоли Хуҷандӣ, Хоҷуи 

Кирмонӣ, Хоҷа Ҳофиз, Фиғонии Шерозӣ ва дигар суханварони маъруф 

мавриди пайгирӣ қарор гирифта, василаи рушду инкишофи шоирии онон дар 

иртибот ба сурудани ғазал гаштаанд. Дар ғазалиёти  Назирӣ, Соиб, Сайидо ва 

даҳҳо шоирони дараҷаи аввали адаби форсӣ тамсил аз ҷойгоҳи хоссе 

бархӯрдор аст. Ин нишон медиҳад, ки онон нисбат ба ғазалсаройии Саъдӣ ва 

сабки вай беэътино набудаанд ва, бегумон, дар иртибот ба корбурди тамсил 

зери таъсири ҳунари тамсилсозии вай қарор гирифтаанд. 

Тафохуроти ҳунарӣ ва умуман фахрия, яке аз вижагиҳои назарраси 

ғазалиёти Саъдӣ маҳсуб мешавад. Фахрия чун воситаи ибрози тафаккури 

шоир нисбат ба шахсияти ҳунарӣ ва иҷтимоии худ ҳанӯз дар ашъори устод 

Абуабдуллоҳи Рӯдакӣ мушоҳида шуда, минбаъд дар эҷодиёти аксари 

суханварон рушду инкишоф ёфтааст. Акбари Беҳдорванд фахрияро 

муносибати фохиронаи шоир бо асли худ ва таъриф аз ҳунару истеъдоди 

суханварии хеш қайд намудааст, ки дар жанрҳои гуногуни шеърӣ мавриди 

истифода қарор мегирад [40, 94].  

Тавассути фахрия шоирон, аз як тараф, ба ситоиши қареҳа ва малакаи 

шоирии худ мепардохтанд, аз ҷониби дигар, истеъдоди хешро бо бузургону 

номоварон дар маърази қиёс гузошта,  даъвои баробарӣ бо онҳо мекарданд 

ва, аз сӯйи дигар, ҳунари дигар шоиронро танқиду мазаммат ва ҳатто ҳаҷв 

мекарданд. Ишораҳо ва назарсанҷиҳои тафохуромезона миёни Камолиддини 

Исфаҳонӣ, Анвариву Заҳири Форёбӣ, Маҷди Ҳамгар ва Имомии Ҳиравӣ, 

нуктагириҳои таъризомези Маҷди Ҳамгар ба Саъдиву Имомии Ҳиравӣ, 

таънаҳои Саъдӣ бар ашъори Заҳир ва Анварӣ ва Ҳаким Саноӣ, даъвоҳои 

баробариҷӯёнаи Амир Хусрав нисбат ба Ҳаким Низомӣ, Саноӣ, Хоқонӣ ва 

Ибни Ямин нисбат ба Унсурӣ ва Анварӣ, нукоти киноии Шайх Камол нисбат 

ба Салмони Соваҷӣ ва Уссори Табрезӣ, киноёти малеҳи Хоҷа Ҳофиз нисбат 

ба Хоҷа Салмону Хоҷу, бартаршумуриҳову хештанситоиҳои Имоди Фақеҳ 

нисбат ба пешиниёну муосирон, Мавлоно Абдураҳмони Ҷомӣ нисбат ба 

Саъдиву Хоҷа Ҳофиз ва Амир  Хусраву Ҳасани Деҳлавӣ намунаҳое аз ин 

навъи фахрия маҳсуб мешаванд, ки дар онҳо мавзуи асосӣ таъриф аз ҳунару 

истеъдоди шахсии шоир аст [51, 228, 229].  

Фахрия миёни кулли навъҳои адабӣ бештар ба жанри ғазал ва, хусусан, 

қисмати мақтаи он алоқамандӣ дорад. Чун тахаллуси шоир аз рӯйи расму 

қоида дар абёти охир ва, махсусан, дар охирин байт оварда мешавад, шоирон 

тафохури хешро бештар дар ҳамин қисмат иброз мекарданд. Бинобар ҳамин 

ҳолат, фахрия баъдтар дар ғазалиёти шоирон чун қисми алоқаманди мақтаи 

ғазал василаи таърифу ситоишҳои гуногунмавзуи шоирон гардид. 

Миёни ҳамаи сабкҳои адабӣ фахрия бештар дар ашъори шоирони сабки 

ҳиндӣ мавриди истифода қарор гирифтааст. Аз ҷумлаи беҳтарин намунаҳои 

фахрия дар сабки мазкур фахрияҳои Назирии Нишопурӣ, бузургтарин 

намояндаи сабки ҳиндӣ ба ҳисоб мераванд, ки ашъори ӯ саршор аз 

тафохуроти шоирона буда, нишондиҳандаи сабки вижаи ӯ ба ҳисоб мераванд  

[106, 98-105].  

Дар сабки ироқӣ, фахрияҳои Саъдӣ қобили таваҷҷуҳ буда, бо 

махсусиятҳои назарраси худ нишондиҳандаи сабкии ӯ низ ба ҳисоб мераванд. 

Аз ҳайси мавзуъ ва мундариҷа фахрияҳои Саъдӣ умуман, ба ду навъ ҷудо 

мешаванд: 1) таъриф аз шеър ва ҳунару истеъдоди шоирии худ; 2) ситоиши 

зодгоҳ. Аммо, бояд қайд намуд, ки фахрияҳои навъи дувум дар қиёс бо навъи 

якум басо каманд. Агар ҷо-ҷо шоир аз зодгоҳи хеш таъриф карда бошад, 

мавзуи ситоиши зодгоҳ дар қиёс бо ҳунари шоирӣ бисёр ночиз аст ва ба 

дараҷае ҳақир аст, ки онро дар баробари ситоишҳои ҳунарии шоир ба ҳеҷ 

ваҷҳ намешавад қарор дод. Аз ҷумла, дар байти зерин шоир аз Шероз 

меболад ва онро омили шуҳрати хеш медонад:  

                                   Ҳар матое зи маъдане хезад, 

                                   Шаккар аз Мисру Саъдӣ аз Шероз [19, 315]. 

Дар ғазалиёти Саъдӣ фахрияҳои навъи якум – таъриф аз шеър ва 

ҳунару истеъдоди шоирии худ мавқеи асосӣ доранд, зеро ҷилваи онҳо дар 

қиёс ба навъи дувум хеле бештар аст ва дар ҳақиқат, чун вижагии барҷастаи 

сабкӣ ҷилва менамоянд. Ин навъи фахрияҳоро метавон шоирона унвон дод, 

зеро онҳо куллан як мавзуъро дар бар гирифта, дар онҳо тафаккури шоир дар 

ситоиши шеъру сухан ва ҳунару истеъдоди шоирии худ мутамарказ 

мегардад. Тавассути фахрияҳои мазкур даъвоҳои шоиронаи Саъдӣ дар 

иртибот бо сабку салиқаи шеърпардозияш муайян карда мешаванд. Ӯ шеъри 

худро «сухани тар, ғазали дилпазир, гуфтори ширин, сухани ширин, сухани 

орӣ» аз ҳашв ва амсоли инҳо тавсиф карда, аз як ҷониб, кӯшиш бар тафохури 

ҳунарӣ менамояд, аз ҷониби дигар, саъй менамояд, то сабку салиқаи шахсии 

хешро дар маърази дигар шоирон қарор диҳад. Чунончи, дар байти зерин 

Саъдӣ таъриф аз ҳунари шоирии худ карда, шеъри худро ғазали дилпазир 

мегӯяд: 

                         Мутриби ёрон, бигӯй, ин ғазали дилпазир, 

                         Соқии маҷлис, биёр, он қадаҳи ғамгусор [19, 305]. 

Дар фахрияҳои Саъдӣ як вижагӣ ҷилваи махсус дорад, ки он тарзи 

малеҳи гуфтор дар мавриди ситоиши шахси худ ва пояи ҳунари хеш аст. 

Баъзан, шоир дар миёни матни ғазал ё муҳтавои он ба таври нозук фахр аз 

истеъдоди шоирии худ менамояд ва хонанда аз баёни матолиби асосӣ, қариб 

ки тафохуроти шоирии ӯро пай намебарад. Саъдӣ дар ягон байте, ки дар он 

ситоиш аз ҳунари шоирии хеш намудааст, ба иззати нафси дигар шоирон ва 

нақди ҳунари онон накӯшидааст, чунонки дар ин мавзуъ баъзе шоирон 

ҳунари дигар суханваронро зери тозиёнаи танқид ва ҳатто ҳаҷву масхара 

қарор додаанд. Саъдӣ дар ин маврид бо вожаҳое чун «муддаӣ, душман» 

басанда мекунад ва шоиреро шахсан ном намебарад. 

Як нуктаи дигарро дар иртибот бар фахрияҳои Саъдӣ бояд қайд кард, 

ки худситоиҳои шоир ҳамагӣ асоснок ва баҷоянд. Саъдӣ, дар ҳақиқат, миёни 

ҷамеи форсизабонон, ба хосса аҳли сухан, шуҳрати беназирро касб кардааст, 

ки ин шуҳрат насиби ҳеҷ шоир ва нависандаи форсизабон нагаштааст. 

Забеҳуллоҳи Сафо дар ин маврид шуҳрати Заҳири Форёбӣ ва Хоқониро 

қиёсан мисол оварда, қайд менамояд, ки агар ин ду шоири бузург ҳанӯз дар 

айёми ҳаёташон маъруфият пайдо карда бошанд, шуҳрати онон дар маҳдудаи 

Эрон қарор дошт. «Аммо, – илова менамояд Сафо, – гумон намеравад, ки ҳеҷ 

як аз онон дар шуҳрат миёни форсишиносони кишварҳои мухталиф, аз Осиёи 

Сағир гирифта, то Ҳиндустон дар аҳду замони худ ба Саъдӣ расида бошанд 

ва ин ки ӯ дар осори хеш чанд ҷо ба шуҳрат ва ривоҷи гуфтори худ ишорате 

дорад, дуруст ва дур аз муболиға аст» [116, 383].  

Саъдӣ дар абёти зер ҳам тафохур аз ҳунари шоирии хеш карда, бар ин 

назар аст, ки ширинсухании ӯ ҳадду андоза надорад, дар боғи табъи ӯ ҳамаи 

мурғон гуфтори шакарин доранд; аз замоне ки дар бӯстони замири вай 

гулҳои маънӣ шукуфтаанд, булбулон аз гуфтор фурӯ мондаанд: 

                       Саъдӣ, андоза надорад, ки чӣ ширинсуханӣ, 

                       Боғи табъат ҳама мурғони шакаргуфторанд. 

                       То ба бустони замират гули маънӣ бишукуфт, 

                       Булбулон аз ту фурӯ монда чу бутеморанд [19, 270]. 

Дар тарзи адо ва ё тарҳрезии фахрияҳои Саъдӣ ду вижагӣ қобили 

таваҷҷуҳ мебошанд: 1) тавассути ифодаи сабк матраҳ шудани фахрия; 2) 

тавассути тавсифи мутақобилаи зебоии маъшуқ ва ҳунари худ.  Дар навъи 

якум шоир сабки гуфтори худро ситоиш намуда,  бо ин васила вижагие аз 

сабку қариҳаи шоирии худро гӯшзади хонанда менамояд. Чунончи, дар байти 

зерин ҳамин ҳолат ба назар мерасад, шоир бо ин ки ҳусни маъшуқро аз 

сухани беҳашви худ боло гузоштааст, ба ин васила сухани худро орӣ аз 

ҳашву зиёдатгуфторӣ қаламдод намуда, ба ин васила таъриф аз шеъри худ 

намудааст: 

                        В-ин қабои санъати Саъдӣ, ки дар вай ҳашв нест, 

                        Ҳадди зебоӣ надорад, хосса бар болои ту [20, 222]. 

 Маънои луғавии ҳашв сухани зиёдатӣ буда, дар истилоҳи 

адабиётшиносӣ вожаҳову ифодаҳои зиёд ва туфайлиеро гӯянд, ки миёни 

сатр, мисраъ ё байт истифода мешаванд [161, 739]. Ба ин тариқ, Саъдӣ даъво 

дорад, ки дар шеъри ӯ суханҳои зиёдатӣ вуҷуд надоранд ва чизе ки ӯ мегӯяд, 

ҳама расову баҷоянд. 

 Дар байти дигар, Саъдӣ шеъри равони худро ба таври нозук оби шавқ 

ва сухани тар қаламдод намуда, қуввати табъи шоирияшро ба оби равон 

шабеҳ кардааст: 

                         Оби шавқ аз чашми Саъдӣ меравад бар дасту хат, 

                         Лоҷарам чун шеър меояд, сухан тар мешавад [19, 293].  

 Наздик ба ҳамин маъниро шоир дар байти зер ҳам баён кардааст, вале 

чизе ки дар он қобили таваҷҷуҳ аст, дар муқобили шеъри араб гузоштани он 

аст:  

                         Чу об меравад ин порсӣ ба қуввати табъ, 

                         Чу маркабест, ки аз вай сабақ барад тозӣ [20, 168]. 

 Дар навъи дуюми фахрия ба василаи тавсифи ҳусни маъшуқ сутудани 

ҳунари шоирӣ ва ё баръакс, бо роҳи ситоиши ҳунари худ васф кардани 

зебоии маъшуқ мушоҳида мешавад: 

                            Ҳусни ту нодир аст дар ин аҳду шеъри ман, 

                            Ман чашм бар тую ҳамагон гӯш бар мананд [19, 277]. 

 Дар байти зер, Саъдӣ ҳусни маъшуқро тасдиқ намуда, изҳор менамояд, 

ки маъшуқ, махсусан, зеботар мегардад, агар суханони ӯро чун марворид дар 

гӯши худ бикунад: 

                            Сухани Саъдӣ бинӯшӣ, ки ту худ зебоӣ, 

                            Хосса он вақт ки дар гӯш кунӣ марворид [19, 294]. 

          Баъзан, дар ин тарзи адои фахрия қиёсу муқобилгузории Саъдӣ 

мушоҳида мешавад. Чунончи: 

                           Манам имрӯзу ту ангуштнамои зану мард, 

                           Ман ба ширинсуханӣ, ту ба накӯӣ машҳур [19, 309]. 

Дар фахрияҳои Саъдӣ дар иртибот бар чигунагии алоқаи онҳо бо матни 

ғазалҳои шоир ду хусусияти назаррас мушоҳида мешавад: 1) алоқаи мантиқӣ 

доштан бо матни ғазал; 2) беробита будан бо мундариҷаи асосии ғазал.  

Дар иртибот бо навъи якум бояд қайд кард, ки баъзе аз фахрияҳои 

шоир, агарчи дар қисмати мақтаъ истифода шуда, вазифаи ҳусни мақтаъро 

ҳам иҷро мекунанд, бо муҳтаво ва мундариҷаи умумии ғазалиёти шоир 

робита дошта, давоми мантиқии он ба ҳисоб мераванд. Аз ҷумла, дар байти 

зерин ки дар яке аз ғазалҳои шоир ҳукми мақтаъро дорад, ҳамин робитаи 

мустақим мушоҳида мешавад. Мавзуи ғазали мазкур тавсифи зебоии маъшуқ 

буда, Саъдӣ дар байти охири он, бе он ки мавзуи тавсифи ёрро қатъ кунад, ба 

таври марғубе фахр аз гуфтори ширини худ менамояд ва онро дур ва зар 

меномад: 

                      Саъдиё, гуфтори ширин пеши он кому даҳон, 

                      Дур ба дарё мефиристӣ, зар ба маъдан мебарӣ! [20, 34] 

Робитаи фахрияҳои навъи дувуми ғазалиёти Саъдӣ бо муҳтавои асосии 

он мустақим набуда, шоир онҳоро дар дохили мақтаи ғазал ҷойгузин 

намудааст ва дар бисёр мавридҳо вазифаи ҳусни мақтаъро иҷро менамоянд. 

Аз ҷумла, дар байти зерин ки дар яке аз ғазалҳои шоир ҳукми мақтаъро 

дорад, ҳамин хусусият ба назар мерасад, зеро байти мазкур бо мундариҷаи 

умумии ғазал, ки иборат аз баёни ниёзмандиҳои ошиқонаи Саъдӣ аст, 

робитаи мустақим надорад. Шоир дар он якбора санъати гурезро ба кор 

бурда, аз баёни ниёзмандӣ ба ситоиши хеш пардохтааст: 

                       Сухан ширин ҳамегӯӣ ба рағми душманон, Саъдӣ, 

                       Вале бемори истисқо чӣ донад таъми ҳалворо [20, 59]. 

 Дар фахрияҳои Саъдӣ иддаои хушқареҳагӣ ва сухантирозӣ дар мадди 

аввал қарор доранд. Ба василаи ин иддао шахси шоир ва ҳувияти адабии ӯ 

инъикос гашта, сабку қареҳаи шоирии вай мавриди тавсиф қарор мегиранд. 

Фахрияҳои Саъдӣ мазмуну мундариҷаи холисона доранд, дар онҳо Саъдӣ 

танҳо руҷуъ ба шахси худ менамояд ва ба танқиду таҳқири шахсияти дигар 

шоирон намепардозад. Агарчи дар аксари фахрияҳои шоир мубоҳоту 

муболиға мақоми назаррас доранд, вале дар ин маврид ҳам Саъдӣ сарҳади 

эътидолу меъёрро рахна наменамояд. Ҷанбаи латофати гуфтору нозукадоӣ 

дар ҷамеи фахрияҳои шоир ба таври назаррас ҷилвагар мебошад. Ин ҷиҳат 

сабаб мегардад, ки хонанда дар фахрияҳои шоир муболиғаву мубоҳотро он 

қадар эҳсос наменамояд. Вуҷуди муболиғаву мубоҳот дар фахрияҳои шоир 

ҳам, аз сӯйи дигар, арзандаи суханони ширину латифи ӯянд ва дар баробари 

ҳунари шеърпардозии вай то ҷое ноаён ҳам ҳастанд; зеро он чи Саъдӣ 

тавсифу таъриф аз шеъри худ менамояд, ҳақиқати воқеӣ дорад ва ҳама онро 

эътироф менамоянд. 

Назаррастарин вижагии сабкии ғазалиёти Саъдӣ – ин содагуфторӣ ё 

саҳли мумтанеъ ба ҳисоб меравад. Намунаҳои саҳли мумтанеъ ҳанӯз дар 

эҷодиёти нахустин шоирони классикии форсу тоҷик, ки ба сабки хуросонӣ 

тааллуқ доштанд, дида мешуд. Тазкиранигорон зимни баррасии ашъори 

суханварони сабки мазкур, хусусан шеъри устод Рӯдакӣ, дар эҷодиёти онҳо 

асари содагӯйиву осонбаёниро қайд намудаанд.  

Агарчи муҳаққиқон ва муаллифони кутуби луғат дар таърифи саҳли 

мумтанеъ сухани мансурро ҳам мавриди таваҷҷуҳ қарор додаанд, ба андешаи 

мо, ин тарзи баён бештар ба назм тааллуқ дорад. Мантиқан, вуҷуд доштани 

сухани насргуна дар назм нишоне аз содагӯйӣ дар назм мебошад. Аммо 

вазифаи шоир, дар эҷоди ин гуна сухан нисбат ба нависанда (носир) 

маҳдудтар мебошад, зеро дар сухани манзум тамоми маҳорати шоир баҳри 

дар қолаби шеър ҷой додани сухане, ки бас осонфаҳм аст, вале аксар аз иҷрои 

баёни он намебароянд, сарф мешавад. Аз сӯйи дигар, эҷоди сухани манзум 

нисбат ба мансур хеле душвор аст, зеро дар он шоир маҷбур аст, ду қоидаи 

асосиро ба эътибор бигирад, ки бо омезиши ҳар ду сухани вай табдил бар 

шеър мешавад: якум, дар маҳдудаи назм, яъне вазни муайян ҷой додани 

сухан, то аз наср фарқ дошта бошад; дуюм, мазмунан ва мантиқан саҳеҳу 

равшан будани маъниву мазмун, то хонанда аз он чизеро дарк карда тавонад. 

Вале дар наср қоидаи якум вуҷуд надорад ва сухани мансур, аслан, пароканда 

ва аз қоидаи вазну муназзам кардани фикр озод аст. Мавзунӣ дар наср худ ба 

василаи назм вориди наср гардидааст. Ин ки дар наср саҷъбандӣ гоҳ-гоҳ 

истифода мешавад, маънои онро надорад, ки дар наср ҳам вазну назми сухан 

ба эътибор гирифта мешавад, зеро мавҷудияти саҷъ дар наср ҳам, аслан, бо 

таъсири шеър аст. Чизе ки насрро бо назм дар ин маврид наздик мегардонад, 

ҳамин саҷъ аст, ки дар назм онро қофия меноманд. Ҳамин аст, ки саҷъро 

муҳаққиқон қофияи дарунии наср низ меноманд. Вале бо ин ки саҳли 

мумтанеъ бештар бо наср робитаи мантиқӣ дорад, мавҷуд будани сухани 

насргуна дар назм нишони асосии саҳли мумтанеъ мебошад. Ҳамин нукта 

робитаи мантиқии саҳли мумтанеъро бо назм нишон медиҳад. Бинобар ин, 

барои эҷоди сухане, ки бас осонфаҳм, вале эҷоди он бас мушкил аст, дар 

назди шоир се вазифа мегузорад, ки ин вазифаҳо ҷуз аз дуюм дар наср 

мавҷуд нестанд: 1) риоя кардани вазну низом дар калом, то он мавзунии 

худро аз даст надиҳад; 2) ҳифзи маъниву мазмун дар калом; 3) риояи ниҳояти 

содагуфторӣ дар калом, то наздик бо забони муҳовара ва наср бошад. 

Хонанда бо хондани он фикр мекунад, ки он наср ва сухани парокандаи 

бенизом аст, аммо чун дар он вазну низоми каломро мебинад, ба шеър 

будани он боварӣ ҳосил мекунад. Аз ин ҷиҳат, саҳли мумтанеъ бештар бо 

назм алоқаманд мебошад, на бо наср, чун дар наср маҳдудияти тарзи баён 

аслан вуҷуд надорад. Нависанда ё носир вазифадор ё маҷбур нест, ки 

мавзуният дар каломро ҳатман риоят намояд ва онро бо саҷъ ороиш диҳад. 

Аз сӯйи дигар, зарфияти наср нисбат ба назм басо бузургтар аст, чизеро ки 

дар назм наметавон ифода кард, дар наср ба осонӣ мавриди баён қарор 

мегирад. Ин нишондиҳандаи зарфияти бузург ва номаҳдудияти тарзи баён 

дар наср мебошад. Чунончи, Устод Садриддин Айнӣ яке аз сабабҳои асосии 

ба наср рӯй овардани худро дар ҳамин зарфияти бемаҳдуди он зикр 

намудааст. Чун зарфияти назм хеле тангу маҳдуд мебошад, на ҳар шоир 

метавонад, андешаҳову хаёлоти хешро озодона дар риштаи назм дарорад. 

Агар дар сабки хуросонӣ беҳтарин намунаи саҳли мумтанеъ ашъори 

устод Рӯдакӣ ба ҳисоб равад, дар сабки ироқӣ ғазалиёти Мавлоно 

Ҷалолуддини Балхӣ ва Саъдии Шерозӣ намунаҳои беҳтарини содагуфторӣ ба 

ҳисоб мераванд. Танҳо фарқи назаррас миёни ин ду бузургмарди ғазали 

порсӣ иборат аз он мебошад, ки дар ғазалиёти Мавлоно содагуфторӣ бо 

мусиқии баланди калом омезиши сахт пайдо карда, дар он як навъ шӯру 

исёни ҳарфҳову вожаҳо мушоҳида мешавад. Дар ғазалиёти Саъдӣ, агарчи 

мусиқии калом нақши назаррас дорад, истифодаи он дар ҳадди ниҳояти 

эътидол аст. Маҳмуд Футуҳӣ зебоии шеърро дар ҳамоҳангӣ ва таносубу 

эътидол медонад, ки дуруст аст [130, 84]. Яке аз вижагиҳои назарраси 

ғазалиёти Саъдӣ – ин риояти эътидол дар тарзи матраҳ кардани сухан ва 

оҳанги он аст, ки омили эҷоди зебоӣ дар матни ашъори вай мегардад. 

Эътидол содагуфтории Саъдиро чун ойина ҷилвагар менамояд ва вуҷуди 

саҳли мумтанеъро дар саропойи ғазалҳои ӯ муаррифӣ менамояд. 

Назаррастарин хусусияти шеърпардозии Саъдӣ – ин риояи таносуб миёни 

содагуфторӣ ва оҳангу мусиқии калом аст.  

Давлатшоҳи Самарқандӣ дар хусуси қасидаи «Бӯйи ҷӯйи Мӯлиён...»-и 

устод Рӯдакӣ навиштааст, ки агарчи чиҳил шоири боистеъдод дар пайравӣ аз 

он қасида  гуфтаанд, ягонтои онҳо дар пояи қасидае, ки устод дар як шаб 

эҷод карда, нарасидааст [9, 24]. «Бӯйи ҷӯйи Мӯлиён...» беҳтарин намунаи 

содагуфторӣ дар жанри қасида аст, вале дар жанри ғазал беҳтарин намунаи 

содагуфторӣ ғазалиёти Саъдӣ мебошанд. Абдулҳусайни Зарринкӯб зимни 

таърифи вижагиҳои сабкии Саъдӣ қайд кардааст, ки махсусан, шеваи саҳли 

мумтанеъ дар суханҳои ӯ дар сарҳадди эъҷоз мебошад [51, 357]. Исботи ин 

гуфтаҳо худ ҳамин аст, ки пас аз даргузашти Саъдии Шерозӣ дар тули зиёда 

аз ҳафт қарн ҳеҷ шоире ғазалро дар пояи вай содаву осон баён накардааст.  

Осонтарин роҳи муайян намудани саҳли мумтанеъ дар ғазалҳои Саъдӣ 

қиёс намудани он бо забони муҳовара ё гуфтугӯйист, яъне услубе ки ба 

забони рӯзмарраи мардум наздикӣ дорад. Дар саҳли мумтанеи Саъдӣ на 

истифодаи аркони маҷоз, бахусус мақолу зарбулмасал, балки содагуфториву 

беэътиноӣ ба такаллуфоти забонӣ мақоми назаррас дорад. 

Содагуфторӣ дар ғазалҳои Саъдӣ бо навъҳои гуногун мушоҳида 

мешавад. Гоҳе он дар маҳдудаи як мисраъ ба чашм мерасад, гоҳе дар як байт, 

гоҳе дар зарфи чанд байти пайдарпай ва гоҳе дар матни пурраи ғазал.  

Дар байти зерин содагӯйии шоир дар маҳдудаи як мисраъ – мисраи 

якум мушоҳида мешавад, зеро он бисёр наздик бо забони муҳовара аст, 

хонанда фикр мекунад, ки мисраи якум ҷумла аст, на каломи мавзун:   

                          Ҳар гаҳ ки мегузарӣ, ман дар ту менигарам, 

                          К-аз ҳусни қомати худ бо кас наменигарӣ [20, 14].  

Дар байти зер содагуфторӣ ва забони муҳовара, баръакс, дар мисраи 

дуюм эҳсос мешавад: 

                     Туро ки дида зи хобу хумор боз набошад, 

                      Риёзати мани шаб тосаҳарнишаста чӣ донӣ? [20, 20] 

Баъзан содагӯйӣ дар ғазалҳои Саъдӣ дар як байти пурра ба чашм 

мерасад. Саъдӣ дар ин маврид содагӯйиро бо ду роҳ анҷом додааст: 1)  

тавассути алоқаи грамматикӣ; 2) тавассути алоқаи мантиқӣ миёни мисраъҳои 

як байт. Дар роҳи якум ду мисраъ ба василаи қоидаҳои грамматикӣ пайванд 

гардида, фикри пурраро ифода менамоянд. Масалан, дар байти зерин мисраи 

якум озод нест ва он тавассути пайвандак дар мисраи дувум идома ёфта, дар 

маҷмуъ, як байтро фароҳам меоварад: 

                      Чунон мувофиқи табъи маниву дар дили ман 

                       Нишастаӣ, ки гумон мебарам, дар оғӯшӣ [20, 30]. 

Дар байти мазкур, агар мисраъҳоро ба эътибор нагирем ва онҳоро дар 

шакли ҷумла биёварем, ду ҷумлаи сода (на аз нигоҳи грамматикӣ, балки 

вобаста ба услуби баён) ҳосил мешаванд, ки наздикӣ бо услуби баёни 

мардумиро доранд. Аммо вуҷуди ду хусусият дар байти боло: вазн ва 

тахфифи баён (мухтасаргӯйӣ) онро аз сухани мансур ҷудо менамояд. Тахфиф 

дар қисмати охири мисраи дувум (дар оғӯшӣ) мушоҳида мешавад, ки шоир 

дар он вожаи «ту»-ро ҳазф намудааст ва хонанда аз мазмуни байт пай 

мебарад, ки мухотаб маъшуқа аст.  

 Дар навъи дуюм нисбат ба алоқаи грамматикӣ нақши алоқаи мантиқӣ 

бештар эҳсос мешавад, зеро дар он ҳар ду мисраъ тавассути алоқаи мантиқӣ 

миёни ҳам робита пайдо мекунанд. Масалан, дар байти зерин ҳамин ҳолат 

мушоҳида мешавад: 

                                 Дидӣ, ки вафо ба ҷо наёвардӣ, 

                                 Рафтию хилоф дӯстӣ кардӣ [20, 7].  

Чунонки дида мешавад, ҳар ду мисраъ, аввалан, аз нигоҳи маъниву 

мазмун мустақиланд, сониян, тарзи баён дар онҳо ниҳоят сода аст ва забони 

муҳовараро ба хотир меоварад.  

Дар қисмате аз ғазалҳои Саъдӣ содагуфториву саҳли мумтанеъ ба 

пуррагӣ, яъне дар кулли матни ғазал ба чашм мерасад ва асари он то ба 

ҳаддест, ки ашъори шоир дар назари кас ҳамчун наср (-и мавзун) ҷилвагар 

мешаванд. Ин вижагӣ, махсусан дар ғазалҳои бо сармисраъҳои (матлаии) 

«Он беҳ, ки назар бошаду гуфтор набошад, - То муддаӣ андар паси девор 

набошад» [19, 257], «На чандон орзумандам, ки васфаш дар баён ояд, - В-агар 

сад нома бинвисам, ҳикоят беш аз он ояд» [19, 299], «Он ки ҳалоки ман 

ҳамехоҳаду ман саломаташ, - Ҳар чи кунад зи шоҳидӣ, кас накунад 

маломаташ» [19, 319], «Ҷоно, ҳазорон офарин бар ҷонат аз сар то қадам, - 

Сонеъ Худое, к-ин вуҷуд овард берун аз адам» [19, 334], «Ду ҳафта 

мегузарад, к-он моҳи дуҳафта надидам, - Ба ҷон расидам аз он то ба 

хидматаш нарасидам» [19, 347], «Он кист, к-андар рафтанаш сабр аз дили мо 

мебарад? - Турк аз Хуросон омадаст, аз Порс яғмо мебарад» [19, 249] ва 

амсоли инҳо бештар мушоҳида мешавад.  

Аз нигоҳи умумӣ, ғазалҳои Саъдӣ пурра бо тарзи басо содаву саҳл эҷод 

гардидаанд ва дар қиёс бо шоирони ҳам муосир ва ҳам баъдинаи вай бо ин 

хусусияти худ фарқи назаррас доранд. Чунончи, дар насри классикии форсӣ, 

агар «Гулистон»-и Саъдии Шерозӣ намунаи беҳтарини содагӯйӣ эътироф 

гардида бошад, дар назм ҳам, ба хосса дар жанри ғазал, ғазалиёти Саъдӣ, 

бемуҳобо, дар мавриди содагӯйӣ дар мақоми аввалинҳо қарор дорад. 

Такрори мазмун вижагии барҷастаи ғазалиёти Саъдӣ маҳсуб мешавад. 

Дар хусуси такрори мазмун дар эҷодиёти Саъдӣ муҳаққиқи эронӣ Иброҳим 

Қайсарӣ китоби алоҳидае ба нашр расонидааст [69]. Аммо бояд қайд кард, ки 

дар китоби мазкур муаллиф агарчи баъзе нукоти такрориро аз маснавиёт, 

ғазалиёт ва қитъаҳои шоир овардааст, аксари мазомини такрории дарёфтаи ӯ 

мансуб ба «Бӯстон» ва «Гулистон»-и Саъдӣ мебошанд. Дувум ин ки 

мазомини такрорие, ки Қайсарӣ дар ғазалҳои Саъдӣ дарёфтааст, аксарияти 

онҳоро дар муқоиса бо «Бӯстон»-у «Гулистон», маснавиёт ва қитъаҳои шоир 

нишон додааст ва далелҳои такрорӣ миёни ғазалиёти Саъдӣ дар онҳо басо 

кам дида мешавад. Сеюм, муҳаққиқи мазкур мазомини такрории осори 

Саъдиро бе шарҳу тафсил, яъне танҳо дар шакли мисоли шоҳид овардааст. 

Аммо мазомини такрории ашъори Саъдӣ дар таҳқиқи мо танҳо бар асоси 

ғазалиёти шоир анҷом гирифтааст. Дигар ин ки мо мазомини такрории 

ғазалҳои Саъдиро вобаста ба мисраоту байтҳо ва қисматҳои дохили онҳо 

баррасӣ намудаем, яъне дар пажуҳиши худ мо, аслан, ҷиҳатҳои шаклии 

такрори мазомин дар ғазалиёти Саъдиро мавриди таваҷҷуҳ қарор додаем.   

Бояд қайд кард, ки такрори мазомин дар ғазалиёти Саъдӣ танҳо бар 

маҳсули тафаккури худи шоир тааллуқ доранд ва такрори афкору андешаҳои 

шоирони дигар нестанд. Саъдии Шерозӣ миёни кулли бузургони адаби форсӣ 

аз шумори он нодираҳоест, ки дар каломи вай истиқлоли фикрӣ дар мақоми 

аввал қарор дорад ва ӯ аз ҳар гуна суханҳои ориятӣ ё бегона дурӣ меҷӯяд. Ин 

ки Мазоҳири Мусаффо Саъдиро «бузургтарин шоири ҷаҳон» хонда ва каломи 

ӯро бо Хоҷа Ҳофиз қиёс намуда, аз сухани ӯ болотар мешуморад, дар нигоҳ 

ҳамин истиқлоли фикрӣ дар каломи Саъдӣ аст. У дар ин маврид қайд 

менамояд: «Ҳофиз, агар дар бӯстони табъи Саъдӣ ба гулчиниву гаштугузори 

бемуҳобо ва бедареғ намепардохт, имрӯз чаҳорсаду чанд ғазали дараҷаи 

аввал ва сиву чанд ғазали олии беназири ҷодуйӣ аз ӯ боқӣ намемонд» [82, 

62]. 

Дар ғазалиёти Саъдӣ такрор, умуман, бо ду тарз сурат мегирад: шаклан 

ва мазмунан. Вобаста ба ин, дар ғазалиёти Саъдӣ такрори шаклӣ бо ду роҳ 

сурат мепазирад. Роҳи якум – ин дар дохили як ғазал сурат гирифтани 

такрори мисраъ ё қисмате аз мисраъ ва роҳи дуюм, такрори мисраи муштарак 

дар дохили ду ғазал аст. Дар навбати худ, такрор дар дохили матни як ғазал 

ба се навъ  анҷом мепазирад: а) такрори як мисраи матлаъ;  б) такрори 

мисраи ғайриматлаъ; 3) такрори қисмате аз мисраъ. Дар навъи аввал дар як 

ғазал матлаъ дар қисмати мақтаъ такрор меёбад. Аз ҷумла, дар ғазали зерин 

ҳамин ҳолат мушоҳида мешавад: 

                   Соқиё, май деҳ, ки мо дурдикаши майхонаем, 

                   Бо харобот ошноем, аз хирад бегонаем... 

                   Саъдиё, гар бодаи софет бояд, боз гӯ: 

                   Соқиё, май деҳ, ки мо дурдикаши майхонаем [19, 371]. 

Дар навъи дувум, такрори мисраи ғайриматлаӣ дар дохили як ғазал 

сурат мегирад. Ин ҳолат, масалан, дар ғазали бо сармисраи «Назари 

худойбинон талаби ҳаво набошад» мушоҳида мешавад: 

                   Агарам ту хун бирезӣ, ба қиёматат нагирам, 

                   Ки гараш ту бе ҷиноят бикушӣ, ҷафо набошад... 

                   Ту гумон мабар, ки Саъдӣ зи ҷафо малул гардад, 

                   Ки гараш ту бе ҷиноят бикушӣ, ҷафо набошад [19, 255]. 

Навъи сеюми такрор, дар ғазалиёти Саъдӣ – ин такрори қисмате аз 

мисраъ дар мисраи дигар ба ҳисоб меравад. Чунончи, дар абёти поён қисмати 

ҷузъи ки ту аз сафар биёӣ такрор ёфтааст: 

                                        Гӯйӣ, ки ту аз сафар биёӣ, 

                                       Онро, ки ту аз сафар биёӣ [20, 22]. 

Роҳи дуюми такрор дар ғазалиёти Саъдӣ – ин такрори пурраи мисраъ 

дар ғазали дигар ба ҳисоб меравад. Дар девони ғазалиёти шоир чандин ғазал 

мавҷуданд, ки миёни онҳо яке аз мисраъҳо муштарак мебошанд, яъне шаклан 

пурра такрор ёфтаанд. Масалан, дар ғазали бо сармисраи «Гар ба рухсори чу 

моҳат, санамо, менигарам» мисраи дувуми ин байти мақтаъ: 

                             Роҳи ишқи ту дароз аст, вале Саъдивор 

                             Меравам в-аз сари ҳасрат ба қафо менигарам [19, 352] 

дар ғазали дигар ҳам дар матлаъ ва ҳам дар мақтаъ такрор ёфтааст: 

                            Меравам в-аз сари ҳасрат ба қафо менигарам, 

                            Хабар аз хеш надорам, ки замин месипарам... 

                            Аз қафо сер нагаштам мани бадбахт ҳанӯз, 

                            Меравам в-аз сари ҳасрат ба қафо менигарам [20, 211-212]. 

 Ҳамчунин, мисраи аввали матлаи зерин: 

                            Мо қалам дар сар кашидем ихтиёри хешро, 

                            Ихтиёр он аст, к-ӯ қисмат кунад дарвешро [20, 187], 

дар ғазали дигар бо сармисраи «Ваҳ ки гар ман боз бинам рӯи ёри хешро» 

пурра такрор шудааст: 

                            Рой ройи туст, хоҳӣ ҷангу хоҳӣ оштӣ, 

                           Ихтиёр он аст, к-ӯ қисмат кунад дарвешро [20, 188]. 

Дар ғазалиёти Саъдӣ, ҳамчунин, такрори сирф мазмунӣ мушоҳида 

мешавад. Агарчи ин навъи такрор дар ҳаҷми як мисраъ сурат мегирад, фарқи 

он аз такрори фавқ дар он аст, ки он мазмунан, на шаклан матраҳ мегардад. 

Аз ҷумла, дар абёти зер ҳамин навъи такрор ба назар мерасад: 

                                 Рӯй кушода, эй санам, тоқати халқ мебарӣ, 

                                 Чун паси парда меравӣ, пардаи сабр медарӣ [20, 15]. 

                                  Чанд хоҳӣ рӯй пинҳон доштан, 

                                  Парда мепӯшию бар мо медарӣ [20, 16]. 

Ҳамчунин, дар байтҳои зерин гунае аз такрор эҳсос мешавад: 

                              Хоки пояш хостам шуд, боз гуфтам зинҳор, 

                              Ман бар он доман намехоҳам ғубори хешро [20, 188]. 

                               Хоки наълайни ту, эй дӯст, намеёрам шуд, 

                               То бар он домани исмат нанишинад гардам [20, 211].  

 Такрори мазкур тавассути вожаҳои «доман, ғубор, гард» роҳандозӣ 

шудаанд.  

Як вижагиро дар мавриди такрорҳои Саъдӣ қайд кардан зарур аст, ки 

аксари ҳолатҳои такрор, хусусан такрори пурраи мисраот, дар матни 

ғазалиёти вай, чи дар матни як ғазал ва чи ғазалҳои гуногун, нохудогоҳона ё 

аз рӯйи нофаҳмӣ сурат нагирифтаанд. Зеро маҷмуаи ғазалиёти Саъдӣ мисли 

баъзе шоирони ғазалсаро, амсоли Мавлоно Ҷалолуддини Балхӣ ва Соиби 

Табрезӣ, чандон бузургҳаҷм нест, ки ӯ такрор будани мисраъҳоро дарк карда 

натавонад ё онро фаромӯш бикунад. Масалан, агар дар девони Соиби 

Табрезӣ такрори мисраот (чи мазмунан ва чи шаклан) бисёр ба назар расад, 

ин ба муҷиби теъдоди ниҳоят зиёди ғазалҳои ӯ мебошад. Аммо теъдоди 

ғазалҳои Саъдӣ на ба он дараҷа афзун аст, ки вай ба таври ноогоҳ як мазмун 

ва ё як мисраи пурраро дар чанд ғазал такрор намояд. Аз ин ҷиҳат, такрорҳои 

ғазалиёти Саъдӣ бештар огоҳона сурат гирифтаанд.  

Корбурди тахаллус ва чигунагии матраҳ сохтани он яке аз хусусиятҳои 

ғазалҳои Саъдӣ ба ҳисоб меравад. Дар ғазалҳои Саъдӣ тахаллус бо тарзҳои 

гуногун мавриди истифода қарор гирифтааст.  Чунонки маълум аст, тибқи 

қоидаи ғазалсароӣ тахаллус ба ҳайси яке аз лавозими суннатии жанри мазкур 

дар аксари мавридҳо дар мақтаъ – байти охирин истифода мешавад. Дар 

маҷмуаи ғазалиёти Саъдӣ дар 568 маврид тахаллус истифода гардида ва дар 

49 маврид тахаллус ба назар намерасад. Яъне, аз теъдоди мазкур тахаллус 

анқариб дар 90%-и онҳо истифода гардида, ғазалҳои бетахаллус тахминан 

10%-и онҳоро ташкил медиҳанд. Бинобар ин, ғазалҳои Саъдиро аз нигоҳи 

умумӣ метавон ба ду қисм ҷудо намуд: ғазалҳое, ки дар онҳо тахаллус 

мавҷуданд ва ғазалҳое, ки орӣ аз тахаллусанд. Бояд қайд намуд, ки баъзе аз 

муҳаққиқон бар асоси ғазалҳое, ки дар девони Саъдӣ тахаллус дар онҳо 

мавҷуд нест ё дар ҷойи худ истифода нашудааст, ғазалиёти Саъдиро нуқтаи 

авҷи инкишофи шаклии ин жанри шеърӣ эътироф накардаанд [80, 55; 34, 

103].   

Чигунагии корбурди тахаллус дар ғазалҳои Саъдӣ аз ду нигоҳ дорои 

вижагиҳои назаррас мебошанд: 1) аз нигоҳи мавқеи истифода; 2) аз нигоҳи 

миқдори тахаллус. Вобаста ба мавқеи истифода, дар кадом байти ғазали 

шоир мавқеъ доштани тахаллус, аммо вобаста ба миқдори тахаллус бошад, 

теъдоди корбурди он дар ғазалиёти шоир ба эътибор гирифта мешавад.   

Бояд таъкид намуд, ки корбурди тахаллус дар девони ғазалиёти Саъдӣ 

яксон нест. Шоир  онро мувофиқи таъбу завқ ва раводиди худ ба таври 

гуногун ба кор бурдааст. Аз ҷумла: 1) ғазалҳое, ки дар онҳо тахаллус чун 

анъана дар қисмати мақтаи ғазал истифода гардидааст; 2) ғазалҳое, ки дар 

онҳо тахаллус дар байти қабл аз мақтаъ корбурд шудааст; 3) ғазалҳое, ки 

тахаллус дар онҳо пеш аз ду байти қабл аз мақтаъ (яъне, байти аз охирон 

сеюм) истифода  гардидааст; 4) ғазалҳое, ки тахаллус дар онҳо дар қисмати 

мобайни ғазал ба кор бурда шудааст.  

Саъдӣ, агарчи дар шоирӣ, хусусан дар сурудани ғазал, пурра пойбанди 

анъанаву суннат нест ва дар иртибот бар ин, баръакс, дар рушду таҳаввули 

минбаъдаи жанри ғазал нақши бузурге бар ҷой гузоштааст, дар бобати 

корбурди тахаллус дар ғазал бештар тарзи ғазалсаройии пешиниёни худро 

пайравӣ намудааст. Тибқи анъанаи ғазалсаройӣ тахаллус, аслан, дар байти 

мақтаъ истифода гардида, дар баробари мақтаъ вазифаи анҷомёбии ғазалро 

низ иҷро менамояд. Дар девони Саъдӣ аз 594 ғазали дорои тахаллус 457-тои 

он бо тахаллус дар қисмати мақтаъ мебошанд, ки ин зиёда аз 80%-и девони 

ғазалиёти шоирро ташкил медиҳад.   

Тавассути корбурди тахаллус дар қисмати мақтаъ шоир, аввалан, шахси 

худро ба ҳайси муаллиф муаррифӣ менамояд, сониян, ба воситаи корбурди 

тахаллус ҳусну таъсирбахшии мақтаъро ба наҳве бештар менамояд. Ҳусни 

мақтаъ, агарчи бе тахаллус ҳам шуда метавонад, бояд зикр намуд, ки яке аз 

воситаҳои зеботару ҷолибтар гардидани мақтаъ, корбурди ҳунармандонаи 

тахаллус дар ин қисмати интиҳоии ғазал мебошад. Бояд қайд кард, ки агарчи 

дар аксари ғазалҳои Саъдӣ байти охирин ба таври бисёр зебову ҷолиб 

ҷамъбаст гардидааст, миёни онҳо мақтаи  ғазалҳое, ки дар онҳо тахаллуси 

шоир истифода гардидааст, нисбатан зеботару таъсирбахштар баромадаанд. 

Аз ҷумла, дар байти зерин ки дар яке аз ғазалҳои шоир ҳукми мақтаъро 

дорад, ҳамин ҷиҳат мушоҳида мешавад: 

                        Ҳама умр талхӣ кашидаст Саъдӣ, 

                        Ки номаш барояд ба ширинзабонӣ [20, 22]. 

 Ғазалҳое, ки дар онҳо тахаллус дар байти қабл аз мақтаъ корбурд 

шудааст, аз нигоҳи басомад дар девони Саъдӣ мақоми дувумро ишғол 

намуда, дар маҷмуъ, бо ба эътибор гирифтани ҳама маҷмуаҳои ғазалиёти 

шоир, 101 ададро ташкил медиҳанд, ки ин тахминан 25%-и ғазалҳои ӯро 

фаро мегирад. Аз ҷумла, дар «Тайибот» 56 ғазал, дар «Бадоеъ» – 27 ғазал, дар 

«Хавотим» – 12 ғазал ва дар «Ғазалиёти қадим» 6 ғазал мавҷуданд, ки дар 

онҳо тахаллус на ба таври суннати ғазалсаройӣ – дар қисмати мақтаъ, балки 

дар байти пеш аз он истифода гардидааст. Чунонки муҳаққиқи эҷодиёти 

Амир Хусрав қайд намудааст, ин ҳолат дар ғазалиёти  шоири мазкур ҳам ба 

назар мерасад [37, 171]. Вале бояд қайд кард, ки дар ғазалиёти Амир Хусрав 

чунин тарзи корбурди тахаллус вижагии назаррас ба ҳисоб намеравад, дар 

ҳоле ки дар ғазалҳои Саъдӣ фоизи чашмрасро ташкил медиҳад.  

Мақоми сеюмро дар чигунагии корбурди  тахаллус дар ғазалиёти 

Саъдӣ ғазалҳое ишғол менамоянд, ки дар онҳо тахаллуси шоир дар ду байт 

пеш аз мақтаъ истифода гардидааст, яъне он байте, ки аз охирон сеюм ба 

ҳисоб меравад. Теъдоди ин ғазалҳо ба 12 мерасад, аз ҷумла дар «Тайибот»: 3-

то, дар «Бадоеъ»: 4-то, дар «Хавотим»: 3-то ва дар «Ғазалиёти қадим»: 1 

ғазал.    

 Дар девони Саъдӣ ду ғазал мавҷуданд, ки тахаллус дар онҳо дар 

қисмати байни ғазал истифода гардидааст. Яке аз ин ғазалҳо ба «Тайибот» 

[19, 241] ва дигаре ба «Хавотим» тааллуқ дорад [20, 212].  

 Дар нигоҳ бар теъдоди истифодаи тахаллус дар матни як ғазали Саъдӣ, 

бояд қайд намуд, ки дар девони шоир 7 ғазал дарёфта шуданд, ки дар онҳо 

тахаллус дуборӣ корбурд шудаанд. Аз инҳо 6-то ба «Тайибот» ва 1-то ба 

«Бадоеъ» мутааллиқ мебошанд [19, 181, 185, 191, 258, 301, 309; 20, 105]. 

Корбурди тахаллус дар ин маврид дар ғазалҳои Саъдӣ бо чаҳор роҳ сурат 

мегирад ва аз ин нигоҳ тахаллуси шоир дорои хусусиятҳои мавқеӣ мебошанд. 

Якум, дар як байт, аммо на байти мақтаъ, балки як байти қабл аз он. Масалан, 

дар ғазали бо сармисраи «Рафтию сад ҳазор дилат даст дар рикеб» ҳамин 

ҳолат мушоҳида мешавад: 

                      Ҳамроҳи туст хотири Саъдӣ, ба ҳукми он-к 

                      Хулқи хушат чу гуфтаи Саъдист дилфиреб [19, 181]. 

 Дар роҳи дуюм, тахаллус дар ду байти охирин, яъне мақтаъ ва байти 

пеш аз он истифода гардидааст. Чунин ҳолат дар ғазалиёти Саъдӣ дар ду 

маврид вомехӯрад. Аз ҷумла, дар ғазали бо сармисраъҳои «Он беҳ, ки назар 

бошаду гуфтор набошад» тахаллуси шоир чунин корбурд шудааст: 

                 Мардум ҳама донанд, ки дар номаи Саъдӣ 

                 Мушкест, ки дар кулбаи аттор набошад. 

                 Ҷон дар сари кори ту кунад Саъдию ғам нест, 

                  К-он ёр набошад, ки вафодор набошад [19, 258]. 

Дар роҳи сеюм, тахаллуси шоир ҳам дар мақтаъ ва ҳам дар байти 

мобайнии ғазал такрор шудааст. Ин ҳолат дар девони шоир се бор мушоҳида 

мешавад. Аз ҷумла, дар ғазали бо матлаи «Басо нафси хирадмандон, ки дар 

банди ҳаво монад, - Дар он сурат, ки ишқ ояд, хирадмандӣ куҷо монад?» 

тахаллус аввалан дар қисмати байн, баъдан дар мақтаъ такрор гардидааст [20, 

105]. 

Дар роҳи чаҳорум бошад, тахаллуси шоир дар ҳудуди як мисраъ такрор 

мешавад. Ин хусусияти корбурди дукаратаи тахаллус, агар аз як ҷониб,  

далолат бар муҷазии баёни фикри шоир кунад, аз ҷониби дигар, 

нишондиҳандаи маҳорати махсуси ӯ дар истифодаи такрории тахаллус 

мебошад. Ин ҳолат дар кулли девони Саъдӣ танҳо як бор, дар мисраи дувуми 

охирини байти як ғазали шоир бо матлаи «Ба фалак мерасад аз рӯи чу 

хуршеди ту нур, Қулҳуваллоҳу аҳад чашми бад аз рӯи ту дур» мушоҳида 

мешавад:   

                     Сахтам ояд, ки ба ҳар дида туро менигаранд, 

                     Саъдиё, ғайратат омад, на аҷаб, саъди ғаюр [19, 309]. 

Бо ин тариқ, корбурди тахаллус дар матни ғазалҳои Саъдӣ дорои 

хусусиятҳои назаррас буда, ин вижагиҳо, пеш аз ҳама, дар алоқамандӣ бо 

мавқеи ҷойгузинӣ ва такрорёбии тахаллус, ки муҷиби зиёдшавии он дар 

матни як ғазал мегардад, инъикос мешавад. Ба андешаи мо, яке аз 

таҳаввулоти Саъдии Шерозӣ дар қисмати сохтору шакли жанри ғазал ҳамин 

муносибати ӯ ба тарзи корбурди тахаллус ба ҳисоб меравад. Чунонки аз 

шиносоӣ бо маҷмуаҳои ғазалиёти шоир дида мешавад, тарзи истифодаи 

гуногун ва фарқкунандаи тахаллус аз ҷониби шоир ҳадафмандона ва бо 

мақсади махсус сурат гирифтааст. Саъдӣ дар пайи корбурди ҳар тахаллус 

мақсади ниҳоиеро низ дар пай доштааст, ки онҳо умуман, бо бадеъкориҳову 

ширинбаёнӣ ва аз сӯйи дигар, бо фахрияву худситоиҳои малеҳи  шоир 

алоқаманд мебошанд. 

Дар ғазалиёти Саъдӣ вожаҳову истилоҳоти гуногуне мушоҳида 

мешаванд, ки корбурди онҳо нисбат ба дигар вожаҳо ба маротиб зиёд 

мебошад. Ин вожаҳо марбут ба мавзуъҳои гуногун буда, дар офариниши 

мазомини шоиронаи Саъдӣ нақши муҳим мебозанд. Оид ба қисмате аз 

силсилавожаҳои мазкур аз ҷониби муҳаққиқон таҳқиқоти алоҳида низ бурда 

шудаанд. Аз ҷумла, Фараҳ Ниёзкор дар таҳқиқоте, ки дар иртибот бар шарҳи 

ғазалиёти Саъдӣ ба анҷом расонида, якчанд вожаҳои мазмунсоз дар ашъори 

Саъдӣ, аз ҷумла вожаҳои марбут бар аносири табиӣ амсоли гулро зикр 

намудааст [97, 82]. Ҷалил Назарӣ дар таҳқиқоте, ки оид ба ирфони Саъдӣ 

гузаронидааст, дар атрофи чанде аз вожаҳои ашъори шоир, аз ҷумла, май, 

мастӣ, шӯр ва ғайра сухан ронда, онҳоро аз назаргоҳи маърифати ботинӣ 

мавриди шарҳ қарор додааст [92, 23-36]. Ҳамчунин, Мухтор Камилӣ зимни 

мақолаи бузурге зери унвони «Дорушшифои Саъдӣ» (мақулаҳои пизишкӣ 

дар осори Саъдӣ)» оид ба вожаҳои калидии ашъори Саъдӣ дар мисоли 

вожаҳои мансуб ба тиббу дармондорӣ таҳқиқоти қобили таваҷҷуҳ бурдааст 

[66, 71-92]. Аммо, бояд қайд намуд, таҳқиқоти Фараҳ Ниёзкор, ҳарчанд ки 

дар иртибот ба ғазалиёти Саъдӣ сурат гирифтааст, он аслан, ба шарҳи 

мазомини ирфониву тасаввуфии ғазалҳои Саъдӣ бахшида шудааст. Дар 

таҳқиқоти Ҷалил Назарӣ, бо ин ки мазомини ирфонии ашъори Саъдӣ 

мавриди пажуҳиш қарор гирифтаанд, онҳо ба жанрҳои гуногуни ашъори 

шоир тааллуқ доранд.  Дар мақолаи Мухтор Камилӣ, танҳо вожаҳои мансуб 

ба тиб, он ҳам дар нигоҳ ба ҳама осори Саъдӣ (ҳам назмиву ҳам насрӣ) 

мавриди баррасӣ қарор гирифтаанд.  

Дар таҳқиқоти мо вожаҳои дигари ашъори Саъдӣ, ки дар баробари 

вожаҳои дарёфтаи муҳаққиқони зикршуда дар ғазалиёти Саъдӣ мақоми 

калидӣ доранд ва аз ҷониби муҳаққиқон ба таври вижа ва алоҳида таҳқиқ 

нагардидаанд, мавриди баррасӣ қарор гирифтаанд. Вожаҳои калидии 

ғазалиёти Саъдӣ вобаста ба гуногунии мавзуъ ба чаҳор навъи алоҳида ҷудо 

мешаванд: 1) вожаҳои мансуб ба сиёсату разм; 2) вожаҳои мансуб ба 

иқтисодиёту тиҷорат; 3) вожаҳои ифодакунандаи ҷонварон; 4) вожаҳои 

ифодакунандаи мафҳумҳои хешутаборӣ ва синнусолӣ. 

Дар ғазалиёти Саъдӣ аз нигоҳи оморӣ вожаҳои мансуб ба сиёсату разм 

мақоми аввалро доро мебошанд. Вожаҳои мазкурро метавон дар умум 

силсилавожаҳои сиёсиву размӣ ном гирифт.  Вале онҳо, дар навбати худ, ба 

ду навъи алоҳида: а) сиёсат ва разм ва б) номи аслиҳа ҷудо мешаванд. Ба 

вожаҳои навъи якум инҳо мансуб мебошанд: асир [20, 84, 123, 166], афв 

(фармудан) [20, 178], банда [20, 65], бандагӣ [20, 62], давлат [20, 106, 125, 

126], даргоҳ / даргаҳ [20, 125, 125], дастбӯс [20, 97], душман [20, 81, 114], 

зиндон [20, 65], қосид [20, 181], лашкар [20, 19, 100, 121, 166], лашкарӣ [20, 

16], мамлакат [20, 68], мулк [20, 92, 95, 116, 144], озодӣ [20, 179], пайкор [20, 

180], паймон (шикастан) [20, 122], подшоҳ / подшо [20, 19, 88, 92, 105, 144, 

165], подшоҳӣ [20, 62, 116, 179], посбон [20, 126, 165], рақиб [20, 18, 138], 

салтанат [20, 166], сахткамон [20, 45, 104, 117, 177], султон [20, 55, 114, 

116, 126, 127], сулҳ [20, 174, 180], тохтан [20, 101], тоҷ [20, 115], фармон 

[20, 63, 65, 99, 127], хасм [20, 18], хунбаҳо [20, 81], ҳоким [20, 65], ҳукм [20, 

62], ҳуҷҷат [20, 127], ҷанг [20, 139], шабехун [20, 95].  

Ба навъи дувум инҳо тааллуқ доранд: каманд [20, 127], камон [20, 100], 

ниём [20, 166], пайкон [20, 127], синон [20, 128], сипар [19, 115, 180, 242], теғ 

[20, 88, 115, 123, 166, 180], тир [20, 58, 95, 114, 123, 128, 139], хаданг [20, 51], 

шамшер [19, 242; 20, 55, 85, 104, 113, 115, 120]. 

Дар баъзе ғазалҳои шоир дар як байт корбурди чанд истилоҳи сиёсиву 

размӣ мушоҳида мешавад. Аз ҷумла, дар мисолҳои зерин вожаҳои лашкар, 

теғ(-и ҳиндӣ), ниём, хун (дар феъли хун рехтан) дар байти якум ва вожаҳои 

теғ, сипар, сулҳ ва пайкор дар байти дувум ба ҳамин навъ тааллуқ доранд:   

                            Назаре ба лашкаре кун, ки ҳазор хун бирезӣ, 

                            Ба хилофи теғи ҳиндӣ, ки ту дар ниём дорӣ [20, 166]. 

 Ва: 

                              Гар теғ мезанӣ, сипар инак вуҷуди ман, 

                              Сулҳ аст аз ин тараф, ки ту пайкор мекунӣ [20, 180]. 

 Мақоми дувумро дар байни вожаҳои калидии ғазалиёти Саъдӣ вожаҳое 

мегиранд, ки номи ҷонваронро ифода мекунанд. Дар баробари ин, вобаста ба 

тааллуқоти синфӣ, вожаҳои мазкурро метавон ба чанд навъи алоҳида тақсим 

кард: 1) ҳайвонот; 2) парандагон; 3) ҳашароту хазандагон; 4) ҷонварони обӣ.   

  Номҳои ҳайвоноте, ки дар ғазалиёти Саъдӣ истифода шудаанд, дар 

навбати худ, ба ду гурӯҳи зерин ҷудо мешаванд:   

 а) ҳайвоноти хонагӣ: буз [20, 124], гӯсфанд [19, 269; 20, 47], ноқа [20, 

137], саг [19, 174, 218, 243, 312; 20, 8, 124], тавсан [20, 128], шутур / уштур 

[20, 14, 56, 137, 202]; 

 б) ҳайвоноти ваҳшӣ: гург [20, 234], ғизол [2, 172], оҳу [20, 146, 178, 221, 

248], паланг [20, 234], рӯбоҳ / рӯбаҳ(-ак) [19, 201; 20, 249], шер [20, 18, 68, 

180, 182, 183, 201, 237, 249], юз [20, 248]. 

 Яке аз вижагиҳои ғазалиёти Саъдӣ дар он инъикос мегардад, ки гоҳо 

дар як ғазал чандин вожаҳои ифодакунандаи номи ҷонварон истифода 

гардидаанд. Чунонки дар ғазали бо матлаи «Гар маро дунё набошад, хокдоне, 

гӯ, мабош, - Бози олиҳимматам, зоғошёне, гӯ, мабош» вожаҳои буз, саг ва 

калимаҳои алоқаманди онҳо – охур ва устухон корбурд шудаанд: 

                       Буз наям, бар охури қисмат гиёҳе, гӯ, марӯ, 

                       Саг наям, бар хончаи ризқ устухоне, гӯ, мабош... 

                       Ман саги асҳоби каҳфам, бар дари мардон муқим, 

                       Гирди ҳар дар менагардам, устухоне, гӯ, мабош [20, 124]. 

 Номҳои парандагон дар ғазалиёти Саъдӣ дар баробари номи ҳайвонот 

мукаррар ба чашм мерасанд. Тавассути парандагон, аз ҷумла  боз [20, 41, 124, 

223, 230, 246], булбул [20, 173, 228], зоғ  [20, 124], кабк(-и дарӣ) [20, 14, 223], 

кабутар [19, 388; 20, 42, 150, 246], мурғ [19, 186; 18, 11, 56, 96, 114, 166, 197, 

199], парасту [20, 150], тазарв [20, 228], товус [20, 14, 167, 228], тӯтӣ [20, 

180, 228], уқоб [20, 41, 157, 158], фохта [20, 223], ҳазордастон [20, 126, 127], 

ҳумо(-й) [20, 44, 228], шоҳин [20, 42] Саъдӣ мазомини зиёди бикрро офарида, 

бар асарбахшии бештари ашъори худ афзудааст. 

 Яке аз вижагиҳои корбурди номи парандагон дар ғазалиёти Саъдӣ – ин 

дар хаёлбофиҳову мазмунбандиҳои шоирона ба кор бурдани онҳо ба ҳисоб 

меравад. Чунончи, дар байти зерин товус ҳамчун тимсоли ҳамагириву 

ҳамаҷойии маъшуқа ба кор гирифта шудааст: 

                             Гар ин равиш, ки ту, товус, мекунӣ рафтор, 

                             На бурҷи ман, ки ҳама олам ошён дорӣ [20, 167]. 

 Хусусияти дигари корбурди номи парандагон аз ҷониби Саъдӣ – ин дар 

сифатчинӣ истифода кардани онҳо ба ҳисоб меравад, яъне шоир сифатҳои 

маъшуқаро тавассути номи парандагон чида, бо ин роҳ манзараи зебоии ӯро 

инъикос менамояд. Чунончи, байти зер намунае дар ин мавзуъ мебошад: 

                                 Ҳумойфарриву товусҳусну тӯтинутқ, 

                                 Ба гоҳи ҷилвагарӣ чун тазарврафторе [20, 228]. 

Номҳои ҳашароту хазандагон, амсоли ақраб [20, 225], занбӯр [19, 310; 

20, 42, 77, 130, 131, 208], магас [20, 54, 151, 169], малах [20, 230], мӯрча [20, 

42, 131, 158, 183] ва ҷонварони обие монанди: моҳӣ [19, 186], наҳанг [20, 174] 

аз ҷумлаи анвои дигари ҷонварон ба ҳисоб мераванд, ки дар ғазалиёти Саъдӣ 

мукаррар истифода мешаванд. Миёни вожаҳои мазкур дар 

мазмунофариниҳои Саъдӣ бештар вожаҳои занбӯр, мӯр ва магас иштирок 

менамоянд; занбӯр дар ғазалиёти Саъдӣ ҳамчун рамзи нешзанӣ, дарбадарӣ ва 

василаи неш задан, мӯр(-ча) ҳамчун рамзи ҳақирӣ ва яғмогариву дуздӣ ва 

магас рамзи якравию хирагарӣ, ширинидӯстдорӣ истифода гардидаанд. 

Мақоми сеюмро миёни вожаҳои калидӣ дар ғазалиёти Саъдӣ вожаҳову 

истилоҳоти ифодакунандаи иқтисодиёту тиҷорат мегиранд. Ин вожаҳоро дар 

умум метавон истилоҳоти бозорӣ унвон дод. Бояд қайд кард, ки дар мавриди 

корбурди вожаҳову истилоҳоти тиҷорӣ ё иқтисодӣ дар шеъри форсӣ, бахусус 

жанри ғазал, ҷуз аз Саъдӣ дар ғазалиёти дигар шоирон низ истифодаи 

вожаҳои мазкур ба чашм мерасад. Чунончи, то чӣ дараҷа мақоми калидӣ 

доштани вожаҳову истилоҳоти тиҷориву иқтисодӣ дар мазомини ғазалиёти 

Назирии Нишопурӣ аз ҷониби О. Саидҷаъфаров таҳқиқ гардидааст [106, 112-

119]. Бояд эътироф кард, ки Саъдӣ дар адабиёти форсӣ аз зумраи аввалин 

шоиронест, ки вожаҳои тиҷориро дар жанри ғазал ба таври васеъ истифода 

намудааст, дар ҳоле ки Назирии Нишопурӣ намояндаи асри XVI аст ва дар ин 

маврид, метавон гуфт, пайрави Саъдӣ ва тарзи вожагузинии ӯ ба шумор 

меравад.  

Истилоҳоти иқтисодиву тиҷорӣ дар ғазалиёти Саъдӣ дар шумули 

бисот [20, 99], бозор [19, 243; 2, 54, 99, 152, 162], гавҳар [20, 17, 169], ғано 

[20, 148], ғорат [20, 152], дузд [20, 143], закот [20, 98],  касод(-и нарх) [20, 

146], киса [20, 40, 133], корвон [20, 70, 82, 143], косид (шудан) [20, 152], 

маблағ [20, 16], матоъ [20, 90], мол [20, 154], муфлис [20, 17], муштарӣ [20, 

40], нақд [20, 57, 133], нарх [20, 146], пардохтан [20, 40], санг [20, 150], 

саргазит [20, 168], сармоядорон [20, 143], сахтӣ (кардан) [20, 40], сорбон [20, 

70], тарозу [20, 133, 150], фақр [20, 148], харид (-ан) [20, 84, 118], харидор 

[20, 118], ҷома [19, 243], яғмо [20, 42] ва ғайра истифода гардидаанд.  

Яке аз хусусиятҳои корбурди вожаҳову истилоҳоти тиҷорӣ дар 

ғазалиёти Саъдӣ – ин дар бадеъкориҳо ва мазмунофариниҳои шоирона 

истифода кардани онҳо мебошад. Аз ҷумла, дар байти мазкур ҳамин ҳолат 

дар мисоли истиора, маҷоз ва киноя мушоҳида мешавад, чун Саъдӣ тавассути 

вожаҳои тиҷорӣ, амсоли нақд, киса ва тарозу мазомини наверо офаридааст:   

                              Нақди ҳар ақл, ки дар кисаи пиндорам буд, 

                              Камтар аз ҳеҷ баромад ба тарозуи туам [20, 133]. 

 Чунончи дида мешавад, шоир тавассути вожаҳои нақд ва киса 

истиораҳои нақди ақл ва кисаи пиндорро ба вуҷуд оварда ва тавассути вожаи 

тарозу киноят аз рӯзи қазо менамояд. 

Тавассути вожаи бозор Саъдӣ тамсилҳои нав, истиораҳои зебо, 

маҷозҳову кинояҳои муассирро ба вуҷуд оварда, тавассути онҳо мазомини 

наверо офаридааст. Чунончи, дар байти зер вожаи бозор дар сохтани 

истиораи бозори ҳусн истифода шуда, якҷо бо дигар вожаи тиҷорӣ – косид 

(шудан), ки киноят аз бехаридор ва бемуштарӣ мондан мебошад, ҷанбаи 

таъсирбахшии мазмуни ишқии шеърро боз ҳам бештар кардааст: 

                            Духтарони Мисрро косид шавад бозори ҳусн, 

                            Гар чу Юсуф парда бардорад ба даъвӣ рӯи ту [2, 152].  

 Дар ғазалиёти Саъдӣ вожаҳои ифодакунандаи мафҳумҳои хешутаборӣ 

ва синнусолӣ низ мукаррар истифода гардидаанд. Силсилавожаҳои назири 

духтар [20, 201], зан [20, 139], кӯдак [19, 174, 218], мард [20, 139], модар [20, 

17, 131, 147, 163, 164], падар [20, 10, 89, 118, 135, 163, 164, 201], пир [19, 174; 

2, 173], писар [20, 123], тифл [20, 68, 104, 127, 131], фарзанд [20, 10, 17, 89, 

135], ҷавон [20, 104] аз шумори ин навъи вожагон маҳсуб мешаванд, ки 

Саъдӣ тавассути онҳо мазомини зиёдеро ба вуҷуд овардааст.  

Ҳарчанд ки Саъдӣ дар корбурди вожаҳои мазкур аз ҳайси офариниши 

мазомини наву бикр ибтикороте ба анҷом расонидааст, аввалин 

воридкунандаи ин қабил вожагон дар шеъри форсӣ нест. Қабл аз ӯ ҳанӯз дар 

эҷодиёти устод Рӯдакӣ ва шоирони минбаъда ҷиҳати офаридани мазомину 

образҳои нав вожаҳои мазкур фаровон истифода мешуданд. Чунончи, устод 

Рӯдакӣ дар абёти нахустини қасидаи «Модари май» тавассути вожаҳои 

модар, бачча ва дар абёти парокандаи пандуҳикматӣ тавассути вожаҳои 

модандар ва духтандар мазомини навро офаридааст [7, 58, 103]. Ва ё дар 

байти зерин ба василаи вожаҳои баччагон, модар ва модандар мазмуни навро 

ба вуҷуд овардааст: 

                                   Ҷаҳоно, чунинӣ ту бо баччагон,  

                                   Ки гаҳ модарӣ, гоҳ модандаро [8-1, 90]. 

 Вожаҳои мазкур дар ашъори Саъдӣ ҳам дар маънои аслӣ ва ҳам дар 

маънои маҷозӣ корбурд шудаанд. Аз ҷумла, дар байти зерин вожаи модар дар 

маънои аслӣ истифода шуда ва мақсади шоир аз модаровард – ин модарзод 

мебошад:  

                                    Фиғони ман аз дасти ҷаври ту нест, 

                                    Ки аз толеи модароварди ман [20, 147]. 

 Дар байти зер, ду вожаи хешутаборӣ – духтар ва падар, баръакс, дар 

маънои маҷозӣ истифода шудаанд: 

                             Духтари бикри замираш ба ятимӣ пас аз ин 

                             Ҷаври бегона набинад, ки падар боз омад [20, 201]. 

Ҷуз аз ин вожаҳо дар ғазалиёти шоир вожаҳои дигареро метавон пайдо 

намуд, ки бо истифодаи мукаррар ва умумияти мавзуии худ дар қиёс бо 

дигар вожаҳо фарқи назаррас доранд, вале чи аз ҷиҳати теъдоду дараҷаи 

корбурд ва чи аз нигоҳи нақше, ки ин вожаҳо дар офаридани мазомини нави 

шоиронаи Саъдӣ бар ҷой гузоштаанд, мақоми онҳо басе назаррастар 

мебошад. Вожаҳои мазкур, дар умум, яке аз воситаҳои назарраси ба вуҷуд 

оварандаи хусусияти сабкӣ дар ғазалиёти Саъдӣ ба шумор мераванд. 

Истифода аз таноқузоти фикрӣ вижагии барҷастаи ғазалиёти Саъдӣ 

мебошад. Таноқуз ё тазоди фикр тарзи ифодаест, ки бо ҳақиқати воқеӣ 

мувофиқат намекунад. Ба ақидаи адабиётшиноси рус Л. И. Тимофеев, 

таноқуз – ин тарзи муҳокимарониест, ки на ба ҳақиқати воқеӣ мувофиқ аст ва 

на ба сухани дурӯғу ғайриҳақиқӣ [127, 258].  

Афкори мутаноқиз, яъне дорои таноқузу мутазод, агарчи дар гуфтори 

рӯзмарраи мардум гоҳ-гоҳ истифода мешавад, он, аслан, хоси гуфтори 

шоирон аст, зеро дар он як навъ каломи нозук ва маҷозии шоирона нуҳуфта 

аст. Аз ҳамин ҷиҳат, дар эҷодиёти шоирони сабкҳои гуногун баъзан, каму 

беш фикрҳое истифода мешаванд, ки муҷиби нобовариву тааҷҷуби умум 

қарор мегиранд, зеро онҳо аксаран бо, ҳақиқати воқеӣ ё диду тафаккури 

солим мувофиқат намекунанд.  

Афкори мутаноқиз дар ашъори шоирони даврони гуногуни адаби 

форсӣ мушоҳида мешаванд. Аз ҷумла, адабиётшиноси тоҷик Ш. Исрофилов 

дар таҳқиқоте, ки оид ба Носири Бухороӣ ва рушди жанри ғазал дар асри XIV 

ба анҷом расонидааст, нақши таноқузро дар эҷодиёти шоири мазкур ва 

шоирони асри XIV баланд арзёбӣ намудааст [62, 181]. Муҳаққиқи афғон, 

Муҳаммаддовуд Мунир низ яке аз вижагиҳои назарраси сабкии шоирони 

доираи адабии Ҳирот, бахусус эҷодиёти Мавлоно Абдураҳмони Ҷомиро дар 

ифодаи афкори мутаноқизи онҳо қайд намудааст  [84, 177].  

  Дар нигоҳ бар маҷмуаи ғазалиёти Саъдӣ низ намунаҳои зиёде аз 

таноқузоти шоиронаро метавон пайдо кард, ки аз ҳусни таваҷҷуҳи ӯ нисбат 

бар ин тарзи ифода гувоҳӣ медиҳанд. Дар таноқузҳои Саъдӣ, умуман, ду 

тарзи баёнро метавон ташхис дод, ки нисбатан ҷилваи бештар доранд: 1) 

тавассути латофату нозукии гуфтор; 2) тавассути корбурди воситаҳои 

тасвири бадеӣ.  

Латофати гуфтор, умуман, дар саропойи ғазалиёти Саъдӣ мушоҳида 

мешавад ва аслан, сутуни афкори шоиронаи вай бо нозукии адо ва 

латифгуфторӣ устувор мебошад. Бар ҳамин асос, дар таноқузоти Саъдӣ ҳам 

латофат ва нозукии хос мушоҳида мешавад. Агарчи ин таноқузот бо 

воситаҳои тасвири бадеӣ ҳам зинат ёфтаанд, дар ин маврид неруи тахайюли 

шоирона бештар ҷилвагар буда, як навъ латофату нозукиро бар тасвирҳои 

шоир ато кардааст. Адабиётшинос Ю. Акбарзод ҷое қайд намудааст, ки 

муваффақ шудан ба шеъри асил на аз тариқи тасвирҳои тоза ва таркибҳои 

равон, балки аз тариқи андешаи баланд сурат мепазирад [29, 126]. Дар 

афкори мутаноқизи Саъдӣ, аз як сӯ, латофати гуфтор, аз сӯйи дигар, 

мазомину андешаҳои нав омили таъсирбахшии онҳо гаштаанд. Аз ҷумла, дар 

байти зер дар тарҳрезии фикри мутаноқиз латофати гуфтор ва мазмуни нави 

шоир нақши назаррас дорад:                       

                            Ба лутфи дилбари ман дар ҷаҳон набинӣ дӯст, 

                            Ки душманӣ кунаду дӯстӣ бияфзояд [20, 119]. 

 Таноқузи байти боло дар мисраи дуюм истифода шудааст, Саъдӣ даъво 

дорад, ки душмании маъшуқааш муҳаббати ӯро бештар мегардонад, ҳол он 

ки тибқи тафаккури умум, душманӣ танҳо зиддиятро эҷод менамояд. 

Дар байти зерин ҳамин хусусият бармало ҷилвагар мебошад, чун дар он 

каломи мутаноқизи шоир бо латофати гуфтор даромехта шудааст:  

                          Ғояти хубӣ, ки ҳаст, қабзаву шамшеру даст, 

                          Халқ ҳасад мебаранд чун ту маро мекушӣ [20, 32]. 

Саъдӣ мавриди қабзаву шамшери маъшуқа қарор гирифтан ва кушта 

шудани худро мояи ҳасади мардум нишон додааст, ҳол он ки куштану қатл 

набояд сабабгори ҳасади дигарон бошад.  

 Дар байти зер бошад, Саъдӣ бонги дуздро муҷиби осудагии корвони 

худ медонад, ҳол он ки дузд, баръакс, сабаби ғорату касодии корвон аст: 

                         Саъдиё, сармоядорон аз халал тарсанду мо 

                         Гар барояд бонги дузд, аз корвон осудаем [20, 143]. 

Яке аз хусусиятҳои тавассути нозукии адо латофати гуфтор матраҳ 

сохтани таноқузи фикр дар ғазалиёти Саъдӣ иборат аз ин аст, ки фикри 

мутазод аксаран, дар мисраи дувуми байтҳо меояд, дар ҳоле ки дар тарзи 

дуюм ҷойи он маҳдуд нест ё як мисраъ ё ҳар ду мисраъро фаро мегирад.  

Тарзи дуюми баёни афкори мутаноқиз ба василаи санъатҳои бадеӣ 

роҳандозӣ мешавад, чун нақши онҳо дар ин маврид дар матраҳ сохтани 

тазоди фикр бештар мебошад.  Агарчи дар тамоми афкори мутаноқизи Саъдӣ 

нақши санъати тазод нисбат ба ҳамаи васоити тасвири бадеӣ бештар эҳсос 

мешавад (чун қолаби аслии эҷоди таноқуз ин тазод аст), ҷо-ҷо дар 

таноқузҳои шоир корбурди басо ҳунармандона аз дигар санъатҳои бадеӣ, 

бахусус истиора, иҳом, тафзил, таҷнис ва ғайри онҳо низ мушоҳида мегардад. 

Аз ҷумла, дар байти зерин таноқуз ба воситаи санъатҳои тафзил, киноя ва 

тазод фароҳам оварда шудааст: 

                       Эй ки ба ҳусни қоматат, сарв надидаам сиҳӣ, 

                       Гар ҳама душманӣ кунӣ, аз ҳама дӯстон беҳӣ [20, 182]. 

  Дар мисраи якуми ин байт шоир ба таври киноӣ қомати маҳбубаро аз 

сарв мавзунтару тозатар нишон дода, ба ин васила таноқузи киноиро ба 

вуҷуд овардааст, ҳол он ки сарв дар мавзуниву ростӣ аз ҷамеи мавҷудоти 

табиат росттару мавзунтар аст ва бо ҳамин аломатҳояш рамзи ростӣ, мавзунӣ 

ва зебоӣ гаштааст. Дар мисраи дуюм, шоир баён медорад, ки маҳбуб, агарчи 

бо ҳама душманӣ мекунад ва нисбат ба ҳама бетафовут аст, ӯ барои вай аз 

ҳамаи дӯстон беҳтар аст. Дар ин таноқуз, Саъдӣ санъатҳои тазод ва тафзилро 

бо ҳам бисёр муҷазу моҳирона даромехтааст. 

 Афкори мутаноқизи Саъдӣ ҷуз аз тарзи баён, ҳамчунин, мавзуъҳо ва 

нуктаҳои алоҳидаро дар бар мегиранд. Мавзуи аввал – ин озодӣ дар 

гирифтории ишқи маҳбуба аст, яъне шоир иддао дорад, ки гирифторӣ ба 

ишқи маҳбуба барои ӯ озодӣ аст. Аз ҷумла, дар байти зерин шоир таноқузро 

дар ҳамин мавзуъ баён доштааст:  

                         Ман аз он рӯз, ки дар банди туам, озодам, 

                         Подшоҳам, ки ба дасти ту асир афтодам [20, 134]. 

 Ҳамчунин, дар байти зер шоир иддао дорад, ки маҳбуби ӯ, агар ба 

шикор равад, ҳатто ягон ҳайвони ваҳшие аз ӯ намегурезад, баръакс худро ба 

фитроки вай гирифтор менамояд, зеро ин гирифторӣ барои ӯ роҳатест: 

                          Агар ба сайд равӣ, ваҳшӣ аз ту нагрезад, 

                          Ки дар каманди ту роҳат бувад гирифторӣ [20, 38]. 

 Мавзуи дигар, дар афкори мутаноқизи Саъдӣ – ин арҷ гузоштан бар 

иродаи маҳбуба мебошад. Саъдӣ ҳар чи ки аз маҳбуба мебинад, онро айни 

савоб ва дар ниҳояти хушиву зебоӣ мешуморад. Аз ин рӯ розист, ки маҳбуба 

дар фикри бемуродии ӯст: 

                             Агар муроди ту, эй дӯст, бемуродии мост, 

                             Муроди хеш дигарбора ман нахоҳам хост [20, 50]. 

Зеро маҳбуба ғояти латофату нозукӣ ва покиву иффат аст ва гуноҳу 

савоб дар баробари ӯ аҳамияте надоранд: 

                             Ман агар ҳазор хидмат бикунам, гуноҳкорам, 

                             Ту ҳазор хуни ноҳақ бикунию бегуноҳӣ [20, 62]. 

 Мавзуи дигар, дар таноқузоти Саъдӣ – ин ҷабрталабӣ ва ситамҷӯйии ӯ 

аз маъшуқ аст, чун вай бар ин ақида аст, ки ҳар чи аз маъшуқ ояд, хуш ояд: 

                               Туро кӣ гуфт, ки ҳалво диҳӣ ба дасти рақиб? 

                               Ба дасти хештанам заҳр деҳ, ки ҳалвоест [20, 76]. 

 Бояд қайд кард, ки баён доштани ҳамчунин афкор дар баробари ёр ё 

маҳбуба, аслан, ба ишқи ирфонии шоир тааллуқ доранд ва нишон аз маъшуқи 

волотару арҷмандтар аз инсонро медиҳанд. Вобаста ба ин, яке аз мавзуъҳое, 

ки дар афкори мутаноқизи Саъдӣ мудом мушоҳида мешавад, ин афкори 

алоқаманд бар ирфон, бахусус фалсафаи он аст. Ифодаи афкори фалсафӣ-

ирфонӣ дар чунин таноқузот, пеш аз ҳама, дар мавзуи ваҳдати вуҷуд, ки аз 

мавзуоти калидӣ дар фалсафаи ирфону тасаввуф ба шумор меояд, инъикос 

мегардад. Чунончи, дар байти зерин Саъдӣ иддао дорад, ки ёри ӯ (ки ӯ дар 

маҷмуъ, «ёри мо» мегӯяд), агарчи ҳамеша ғоиб аст, доимо дар мадди назар 

аст. Аз ҳамин ҷиҳат, шоир худу дигар ошиқон ва ёрро, ки мурод аз он Худо 

аст, парокандагони маҷмуъ ном мегирад: 

                                    Мо парокандагони маҷмуем, 

                                    Ёри мо ғоиб асту дар назар аст [20, 190]. 

 Дар мисраи якуми байти боло  парокандагони маҷмуъ ва дар мисраи 

дуюм, ғоиб ва дар назар будани ёр таноқузи фикр ба ҳисоб мераванд. 

 Дар байти зерин ҳам таноқуз ба воситаи мавзуи ваҳдати вуҷуд матраҳ 

гаштааст: 

                           Дар чашми манию ғоиб аз чашм, 

                                    З-он чашм ҳамекунам ба ҳар сӯ [20, 221]. 

 Яъне: ҳарчанд ки ту (Худо) аз чашмони ман ғоибӣ ва дар чашмонам 

наменамоӣ, ҷойи ту ҳамеша чашмони ман аст ё дар чашмони ман ҳамеша 

нақши ту аст. 

Афкори мутаноқиз ё мутазоди Саъдӣ, агар аз нигоҳи баён ва тарзи 

ироаи фикр, умуман, бо ду роҳ: латофату нозукии адо ва корбурди воситаҳои 

тасвири бадеӣ матраҳ шаванд, аз нигоҳи мавзуъ рангинтар буда, фарогири 

нукоти гуногуни муҳаббати ботинӣ, тасвири ҳолоти ошиқона ва ҳамчунин, 

василаи баёни андешаҳои фалсафӣ-ирфонӣ мебошанд. Саъдӣ тавассути 

ифодаи афкори мутаноқиз мазомини навро низ дар ғазал ворид намуда, бо ин 

роҳ мавзуъ ва мундариҷаи ғазалиёти худро ғанитар намудааст.  

III.2. Хусусиятҳои бадеии ғазалиёти Саъдӣ 

Аз муҳимтарин аносири суханофариние, ки Саъдӣ аз он ба таври 

фаровон кор гирифта, ҷолибият, маонӣ, нишонрасӣ ва зебоии суханро таъмин 

кардааст, саноеи бадеист. Ба ин маънӣ,  дар ғазалиёти Саъдӣ анвои зиёди 

санъатҳои бадеӣ мавриди истифода қарор гирифтаанд, миёни онҳо санъатҳое 

амсоли тамсил, ташбеҳ, истиора, талмеҳ, тазод, ташхисро, бахусус, метавон 

ном гирифт, ки бо касрати истеъмол мақоми назаррастарро ишғол 

менамоянд. Дар корбурди ҳар яке аз санъатҳои зикршуда Саъдӣ роҳҳоеро 

тарҳбандӣ намудааст, ки махсуси ҳунари шоирии ӯст ва дар дигар 

ғазалсароёни адаби форсӣ камтар ба назар мерасанд.  

Дар ғазалиёти Саъдӣ ташбеҳ ба сифати муҳимтарин рукни маҷоз нақши 

барҷаста дорад. Ташбеҳоти бакорбурдаи Саъдӣ вобаста ба тарзи адо ва 

омезиш бо дигар васоити тасвири бадеӣ дорои хусусиятҳои назаррас 

мебошанд. Аз ҷиҳати тарзи адо ё матраҳ сохтани монандии мафҳумҳову ашё 

ташбеҳоти Саъдӣ ба ду навъ ҷудо мешаванд: сареҳ ва музмар, яъне 

ташбеҳоте, ки тавассути адот – воситаҳои монандкунӣ тарҳрезӣ шудаанд ва 

ташбеҳоте, ки бе васоити мазкур сохта шудаанд.  

Аз нигоҳи басомади истифода ташбеҳоти навъи якум дар матни 

ғазалҳои Саъдӣ бештар корбурд шудаанд. Дар ташбеҳоти бакорбурдаи Саъдӣ 

ҳамчун адот вожаҳову таркибҳое, амсоли гӯяд, мисоли, монӣ, монад, пиндорӣ, 

чу, чун, чунон, чунонки (чунон-к), ҳамчу, ҳамчунон истифода гардидаанд. 

Миёни ҳамаи воситаҳои монандкунӣ дар ғазалиёти Саъдӣ вожаҳои чу ва чун 

бештар ба кор рафтааст. Аз ҷумла, дар байти зер шоир лаҳзаи бе ёр будани 

худро ба хорпушт монанд кардааст, ки хорҳо аъзои ӯро мехаланд: 

                    Бартос дар бар меканам як лаҳза бе андоми ӯ, 

                    Чун хорпуштам гӯиё сӯзан дар аъзо мебарад [19, 249]. 

Ҳамчунин, дар байти зер бо истифода аз адоти чун Саъдӣ аз даҳони 

хирадмандон нолаи худро ба овози дуҳул монанд намудааст: 

                          Хирадмандон насиҳат мекунандам, 

                          Ки Саъдӣ чун дуҳул беҳуда махрӯш [19, 326].     

Ва ё дар байти зерин тавассути адоти чу шоир вазъи пас аз висол ба 

фироқ гирифтор шудани худро ба чанг монанд кардааст, ки мутриб аввал 

онро менавозад, баъдан баҳри тоза шудан мезанаду такон медиҳад: 

                      Мадеҳ ба дасти фироқам пас аз висол чу чанг,  

                      Ки мутрибаш бизанад, баъд аз он ки бинвозад [19, 252]. 

Ҳарчанд ки адоти чунонки дар қиёс бо чун ва чу дар образофариниҳои 

Саъдӣ камтар истифода шудааст, тавассути ин адот шоир мазомини зебоеро 

ба силки тасвир кашидааст. Аз ҷумла, дар байти зер шоир дар миёни халоиқ 

чеҳранамоӣ кардани маъшуқро бар пораи нуре, ки дар шаби торик 

медурахшад, монанд намудааст: 

                       Ту дар миёни халоиқ ба чашми аҳли назар, 

                       Чунонки дар шаби торик пораи нурӣ [20, 167].  

Баъзан, адоти ташбеҳ дар ғазалиёти шоир, ҳатто дар як байт ду бор 

истифода гардидааст. Масалан, дар байти зер адоти ташбеҳ ба воситаи феъли 

монистан матраҳ мешавад, дар мисраи аввал шоир маъшуқро ба сарв ва, 

баъдан, ба моҳ ташбеҳ менамояд: 

                           Сарвро монӣ, валекин сарвро рафтор на, 

                           Моҳро монӣ, валекин моҳро гуфтор нест [19, 222]. 

Хусусияти барҷастаи ташбеҳи дар байти боло истифодашуда иборат аз 

он аст, ки дар он ду навъи ташбеҳ ба назар мерасад. Якум, тавассути 

корбурди адоти ташбеҳ, яъне феъли монистан ташбеҳи мазкур ба навъи 

сареҳ ва ё равшану мутлақ тааллуқ дорад. Дувум, дар ташбеҳи мазкур як навъ 

бартарибинӣ истифода шудааст, шоир аввал маъшуқро ба сарву моҳ монанд 

менамояд, баъдан бартарии маъшуқро аз сарву моҳ матраҳ месозад. Ин навъи 

ташбеҳро Шамси Қайси Розӣ ташбеҳи тафзил номидааст [6, 283]. 

Бе адоти ташбеҳ ба ҳамдигар монанд кардани мафҳумҳову ашё, яъне 

бакоргирии ташбеҳи музмар ҳам дар ғазалҳои Саъдӣ бисёр мушоҳида 

мешавад. Бояд қайд намуд, ки чунин навъи ташбеҳ, агар, аз як тараф, 

муҷазтар ҷилва диҳад, аз ҷониби дигар, дар маҷозитар гаштани мазомини 

шоирона нақши бештар дорад. Зеро аз тариқи пӯшида баён доштан ё тасвир 

кардани мафҳумҳову ашё дарки мазомини ташбеҳшаванда ва ташхиси 

тасвирҳои шоирона дар қиёс бо корбурди ташбеҳоти равшан, ки дар онҳо 

муайян кардани ҷузъҳои мушаббаҳу мушаббаҳун биҳӣ, яъне 

ташбеҳшавандаву ташбеҳкунанда басо осон аст, мушкилтар сурат мегирад. 

Шоистаи қайд аст, ки дарк ва ташхиси ташбеҳоти музмар ё беадоти Саъдӣ, 

баръакс, ба муҷиби содагиву латофати сухан ва ширинии тарзи адо дар 

аксари мавридҳо осон аст.  Чунончи, дар байти зер шоир маъшуқро ба таври 

пӯшида ба дарахти хубманзари пурмева монанд менамояд, вале ин тасвир 

чунон содаву латиф аст, ки дар он пӯшидагии ташбеҳ ҳам ончунон эҳсос 

намешавад: 

                 Ту дарахти хубманзар, ҳама меваӣ, валекин 

                 Чӣ кунам ба дасти кӯтаҳ, ки намерасад ба себат? [19, 182]  

Танаввуъ ва гуногунранг ташбеҳофариниҳои ӯянд. Чунончи, Саъдӣ дар 

байти зер дар як байт якбора ду ташбеҳи пӯшидаро истифода намудааст: дар 

мисраи якум, шаби бе ёр будани худро ба шаби гӯр ва дар мисраи дувум, бе 

ёр бомдод карданашро ба рӯзи маҳшар монанд кардааст: 

                          Шабҳои бе туам шаби гӯр аст дар хаёл 

                          В-ар бе ту бомдод кунам, рӯзи маҳшар аст [19, 200].  

Дар ташбеҳоти пӯшидаи Саъдӣ нақши мақолу ифодаҳои халқӣ назаррас 

мебошад. Аз ҷумла, дар мисоли поён ҳамин хусусият мушоҳида мешавад, 

шоир дар роҳи ишқ тавба карданро ба обгинае, ки дар санг мешикананд, 

монанд кардааст: 

                      Бародарони тариқат, насиҳатам макунед, 

                      Ки тавба дар раҳи ишқ обгина бар санг аст [19, 205]. 

Ҳамин ҳолат дар байти зерин ҳам ба назар мерасад, чун дар он Саъдӣ 

ошиқиву некномиро ба таври пӯшида ба сангу сабу монанд кардааст: 

                       Чашм, агар бо дӯст дорӣ, гӯш бо душман макун, 

                       Ошиқиву некномӣ, Саъдиё, сангу сабуст [19, 213]. 

Ташбеҳи таркибӣ, ки Тӯрақул Зеҳнӣ онро ҳам навъе аз ташбеҳи  

пӯшида қаламдод кардааст [56, 45-46], дар ғазалиёти Саъдӣ бисёр истифода 

гардидааст. Аз ҷумла, дар байти зерин вожаи занбӯрмиён, ки аз ду ҷузъ – 

ташбеҳкунанда ва ташбеҳшаванда иборат аст, ба ташбеҳи таркибии пӯшида 

тааллуқ дорад: 

                             Онак асал андӯхта дорад магаси наҳл 

                             Шаҳди лаби ширини ту занбӯрмиёнро [20, 56].  

Яке аз хусусиятҳои ташбеҳоти Саъдӣ – ин ба воситаи санъати талмеҳ 

матраҳ сохтани он аст. Ин навъ ташбеҳҳоро метавон ташбеҳоти талмеҳӣ ном 

гузошт. Теъдоди ташбеҳоти мазкур дар ғазалиёти Саъдӣ қобили таваҷҷуҳанд. 

Дар чунин навъи ташбеҳ шоир мушаббаҳро ба воситаи ҷузъи мушаббаҳун 

биҳӣ, ки тавассути талмеҳ баррасӣ гаштааст, мавриди шабоҳат қарор 

медиҳад, яъне дар чунин тасвир ҷузъи монандкунӣ санъати талмеҳ ба ҳисоб 

меравад. Аз ҷумла, дар байти зер ҳамин ҳолат ба назар мерасад, шоир насими 

боди наврӯзиро ба дами Исо монанд кардааст: 

                      Дами Исост, пиндорӣ, насими боди наврӯзӣ, 

                      Ки хоки мурда боз ояд дар ӯ руҳеву райҳоне [20, 177]. 

Хусусияти дигари назарраси ташбеҳоти Саъдӣ – ин ҷанбаи воқеии 

онҳост, шоир ҷиҳати монанд кардани мафҳумҳову ашёи бо якдигар истифода 

аз воқеиятҳои рӯзмарра ва мушоҳидоти воқеӣ кардааст. Ин навъи ташбеҳот 

мазомини шоирро боз ҳам рангинтару ҷаззобтар намуда, ҷанбаи воқеии 

тасвирҳои шоиронаи ӯро қавитар намудааст. Аз ҷумла, дар байти зерин 

ҳамин ҳолат басо назаррас ҷилва менамояд, чун дар он шоир тангии нафаси 

хешро бар нолаи инсони дохили чоҳ монанд кардааст, ки бо таъсири беҳавоӣ 

овози худро баланд карда наметавонад: 

                         Барменаояд аз дили тангам нафас тамом, 

                         Чун нолаи касе, ки ба чоҳе фурӯ бувад [19, 284]. 

Ташбеҳоти воқеии Саъдӣ, аксаран, латифу ҷолибанд ва бо ниҳояти 

содагӣ матраҳ гаштаанд. Чунончи, дар байти зерин вай арақи рӯйи ёрро ба 

қатраи бороне монанд кардааст, ки бар хирмани гулҳо мешорад: 

                    Арақат бар варақи рӯи нигорин ба чӣ монад? 

                    Ҳамчу бар хирмани гул қатраи борони баҳорӣ [19, 37]. 

 Бояд қайд намуд, ки дар аксари ташбеҳоти бакорбурдаи Саъдӣ ҷанбаи 

воқеӣ ё истифода аз таҷоруби ҳаёти воқеӣ ба таври басо равшан эҳсос 

мешавад. Тавассути ҳамин вижагӣ тасвирҳои шоир ҷанбаи воқеӣ пазируфта, 

манзараи рангини ҳаётиро дар пешорӯи хонандагон қарор медиҳад.  

Яке аз роҳҳои корбурди маҷозии вожаҳо – ин ба воситаи истиора 

сохтани мазомини нав аст. Маънои луғавии истиора ба орият хостани чизе 

аст [13, 12]. Дар нигоҳ бар ҳамин маънияш, дар маънои истилоҳӣ истиора 

вожае мебошад, ки ҷиҳати баёни маънии дигар, вале мушобеҳ ба таври орият 

ба кор бурда мешавад. Вобаста ба ҳамин, Арасту истиораро навъе аз ташбеҳ 

хонда ва Ибни Асир гуфтааст, ки «истиора интиқол додани маъноест аз лафзе 

ба лафзе дигар ба муносибати мушорикате, ки доранд» [64, 107-110].  

Дар ашъори Саъдӣ ҳарчанд ки ҳар ду навъи истиора – равшан ва 

пӯшида мушоҳида мешаванд, вале истиораи навъи дуюм ҷилваи назаррастар 

дорад. Истиораҳои навъи равшан дар ғазалиёти Саъдӣ монанди моҳ, офтоб, 

сарв ва амсоли инҳо буда, аксаран обхӯрдаву такрорӣ буда, дар онҳо 

ибтикору халлоқияти Саъдӣ он қадар ба чашм намерасад. Вале вижагие, ки 

дар ин маврид қобили таваҷҷуҳ аст, тарзи адои истиораҳои мазкур ба ҳисоб 

меравад, ки дар он сабки махсуси Саъдӣ ва ширингуфториву содабаёнӣ дар 

мадди аввал қарор доранд. Ҳамин вижагии тарзи баён, истиораҳои равшани 

шоирро обу ранги тоза бахшида, онҳоро, бо ин ки такрориянд, дар назари 

хонанда нав ҷилва медиҳанд. Аз ҷумла, дар байти зерин вожаи моҳ ҳамчун 

истиора ба кор рафта, киноя аз маҳбуби шоир аст. Вале ин моҳ яксону 

якмаром нест, он дар ҳар дидор некӯтару зеботар мегардад: 

                         Ҳар навбатам, ки дар назар, эй моҳ, бигзарӣ, 

                         Бори дувум зи бори нахустин накутарӣ [20, 39]. 

Дар корбурди истиораи офтоб ҳам, ки киноят аз маҳбуб мебошад, 

ҳамин латофати гуфтор мушоҳида мешавад: 

                          Эй офтоби равшану эй сояи ҳумой, 

                          Моро нигоҳе аз ту тамом аст, агар кунӣ [20, 44]. 

Дар ғазалҳои Саъдӣ навъи изофӣ ва киноии истиора нисбат ба навъи 

равшани он ҷилваи бештар дорад. Ибораҳои мустаори ашъори шоирро 

вобаста ба такрору ҷанбаи ибтикорияшон метавон ба ду гурӯҳи алоҳида ҷудо 

намуд. Ба гурӯҳи аввал, истиораҳое тааллуқ доранд, ки ҷанбаи такрории онҳо 

эҳсос мешавад ва эҳтимол меравад, ки Саъдӣ онҳоро аз эҷодиёти дигар 

суханварони қабл аз худ ба орият гирифтааст. Аз ҷумла, истиораҳои амсоли 

боғи унс [20, 23], гӯши дил [20, 24], гӯши табиат [20, 24], дарахти васл [20, 

10], дарёи ишқ [20, 66], дасти ҳаҷр [20, 38], зиндони ишқ [20, 13], каманди 

зулф [20, 39], камони абрӯ [20, 39], лаъли лаб [20, 25], майдони ишқ [20, 45], 

мурғи ҷон [20, 23], санги ҷафо [20, 32], сарви қомат [20, 16], пайкони ишқ 

[20, 25], пардаи сабр [20, 15], тири маломат [20, 45], чашми ақл [20, 25], 

чашми ҳиммат [20, 56] ба ҳамин гурӯҳ тааллуқ доранд, зеро намунаҳои онҳо 

дар ашъори дигар шоирон ҳам мушоҳида мешаванд. Вале дар истиораҳои 

навъи: бехи меҳр [20, 10], бехи мудовимат [20, 198], бозори ҷавонӣ [20, 57], 

дасти ғавғо [20, 63], дасти ҷазаъ [20, 48], дафтари доноӣ [20, 54], кисвати 

маънӣ [20, 71], маркаби савдо [20, 73], мохӯлиёи меҳтарӣ [19, 174], остини 

малол [20, 45], рӯи умед [20, 48], санги тафриқа [20, 52], теғи безорӣ [20, 37], 

хаданги ғамза [20, 45, 51], чашми хирадмандӣ [20, 29], шамшери ихтиёр [20, 

40], шохи мувозибат [20, 198] як навъ ибтикори табъи шоир эҳсос мешавад, 

зеро аксари онҳо маҳсули табъи халлоқи шоир буда, далолат бар ковишҳои 

адабии ӯ менамоянд.  

Бо истифода аз истиораҳои наву тоза, Саъдӣ мазмунҳои бикру ҷолиб ва 

тасвирҳои зебои шоиронаро ба вуҷуд овардааст. Аз ҷумла, дар байти зерин 

ибораи мустаори муҳраи меҳр ба мазмуни он ҷанбаи тасвирии зебое ато 

кардааст. Шоир дар хитоб ба маҳбуб мегӯяд, ки вай муҳраи меҳри 

маъшуқашро дар замин намерезад, магар ки устухонҳояш аз ҳам бирезанд: 

                                Ман муҳраи меҳри ту нарезам, 

                                Илло ки бирезад устухонам [20, 140]. 

Тарзи марғуби адои истиораҳои изофӣ дар аксари мавридҳо 

муаррификунандаи сабки махсуси Саъдӣ ба ҳисоб мераванд, зеро шоир 

истиораҳои мазкурро ба тарзе мавриди истифода қарор додааст, ки иваз 

намудани онҳо бо дигар ибораи маҷозӣ муҷиби халал ёфтани ҳам маънӣ, ҳам 

таъсирбахшоии он мегардад. Ҳамин ҳолат, дар байти зерин дар мавриди 

истиораи дафтари хилоф мушоҳида мешавад, ки он бо мазмуни мисраи 

баъдӣ робитаи сахти мантиқӣ дорад ва муҷиби эҷоди мазмуни марғуб 

шудааст: 

                         Ҳаргиз фаромӯшат нашавад дафтари хилоф 

                         Бо дӯстон, чунинки ту такрор мекунӣ [20, 180].    

Яке аз хусусиятҳои назаррас дар тарзи адои истиораҳои изофӣ дар 

матни як байт истифода кардани чанд намуна аз онҳост, ки бо ин роҳ 

андешаҳои шоиронаи Саъдӣ ҷанбаи тасвирии бештар гирифта, 

таъсирбахштар мегарданд. Аз ҷумла, дар байти зерин дар истиораҳои соиди 

дил, бозуи сабр, дасти ғам ва панҷаи неру ҳамин ҷанба ба таври басо равшан 

ба назар мерасад:  

                          Соиди дил чун надошт қуввати бозуи сабр, 

                          Дасти ғамаш даршикаст панҷаи неруи ман [20, 149]. 

Дар ғазалиёти Саъдӣ истиораҳои шаклан мураккаб низ мақоми 

назаррас доранд. Ҳарчанд ки аз нигоҳи басомад ин навъи истиора нисбат бар 

навъи содаи дувожаӣ дар мавқеи пасттар қарор дорад, дар сохтани мазомин 

ва дарёфти маъноҳои нави шоирона нақши истиораҳои мураккаб низ дар 

матни ашъори Саъдӣ қобили мулоҳиза мебошад. Аз ҷумлаи истиораҳои 

мураккаб метавон сари неши фироқ [20, 37], хори ғами ишқ [19, 178], чашми 

ризову марҳамат [20, 43] ба ҳисоб мераванд, ки аз се ҷузъ иборат буда, 

тавассути алоқаи изофӣ ва пайваст ба вуҷуд омадаанд. Тавассути истиораҳои 

мураккаб ҳам андешаҳои шоир рангинтар гашта, ҷанбаи қавии тасвирӣ пайдо 

менамоянд. Дар байти зерин ба василаи истиораи хори ғами ишқ ҳамин ҳолат 

ба назар мерасад: 

                      То хори ғами ишқат овехта дар доман, 

                      Кӯтаҳназарӣ бошад рафтан ба гулистонҳо [19, 178].   

 Яке аз хусусиятҳои назаррас дар истиораҳои ашъори Саъдӣ – ин 

омезиши онҳо бо дигар воситаҳои тасвири бадеӣ, бахусус ташбеҳ, ба ҳисоб 

меравад. Омезиши истира бо ташбеҳ муҷиби боз ҳам таъсирбахштару 

ҷолибтар гаштани мазомини шоирии Саъдӣ шудаанд. Дар байти зерин вожаи 

хӯша, аввалан, дар мисраи якум ҳамчун ташбеҳи зимнӣ ё пӯшида, баъдан, дар 

мисраи дувум ҳамчун истиораи киноӣ истифода шудааст: 

                           Мӯят аз пас то камаргаҳ хӯшае бар хирман аст, 

                           Зинҳор, ин хӯша пинҳон кун, ки хирман мебарӣ [20, 34]. 

 Чунонки дида мешавад, дар мисраи аввал шоир мӯйи маҳбубро ба 

сифати хӯшае бар хирман тасвир карда, дар мисраи дувум якбора вожаи 

хӯшаро дар киноят аз ҳамон мӯй овардааст. Ҷиҳати таъсирбахшии байти 

мазкур бар иловаи ташбеҳ, омезиш ёфтани истиора бо маҷоз мебошад. 

Чунончи, вожаи хирман дар мисраи дувум дар таркиби феъли хирман бурдан 

маҷозӣ буда, дар маънои барбод додани зиндагӣ истифода шудааст.  

 Таваҷҷуҳи хосса ба санъати истиора, махсусан навъи киноӣ ва изофии 

он, тарзҳои махсуси адои мазмун тавассути истиора ва роҳҳои вижаи матраҳ 

сохтани онҳо, омезиши истиора бо дигар васоити тасвири бадеӣ, аз 

вижагиҳои назарраси ҷанбаи тасвирӣ пайдо намудани ғазалҳои Саъдӣ ба 

шумор мераванд. Ин вижагиҳо муаррификунандаи сабку салиқаи хоси 

ҳунари шоирии Саъдӣ ба ҳисоб рафта, минбаъд дар эҷодиёти дигар шоирон 

мавриди пайравию истиқбол қарор гирифтаанд. 

Дар ғазалиёти Саъдӣ санъати тамсил миёни ҷамеи воситаҳои тасвири 

бадеӣ аз нигоҳи корбурд дар мақоми назаррас қарор дорад ва ҷилваи он дар 

муассиртару зеботар кардани образҳову тасвирҳои шоиронаи вай бештар 

мебошад. Тамсил дар ғазалиёти Саъдӣ бо тарзҳои гуногун матраҳ гардидааст. 

Яке аз ин роҳҳо дар як мисраъ ҷамъ овардани чанд мазмуни мантиқан бо ҳам 

монанд ё сохтани як маҷмуаи ба ҳам монанд ва тамсил задан бад-онҳо ба 

ҳисоб меравад. Аз ҷумла, дар байти зерин ҳамин навъи тамсилсозӣ бармало 

намоён аст, чун Саъдӣ бар толиби дӯст ногузир будани душманро тамсил аз 

ганҷу мор, гулу хор ва ғаму шодӣ гирифтааст ва бо ин роҳ дар як мисраъ як 

маҷмуаи тамсилҳоро истифода намудааст: 

                     Ҷаври душман чӣ кунад, гар накашад толиби дӯст, 

                      Ганҷу мору гулу хору ғаму шодӣ баҳаманд [20, 111]. 

Дар тамсилҳои Саъдӣ корбурди мисолҳо аз ҳаёти воқеӣ бисёр ба назар 

мерасанд. Ҷанбаи воқеӣ тамсилҳои пандуандарзии Саъдиро таъсирбахштар 

менамояд. Тавассути масал задан бар нукоти ҳаёти рӯзмарра Саъдӣ ҷанбаи 

воқеии ашъори худро таъмин намуда, аз сӯйи дигар, суханони худро 

таъсирбахштару пуробурангтар мегардонад. Аз ҷумла, дар байти зер ба 

воситаи мафҳуми «саргазит», ки дар замони шоир навъе аз андози махсус 

барои ғайримусулмонон буд, ҷафои ишқи маъшуқро тасвир намудааст: 

                          Ҷафои ишқи ту бар ақли ман ҳамон масал аст, 

                          Ки саргазит ба кофар ҳаме диҳад ғозӣ [20, 168].   

Яке аз роҳҳои адои тамсил дар матни ғазалиёти Саъдӣ истифодаи 

ҳунармандонаву нозук аз мақолу зарбулмасалҳо мебошад. Аксари тамсилҳои 

Саъдӣ маншаи халқӣ доранд ва аз таҷрибаҳои зиндагонии мардум чошнӣ 

гирифтаанд. Аз ҷумла, дар байти зерин низ мақоли халқии «Он чиз, ки аён 

аст, ҳоҷат ба баён нест» басо ҳунармандона истифода гардидааст: 

                          Гоҳ гӯям, ки бинолам зи парешонии ҳолам, 

                          Боз гӯям, ки аён аст, чӣ ҳоҷат ба баёнам [20, 139].  

Роҳи дигари матраҳ сохтани тамсил дар ғазалиёти Саъдӣ, ҷанбаи 

пандуахлоқии он мебошад. Тамсилҳои навъи мазкур ҷанбаи ҳикматии 

ашъори шоирро қавитар намуда, бар он як навъ ҷиддияти калом мебахшанд. 

Дар байти зерин ҳамин омезиши тамсилу андарз мушоҳида мешавад: 

                         Ҳар чи хоҳӣ, кун, ки моро бо ту рӯи ҷанг нест, 

                         Панҷа бо зӯроварон андохтан фарҳанг нест [19, 3].  

Дар ғазалиёти Саъдӣ тамсилҳо вобаста ба тули калом ё ҳаҷмашон, 

умуман, ба кӯтоҳу дароз тақсим мешаванд. Тамсилҳои кӯтоҳро дар навбати 

худ, вобаста ба чигунагии гунҷоиши онҳо дар матни ашъори Саъдӣ, метавон 

ба тамсилҳои ниммисраӣ ва якмисраӣ ҷудо намуд. Зеро чунин тамсилҳо 

баъзан, агар дар як мисраъ истифода шуда бошанд, баъзан ҳатто нисфе аз 

онро ташкил медиҳанд. Тамсилҳои якмисраии Саъдӣ ҳам дар аввал ва ҳам 

дар охири байт истифода гардидаанд. Дар ин маврид, шоир ҳар гоҳе 

матолиби ишқии худро таъсирбахштар гардонданӣ мешавад ва ё далели 

мантиқиеро барои тақвияти фикри худ меёбад, онро дар яке аз мисраъҳо 

ҷойгузин менамояд. Масалан, дар мисраи аввали байти зер Саъдӣ тамсили 

зебоеро, ки ҳукми мақолро дорад, меоварад: 

                         Ҳар шабе рӯзею ҳар рӯз заволе дорад, 

                         Шаби васли ману маъшуқи маро охир нест [19, 223]. 

Яке аз хусусиятҳои тамсилҳои якмисраии ғазалиёти Саъдӣ иборат аз он 

аст, ки дар онҳо ҷанбаи мақолу зарбулмасал бештар ҳис карда мешавад: 

                 Миқдори ёри ҳамнафас чун ман надонад ҳеҷ кас, 

                 Моҳӣ, ки бар хушк уфтад, қимат бидонад обро [19, 171].          

Ҷанбаи мақолу зарбулмасал дар тамсилҳои ниммисраии шоир ҳам ба 

хубӣ мушоҳида мешавад. Чунончи, дар мисраи дуюми байти зерин «баъд аз 

сиёҳӣ ранг нест», ки ҳукми мақолро дорад, намунаи муҷазбаёнӣ дар 

корбурди ин навъи тамсил аст: 

                Саъдиё, номат ба риндӣ дар ҷаҳон афсона шуд, 

                Аз чӣ метарсӣ, дигар баъд аз сиёҳӣ ранг нест [20, 193]. 

Бар хилофи тамсилҳои кӯтоҳу муҷаз, дар ғазалҳои Саъдӣ тамсилҳои 

нисбатан дарозтар истифода гардидаанд. Ин навъ тамсилҳо низ, дар навбати 

худ, дар нигоҳ ба тули худ аз ҳам фарқ менамоянд. Вобаста бар ин, ҷиҳати 

фарқкунанда ин навъи тамсилро низ метавон ба ду қисм: якуниммисраӣ (ё 

беш аз як мисраъ) ва думисраӣ (якбайтӣ) тақсим намуд. Шоир барои 

далелноктару равшантар кардани матолиби хеш бар як мисраъ басанда 

накарда, тамсили мазмунеро дар ҳаҷми якуним ё як байти пурра сохтааст. Аз 

ҷумла, дар байти зерин Саъдӣ дар ҳаҷми беш аз як мисраъ тамсилро ба кор 

бурда, ба воситаи он сӯзиши ишқи ёрро ба оташи тез шабеҳ кардааст: 

                         Диле аҷаб набувад, гар бисӯхт, к-оташи тез 

                         Чӣ ҷои мум, ки пӯлод дар гудоз орад [20, 243].  

Тамсилҳои дароз дар ғазалҳои Саъдӣ, аксаран, дар ҳаҷми ду мисраъ 

матраҳ гардидаанд. Дар ин навъ тамсил, шоир шабеҳи матлабро дар ду 

мисраи пурра баён намуда, андешаҳои хешро ба воситаи он пурқуваттар 

месозад. Аз ҷумла, дар байти дувуми мисоли зерин ҳар ду мисраъ як 

тамсилро ташкил медиҳанд: 

                             Саъдиё, баъд аз таҳаммул чора нест, 

                             Ҳар ситам, к-он дӯст бо мо мекунад. 

                             То магасро ҷони ширин дар тан аст, 

                             Гирди он гардад, ки ҳалво мекунад [20, 245]. 

Яке аз тарзҳои назарраси адои тамсил дар ғазалҳои Саъдӣ – ин ба 

воситаи санъати талмеҳ ба кор гирифтани он аст. Дар чунин тарзи адои 

тамсил воситаи аввалдараҷаи тасвири бадеӣ худи санъати тамсил ба шумор 

рафта, он дар ин маврид ҳукми қолаби асосии суханро доро мебошад, зеро 

талмеҳ дар андаруни он ҷойгир мебошад. Аз ҷумла, дар байти зерин Саъдӣ 

барои ин ки таҳаммули ранҷи ошиқро баҳри ба мақсад расидани ӯ асоснок 

намояд, мисоли онро аз кӯҳи Бесутун меорад. Ин ҷо шоир ишорат бар азобу 

машаққатҳои Фарҳод менамояд, ки барои хушнуд кардани Ширин кӯҳи 

Бесутунро мешикофад: 

                     Эҳтимоли неш кардан воҷиб аст аз баҳри нӯш, 

                     Ҳамли кӯҳи Бесутун бар ёди Ширин бор нест [19, 222]. 

Баъзан, дар тамсилҳои шоир якбора чанд талмеҳ дида мешаванд, ки 

нақши ин воситаи ишорат дар тасвирҳои шоиронаи Саъдӣ беш аз худи 

тамсил ҷилва менамояд: 

                 Чӣ суд оби Фурот, он гаҳ ки ҷони ташна берун шуд, 

                 Чу Маҷнун бар канор афтод, Лайлӣ бо миён ояд [19, 299]. 

Чунонки дида мешавад, дар ҳар ду мисраи фавқ, ки ҳукми тамсилро 

доранд, тавассути ишорот бар оби Фурот ва Лайливу Маҷнун шоир се 

талмеҳро истифода намудааст.  

Дар тамсилҳои Саъдӣ чанд нукта назаррас мебошанд: аввалан, дар онҳо 

ҷанбаи воқеии мисолҳо мушоҳида мешавад; сониян, нақши мақолу 

зарбулмасал ва, умуман, суханони мустаъмал дар забони муҳовара ва 

рӯзмарра барҷаста мебошад; баъдан, дар тамсилсозиҳои шоир омезиш бо 

дигар васоити тасвири бадеӣ, хусусан санъати талмеҳ, ба назар мерасад. 

Санъати талмеҳ ҳам дар ғазалиёти Саъдӣ мақоми баландро доро буда, 

дар баробари тамсил ва дигар санъатҳои аввалдараҷаи ашъори вай қарор 

дорад. Агарчи як қисми назарраси тамсилҳои Саъдӣ маҳз тавассути санъати 

талмеҳ ба вуҷуд оварда шудаанд, талмеҳоти бетамсил ҳам дар ғазалҳои 

Саъдӣ бисёр корбурд шудаанд. 

Яке аз хусусиятҳои талмеҳоти Саъдӣ ишорат бар чанд мафҳум ва шахс 

дар як байт ва ҳатто дар як мисраъ мебошад. Чунин вижагӣ, дар матни 

ашъори Саъдӣ ба таври барҷаста мушоҳида шуда, теъдоди абёте, ки дар онҳо 

якбора ишорат ба чанд мафҳум дида мешавад, кам нестанд. Аз ҷумла, дар 

мисоли зерин шоир ба воситаи ишорат бар ҷирмҳои осмонӣ, монанди 

Сунбула, Офтоб, осмон ва Парвин матлаби ишқии хешро баён намудааст: 

                 То туро дидам, ки дорӣ Сунбула бар Офтоб, 

                 Осмон ҳайрон бимонд аз ашки чун Парвини ман [20, 148].  

Яке аз вижагиҳои корбурди санъати талмеҳ дар ғазалҳои Саъдӣ дар 

тарзи махсуси адои он мушоҳида мешавад. Санъати мазкур, баъзан бар матни 

ғазалҳои шоир ғалаба мекунад ва дар қиёс бо дигар воситаҳои тасвири бадеӣ 

ҷилваи бештар пайдо менамояд. Чунин ба назар мерасад, ки бакоргирии 

талмеҳ дар баъзе мавридҳо аз ҷониби Саъдӣ махсус ва бомақсадона 

роҳандозӣ шудааст ва шоир онро ҳамин хел, барои пур кардани матни шеъри 

худ аз як воситаи тасвири бадеӣ, истифода накардааст. Балки мақсади шоир 

маҳз тавассути ҳамин навъи санъати бадеӣ оро додани афкори худ аст. 

Мисоли инро метавон дар чаҳор байти аввали як ғазали шоир мушоҳида 

намуд, ки дар ҳар байте ду қаҳрамони ишқиро басо зебову ҷолиб оварда, 

тавассути он ишқ ва ҷилои он бар кулли мавҷудоту башарро шарҳ додааст: 

                     Фарҳодро чу бар рухи Ширин назар фитод, 

                     Дудаш ба сар даромаду аз пой дарфитод. 

                     Маҷнун зи ҷоми талъати Лайлӣ чу маст шуд, 

                     Фориғ зи модару падару симу зар фитод. 

                      Ромин чу ихтиёри ғами ишқи Виса кард, 

                      Якборагӣ ҷудо зи кулоҳу камар фитод. 

                      Вомиқ чу кораш аз ғами Азро ба ҷон расид,  

                       Кораш мудом бо ғаму оҳи саҳар фитод [20, 195]. 

Ҳамин тарзи адои талмеҳ дар ғазали дигари Саъдӣ зери матлаи: 

                      Маҷнуни ишқро дигар имрӯз ҳолат аст, 

                      К-ислом дини Лайлию дигар залолат аст [20, 238], 

мушоҳида мешавад, чун шоир дар чанд байти нахусти он ишорат бар номи 

қаҳрамонони ишқномаҳо, амсоли Лайливу Маҷнун, Фарҳоду Ширин ва 

Вомиқу Азро намуда, тавассути онҳо аҳволи ишқи худро баён доштааст. 

 Дар талмеҳоте, ки ишорат бар номи қаҳрамонони ишқномаҳо мешавад, 

бо истифода аз чанд исм ва тарзи махсуси баррасии онҳо мазмунсозии 

ҷолибе мушоҳида мешавад. Масалан: 

                           Маҷнуни рухи Лайлӣ чун Қайси Банӣ Омир, 

                           Фарҳоди лаби Ширин чун Хусрави Парвезам [20, 256]. 

Вожаи Маҷнунро дар байти боло ҳам дар маънои исми қаҳрамони 

ишқӣ ва ҳам инсони ҷунунзада метавон қабул намуд. 

Тарзи дигари истифода аз санъати талмеҳ дар ғазалҳои Саъдӣ ба таври 

пароканда ё бо фосила мебошад. Дар матни ғазалҳои шоир баъзан, чандин 

талмеҳ ба таври фосилавӣ гунҷонида шудаанд, яъне на дар байтҳои 

пайдарпай, ки дар мисолҳои боло қайд гардидаанд, балки дар байтҳои аз 

ҳамдигар фосиладор. Аммо, қайд кардан бамаврид аст, ки ҳамчунин тарзи 

адои талмеҳ омили ба вуҷуд омадани вижагии сабкии ғазалҳои шоир шуда 

наметавонанд, зеро қабл аз Саъдӣ дар ашъори дигар шоирони ғазалсаро низ 

чунин тарзи истифода дида мешавад.  

 Баъзан, Саъдӣ дар як ғазали хеш танҳо як бор санъати талмеҳро ба кор 

бурдааст ва дар ин маврид ҳадди эътидолро риоя намудааст. Вале чунин 

ғазалҳои шоир дар девони вай камтаранд. Баъзан, дар матни ғазалҳои шоир 

санъати мазкур тамоман истифода нагардидааст. Дар ин маврид, маълум 

мегардад, ки таваҷҷуҳи Саъдӣ бештар ба ташбеҳу истиора ва дигар санъатҳои 

бадеӣ буда, шоир афкору андешаҳои худро тавассути онҳо оро медиҳад. 

 Аз нигоҳи мавзуъ, талмеҳоти Саъдӣ бештар ба қаҳрамонони 

ишқномаҳо тааллуқ доранд. Дар ғазалҳои Саъдӣ номи аксари ашхоси ривоёту 

қиссаҳои ишқӣ, амсоли Юсуф ва Зулайхо, Лайливу Маҷнун, Фарҳоду 

Ширин, Хусрав, Вомиқу Азро (Узро), Вис ва Ромин дида мешаванд. Маҳмуд 

ва Аёз ҳам дар ғазалиёти Саъдӣ чанд дафъа истифода шудааст. Дар 

алоқамандӣ ба ин мавзуъ дар матни ашъори шоир вожаҳое монанди Миср, 

Канъон, кӯҳ, биёбон, чаман, чоҳ, чоҳи Бобул, гург, бародарон ва амсоли инҳо 

вомехӯранд, ки ишорат бар аҳволи қаҳрамонони ишқӣ менамоянд.  

 Ҷойи дувумро дар ғазалҳои Саъдӣ талмеҳоте мегиранд, ки дар онҳо 

ишорат бар ҷирмҳои осмонӣ ба назар мерасад, чунонки намунае аз онро дар 

байте қаблан овардем. Ишорат бар паямбарон ва шоҳону салотин аз 

мавзуъҳои дигари талмеҳоти Саъдӣ ба ҳисоб меравад. Бояд зикр кард, ки ин 

навъи талмеҳот дар қиёс бо номи қаҳрамонони ишқномаҳо хеле кам 

истифода шудаанд. Ҷуз аз Юсуфи пайғамбар, ки дар матни ғазалҳои Саъдӣ 

бештар ҳамчун қаҳрамони ишқӣ тасвир гардидааст, дар ашъори ӯ ишорат бар 

Хизр, Мӯсо ва Исо гоҳ-гоҳ ба назар мерасад. Миёни паямбарон дар ғазалиёти 

Саъдӣ ишорат бар номи Юсуф бештар ба назар мерасад. Аз шоҳон бошад, 

дар ашъори Саъдӣ номи Сикандар, Маҳмуд, Атобак, хони Яғмо корбурд 

шудаанд. Ҷуз аз номҳои мазкур, дар талмеҳоти шоир ишораҳо ба Наврӯз, 

шамъи Чигил, боди Хутан, Нил, Рустами Дастон, кӯҳи Уҳуд, Симурғ низ ба 

назар мерасанд, вале басомади истифодаи онҳо дар қиёс ба номҳои 

қаҳрамонони ишқномаҳо ва ҷирмҳои осмонӣ хеле каманд.  



134 
 

 
 

Дар ғазалиёти Саъдӣ маҷоз низ нақши намоён дорад. Маҷоз зидди 

ҳақиқат аст, аз ин лиҳоз, маънои маҷозӣ бо ҳақиқати воқеӣ  иртибот надорад 

ва вожаҳову мазоминро аз дидгоҳи ғайривоқеӣ баррасӣ менамояд [149, 18]. 

Дар иртибот бар корбурди фаровони воҳидҳои мазкур девони ғазалиёти 

Саъдиро метавон маҷмуаи анвои маҷози форсӣ эътироф намуд. Маҷозҳои 

истифоданамудаи Саъдӣ ҳам дар шакли вожа, ҳам дар шакли ибораву 

ифодаҳои махсус ва ҳам дар гунаи ҷумлаҳои алоҳида қобили таваҷҷуҳанд. 

Вале дар эҷодиёти шоир мақоми маҷозҳое, ки аз тариқи ибора матраҳ 

гардидаанд, аз ҳама болотар қарор доранд. Бештари ин ибораҳои маҷозӣ ба 

ибораҳои феълӣ марбут мебошанд. Ибораҳои мазкур, дар навбати худ, 

вобаста ба чигунагии алоқа ба чунин навъҳо ҷудо мешаванд:  

а) ибораҳои озоди феълӣ: абрӯ туруш кардан (дар маънои изҳори 

норизоӣ кардан) [19, 297], ғам хӯрдан (дар маънои андӯҳгин шудан) [20, 8], 

дил бурдан (дар маънои моил намудан) [19, 227], дил шустан (дар маънои 

дил кандан ва рӯй дарҳам фикандан) [64], дом густаридан (дар маънои азми 

дастгир кардани касе) [19, 225], ғам хӯрдан [20, 8], заҳра доштан (дар маънои 

ҷасорату бебокӣ доштан) [20, 11, 15], қалам рондан (дар маънои азми ситаму 

ранҷ кардан) [20, 8], пираҳан даридан (дар маънои бетоқатии сахт кардан) 

[19, 225], сар хоридан [19, 376], ситора шумурдан (дар маънои сахт пазмон 

шудан) [19, 246], хирман бурдан (дар маънои нест кардан) [20, 34]; 

б) ибораҳои изофӣ: бозори гарм (дар маънои сермуштариву 

серхаридор) [19, 226], пойи гурез (азми гурез доштан) [19, 227], хандаи 

шукуфа (дар маънои шукуфтан) [19, 204], ҷони ширин (дар маънои азизу 

қадрдон) [19, 299]; 

в) ибораҳои изофии феълӣ: гӯи хами чавгон будан (дар маънои бандаву 

асир будан) [19, 227], гӯи ҳусн бурдан (дар маънои аз ҳама зебо будан) [19, 

284], дасти сабр бишкастан (дар маънои бесабру қарор шудан) [19, 187], 

помоли ишқ шудан (дар маънои асири ишқ шудан) [19, 229], сари худ 

гирифтан (дар пайи кори худ шудан) [19, 226], сари чизе доштан (азми иҷрои 

кореро кардан) [19, 225]; 

г) ибораҳои феълии тавассути алоқаи изофиву пешояндӣ ва ё баръакс, 

пешояндиву изофӣ тарҳрезишуда: аз дасти касе ба ҷон омадан (аз касе безору 

дилмонда шудан) [19, 225], домани васл ба чанг андохтан (дар маънои 

комрону муваффақ шудан) [19, 229], пойи хиҷолат дар доман кардан (дар 

маънои ҳайрон мондан) [19, 276], чашм ба чизе будан (дар маънои чизеро 

мунтазир будан) [19, 224], ҷон ба кафи даст омадан (дар маънои тарси зиёд 

доштан) [19, 231]; 

ғ) ибораҳои феълии тавассути алоқаи изофиву пайваст тарҳрезишуда: 

камари хидмату тоат бастан (дар маънои азму мақсади хидмат кардан) [19, 

231];  

д) ибораҳои пешояндии феълӣ: аз даст рафтан (дар маънои аз касе ё 

чизе маҳрум мондан) [19, 300], аз касе сер гаштан (дар маънои аз касе қонеъ 

шудан) [19, 297], аз парда барафтодан (дар маънои ошкор шудан) [19, 230], аз 

чизе парда бардоштан (дар маънои фош кардани чизе) [19, 321], ангушт дар 

даҳон мондан (дар маънои ҳайрон шудан) [19, 238], ба чизе даст расидан (дар 

маънои ба иҷрои коре қудрат доштан) [19, 326], гӯй ба латофат бирабудан 

(дар маънои аз ҳама зебо будан) [19, 231], дар доман дур фишондан (дар 

маънои гиристан) [19, 230], даст бар гиребон доштан (дар маънои хунук 

хӯрдан ва тавба кардану дар ҳайрат мондан) [19, 230], даст бар сар доштан 

(дар маънои фиғону нола доштан) [20, 19], даст бар ҷон доштан (дар маънои 

азми куштани касеро доштан) [19, 230], доман аз даст додан (дар маънои 

касеро ба ҳоли худ вогузоштан) [20, 189], об бар оташ задан (дар маънои 

таскин додан) [20, 32], пой дар гил будан (дар маънои нотавониву бечорагӣ) 

[19, 206; 18, 19], пой дар доман овардан (дар маънои қарору бекор нишастан) 

[19, 246], хор дар домон овехтан (дар маънои ба мушкилот гирифтор шудан) 

[19, 289]. 

Ибораҳои феълии маҷозӣ дар рангинтару муассиртар намудани 

мазомини ашъори Саъдӣ нақши қобили таваҷҷуҳеро бар ҷой мегузоранд. Яке 

аз хусусиятҳои назарраси ибораҳои мазкур тарзи марғуб ва нозуки 

истифодаи онҳо аз ҷониби Саъдӣ ба ҳисоб меравад. Аз ҷумла, дар байти 

зерини як ғазали шоир намунаи ҳамин нозукбаёнӣ ба чашм мерасад: 

                          Гар нусхаи рӯи ту ба бозор бароранд, 

                          Наққош бубандад дари дуккони саноат [19, 231]. 

Дар байти мазкур бастани дари дуккони саноат ибораи феълии маҷозӣ 

аст ва киноят аз изҳори аҷзу нотавонӣ мебошад. Дар байти зерин бошад, 

Саъдӣ нотавонӣ ва аҷзро бо ибораи дасти кӯтоҳ басо латиф баён намудааст: 

                       Эй чашми хирад, ҳайрон дар манзари матбуат 

                       В-эй дасти назар, кӯтоҳ аз домани идрокат [19, 234]. 

Хусусияти барҷастаи маҷоз дар байти мазкур дар он инъикос мегардад, 

ки он бо истиораҳо – дасти назар ва домани идрок омезиш пайдо карда, 

мазмунро рангинтар кардааст. Маънии маҷози мисраи дувум ин аст, ки неруи 

басорат дар нигоҳи ту оҷиз аст ва онро дарк карда наметавонад.  

Дар аксари ғазалҳои Саъдӣ омезиши маҷоз бо истиора, ташбеҳ, тазод, 

иҳом ва дигар васоити тасвири бадеӣ мушоҳида шуда, омили боз ҳам 

рангинтар шудани мазомини шоиронаи ӯ гаштаанд. Аз ҷумла, дар байти 

зерин низ ҳамин ҳолат басо барҷаста мушоҳида мешавад: 

                        Эй гӯи ҳусн бурда зи хубони рӯзгор, 

                        Мискин касе ки дар хами чавгон чу гӯ бувад [19, 284]. 

Дар байти боло ду маҷоз истифода гардидааст. Мазмуни мисраи аввал 

маҷоз аз ниҳояти зебоии маҳбуб мебошад. Ин мазмунро шоир тавассути 

истиораи пӯшида ё изофии гӯи ҳусн баён доштааст, чун гӯй бурдан аз назди 

касе маънои ғолиб омадан ва гӯйи ҳусн аз дигарон бурдан маънои аз ҳама 

зеботар буданро дорад. Дар мисраи дуюм бошад, чавгон истиораи киноӣ аз 

зулфи ёр, дар хами чавгон чу гӯ будан киноя аз бепарвоиву беаҳамиятии 

маҳбуб нисбат ба ошиқро дорад. Маънии мисраи дуюм чунин аст: бечораву 

мискин касе ки мавриди бетаваҷҷуҳии маҳбуб қарор гирифтааст. 

Дар байти зерин бошад, маҷоз бо истиора, тазод ва акспардозӣ омезиш 

ёфтааст: 

                    Маро ту ҷони ширинӣ, ба талхӣ рафта аз аъзо, 

                    Ало, эй ҷон, ба тан боз о в-агарна тан ба ҷон ояд [19, 299]. 

Чунонки дида мешавад, дар мисраи аввал вожаҳои ширин ва талх – 

санъати тазод ва дар мисраи дуюм, вожаи ҷон – истиора мебошад. Ҷон ба 

тан бозомадан - киноят аз якҷошавиву ваҳдат ва тан ба ҷон омадан – киноят 

аз бетоқативу бесаранҷомӣ буда, ҳар ду ба таври маҷоз матраҳ гардидаанд. 

Ҷуз аз омезиш бо санъатҳои мазкур дар қисмате аз маҷозҳои ашъори 

Саъдӣ нақши санъати иҳом, яъне духӯрагии маъно низ ба таври барҷаста 

мушоҳида мешавад. Аз ҷумла, дар мисраи дувуми байти зер агар, аз як тараф, 

маҷоз истифода шуда бошад, аз ҷониби дигар, он бо иҳом омезиш пайдо 

намудааст: 

                                       Поят бигузор то бибӯсам, 

                                       Чун даст намерасад ба оғӯш [19, 326]. 

Ибораи феълии даст расидан дар байти мазкур маҷоз аз қудрату 

тавоноӣ аст, вале онро ҳамчунин метавон дар маънои асл ҳам қабул намуд, 

дар ин маврид он иҳом аст, яъне дар ду маъно қобили қабул аст. Ва ё дар 

байти зерин ибораҳои феълии хирқа фикандан ва чанг задан ғайр аз маҷоз 

будан, иҳом низ ҳастанд, зеро ҳар дуро метавон дар ду маъно қабул намуд: 

                                  Ман хирқа фикандаам зи ишқат, 

                                  Бошад ки ба васли ту занам чанг [19, 330].  

Дар маънои маҷозӣ хирқа фикандан маънои гузаштан аз зиндагӣ ба 

хотири ёрро дорад ва чанг задан иборат аз ба даст овардани васли ёр, яъне ба 

таври маҷбурӣ муваффақ гардидан ба васли вай мебошад. Дар навбати худ, 

ҳам хирқа фикандан ва ҳам чанг заданро метавон дар маънои аслӣ низ фаҳм 

кард, ки дар ин маврид маънои байт чунин мешавад: ман хирқаи тақвои 

худро аз барои ишқи ту бияфкандам ва ба ҷиҳати васли ту даст бар чангу 

наво задам ва изҳори хушнудӣ кардам. 

Яке аз хусусиятҳои тарҳрезии маҷоз дар ашъори Саъдӣ имтидод ё тул 

бахшидан бар он мебошад. Баъзан, шоир ба як маҷоз қаноат накарда, онро ба 

тарзе марғуб давом мебахшад ва бо ба кор гирифтани чанд маҷоз як матлаби 

воҳидро матраҳ менамояд. Чунончи, дар байти зер ҳамин хусусият ба назар 

мерасад: 

                   Гарам боз омадӣ, маҳбуби симандоми сангиндил, 

                   Гул аз хорам баровардиву хор аз пову по аз гил [19, 330]. 

Гул аз хор, хор аз по ва по аз гил баровардан – ҳар се маҷозӣ буда, 

маънои аз мушкилот озод намуданро доранд.  

Дар ғазалиёти Саъдӣ ҷуз аз ибораҳо маҷоз дар шакли калима ҳам ба 

чашм мерасад. Масалан, дар байти зерин маҷоз маҳз дар шакли калимаҳо 

матраҳ гардида ва ба василаи онҳо шоир андешаи ҳакимонаи хешро изҳор 

намудааст: 

                              Гӯсфанде барад ин гурги муаввад ҳар рӯз, 

                              Гӯсфандони дигар хира дар ӯ менигаранд [19, 269]. 

Байти мазкур ҷанбаи фалсафӣ дошта, дар он бевафоии дунё ва 

нопойдор будани умри одамӣ баён ёфтааст. Саъдӣ зери мафҳуми гӯсфанд 

маҷозан инсон ва зери мафҳуми гург маҷозан ҷаҳони бевафоро дар назар 

дорад. Яъне ин дунё, ки чун гург ба гӯсфанддуздӣ одат кардааст, ҳар рӯз яке 

аз моро ҳамчун гӯсфанд мебарад ва инсонҳои дигар гӯсфандвор ҳайрон 

менигаранд. 

Аммо бояд қайд кард, ки аз нигоҳи оморӣ вожаҳои маънои 

маҷозидошта дар девони ғазалиёти Саъдӣ дар муқоиса бо ибораҳои маҷозӣ 

хеле камтар мебошанд, зеро дар ин маврид афкори шоир маҳз бар ибораҳо ва 

хусусан ибораҳои феълӣ, ки сутуни байтҳои маҷозии ӯ ба ҳисоб мераванд, 

устувор гаштаанд.  

Дар ғазалиёти Саъдӣ санъати бадеии таҷнис ҳам мақоми қобили 

таваҷҷуҳро ишғол менамояд. Таҷнисро донишмандони илми баён «монандии 

ду лафз ё бештар ба ваҷҳе» таъриф намудаанд ва дар «Фарҳанги истилоҳоти 

адабиётшиносӣ» дар маънии ҳамҷинс кардан ва монанд кунондан омадааст  

[14, 16; 163, 125]. Дар таҷнис ваҷҳи ҳамсонӣ ҳам тавассути шаклу сохтор ва 

ҳам ба воситаи оҳанги муштараки вожаҳову ибораҳо ба вуҷуд оварда 

мешавад. Дар алоқамандӣ ба ҳамин хусусиятҳои шакливу овозӣ, таҷнисро ба 

ду қисмат – таҷниси лафзӣ ва маънавӣ ҷудо намудаанд. Аммо, чун таҷнис 

бештар бар ҷинси вожаҳо, яъне аломоти шакливу берунии он иртибот дорад, 

нақши таҷнисҳои лафзӣ дар боз ҳам бадеътару тасвирӣ кардани мазмуни 

шеър нисбат бар навъи маънавии он дар ашъори шоирон бештар ба назар 

мерасад.  

Санъати мазкур ба ҳайси олати муҳимми лафзӣ дар тарҳрезии 

мазомини шоиронаи Саъдӣ дар қисмати аъзами ғазалиёти ӯ мавриди 

истифода қарор гирифта, сатри суханҳои манзуми ӯро зинати хосса 

мебахшад. Агарчи дар ашъори Саъдӣ навъҳои гуногуни санъати таҷнис 

корбурд шудаанд, миёни ҷамеи онҳо дар ғазалиёти шоир таҷниси том, ҳам 

навъи мумосила ва ҳам муставфии он бештар мавриди истифода қарор 

гирифтааст.  

Таҷниси том комилтарин ва равшантарин навъи санъати мазкур ба 

ҳисоб рафта, миёни кулли анвои таҷнис дар зинати бадеӣ додани мазомину 

тасвирҳои шоирона нақши аз ҳама бузург дорад. Ин навъи таҷнис, чунонки 

Шамси Қайси Розӣ ба таври басо муҷаз таъриф намудааст, 

«муттафиқуллафзи мухталифмаъно» мебошад [6, 271].  

Миёни вожаҳои ҳамҷинсе, ки ба василаи онҳо Саъдӣ афкори шоиронаи 

худро матраҳ сохтааст, вожаҳои чин ва равон аз нигоҳи басомади истифода 

дар мақоми аввал қарор доранд. Агарчи вожаҳои мазкур дар ашъори дигар 

суханварон ҳам ба ҳайси санъати таҷнис бисёр истифода гардидаанд, тарзи 

баёни Саъдӣ дар ин маврид қобили мулоҳиза аст ва бо латофати хоссе омехта 

аст. Аз ҷумла, дар байти зер дар корбурди вожаи «чин» дар ду маънӣ ҳамин 

тарзи адои махсус мушоҳида мегардад: 

                          Ту, бут чаро ба муаллим равӣ, ки бутгари Чин 

                          Ба чини зулфи ту ояд ба бутгарӣ омӯхт [20, 51]. 

Чунонки дида мешавад, вожаи «чин» дар байти мазкур дар ду маънӣ: 

дар мисраи аввал дар маънои кишвари маъруф ва дар мисраи дуюм дар 

маънии гиреҳ ва хаму печ омадааст. Шоир дар хитоб ба маҳбуб мегӯяд, ки ту 

барои чӣ баҳри таълим гирифтан назди устод меравӣ, дар ҳоле ки бутгари 

Чин барои парастиши бут бастаи чини зулфони ту аст ва ба таълими ту ниёз 

мебарад. Бояд қайд намуд, ки вожаи «бут» дар мисраи якум, ишорат бар 

маҳбуб аст ва аз ин ҷиҳат бо ҷузъи аввали вожаҳои бутгар ва бутгарӣ ҳам ба 

навъе таҷнисро ташкил медиҳанд, зеро агар манзури шоир аз бутгар 

бутпараст ё санампараст бошад, манзур аз бут маҳбуби вай аст, на олати 

парастиши бутпарастон. Яъне, бут дар мисраи аввал маҷоз аз инсони зебост, 

на Худои бутпарастон. Ҳамин маъниро Саъдӣ дар байти мазкур ҳам баён 

намудааст: 

                            Буте дорам, ки чини абрӯвонаш 

                            Ҳикоят мекунад бутхонаи Чин [19, 398]. 

Яке аз хусусиятҳои корбурди санъати таҷнис дар ғазалиёти Саъдӣ 

омезиши онҳо бо иҳом аст. Духӯрагии маънӣ дар яке аз вожаҳои ҳамҷинс, 

агар аз як ҷониб, сабаби эҷоди чанд мазмуни шоирона гашта бошад, аз 

ҷониби дигар, омили боз ҳам таъсирбахштар шудани афкори шоир 

гардидаанд. Ҳамин духӯрагии маъниро метавон дар мисраи дуюми байти 

зерин дар вожаи чин мушоҳида намуд: 

                           Ҳама олам санами Чин ба ҳикоят гӯянд, 

                           Санами мост, ки андар хами зулфаш чинест [20, 74]. 

Ғайр аз он ки дар байти мазкур ду вожаи «чин» бо ҳам ҷинос маҳсуб 

мешаванд, дар навбати худ, чини дуюм иҳом низ ҳаст, зеро ҷуз аз маънои 

хаму печи зулф, ҳамчунин, онро метавон дар маънои кишвари Чин низ қабул 

кард. Яъне, агарчи тамоми бутпарастон ҳикоят аз санами Чин кунанд, санами 

моро бубинед, ки дар ҳар хами зулфаш Чин баставу овезон аст. Дар ҳамин 

маънии духӯра вожаи «Чин» ҷуз аз иҳом, ҳамчунин, маҷоз низ шуда 

метавонад, навъи маҷозе, ки дар он маънои ҷузъӣ тавассути маънои куллӣ 

баён мегардад. Ин навъи маҷоз, тибқи алоқаи куллият ва ҷузъият ба вуҷуд 

меояд ва шоир ба воситаи маънои умумии мафҳумҳо маънои ҷузъиро баён 

менамояд [144, 22]. Саъдӣ ҳам, ин ҷо Чин гуфта, аслан на кишвар, балки 

бутони Чинро дар назар дорад.  

    Яке аз хусусиятҳои тарзи адои таҷниси том дар ғазалиёти Саъдӣ дар як 

мисраъ истифода кардани он ба ҳисоб меравад. Қисмати зиёди таҷнисҳои 

шоир дар як мисраъ матраҳ гардидаанд. Аз ҷумла, вожаи «равон» дар байти 

зер танҳо дар як мисраъ омадааст, ки ин тарзи баён аз як тараф, 

далолаткунандаи муҷазбаёнии шоир дар мавриди санъати таҷнис бошад, аз 

тарафи дигар, омили эҷоди мазмуни нав дар матни ғазал ба ҳисоб меравад: 

                       Маҳмил бидор, эй корвон, тундӣ макун бо корвон, 

                       К-аз ишқи он сарви равон гӯйӣ равонам меравад [19, 290]. 

Равони якум, ишорат бар маҳбуб аст ва қайд кардан бамаврид аст, ки 

он дар ибораи сарви равон истиораи киноӣ низ мебошад. Яъне, ин қисми 

ҷинос ба воситаи истиораву маҷоз ба вуҷуд оварда шудааст. Равони дувум 

бошад, дар маънои ҷон аст. 

Хусусияти дигари истифодаи таҷнис дар ғазалиёти Саъдӣ – ин дар 

абёти алоҳида ба кор бурдани онҳост, яъне шоир яке аз вожаҳои ҳамҷинсро 

дар як байт ва вожаи дигари таҷнисшавандаро дар байти баъдӣ меоварад. 

Агарчи чунин тарзи истифодаи калимаҳои ҳамшакл нишондиҳандаи таҷнис 

буда наметавонад, зеро санъати мазкур, аслан, дар ҳаҷми як байт бояд 

маълум карда шавад, аммо бо сабаби як будани мазмун ё муштаракоти 

мундариҷавии ғазал, вожаҳои мазкурро метавон таҷнис ҳисоб намуд. 

Масалан, дар байтҳои зерин чунин тарзи истифода мушоҳида мешавад: 

                          Чӣ тарбият шунавам ё чӣ маслиҳат бинам, 

                          Маро, ки чашм ба соқию гӯш бар чанг аст. 

                          Ба ёдгори касе домани насими сабо 

                          Гирифтаему дареғо, ки бод дар чанг аст [19, 205]. 

Чанги байти аввал, дар маънои сози мусиқӣ ва чанги байти дувумро 

метавон гуфт, ҳам дар маънои гарду ғубор ва ҳам дар маънои дасту панҷа 

(чангол) омадааст.  

Агар як вижагии ҳунари шоирии Саъдӣ дар мавриди санъати таҷнис бо 

иҳом омезиш додани яке аз вожаҳои ҷиноссоз бошад, хусусияти дигари 

назаррас дар корбурди таҷнис дар матни ғазалиёти Саъдӣ – ин ба василаи 

санъати талмеҳ матраҳ сохтани таҷнис аст. Саъдӣ таҷнисро дар ин маврид бо 

ду роҳ бо санъати талмеҳ омезиш додааст: 1) дар яке аз вожаҳои 

таҷнисшаванда; 2) дар ҳар ду вожаи таҷнисшаванда. Масалан, дар байти зер 

сифати арабии заҳҳок ва исми хоси Заҳҳок ҳамшакл, вале маъноян гуногун ва 

ба гуфтаи муаллифи «Ал-муъҷам» муттафиқуллафзи мухталифмаъноянд: 

                        Ғуломи он лаби заҳҳоку чашми фаттонам, 

                        Ки қайди сеҳр ба Заҳҳоку Сомирӣ омӯхт [20, 51].  

Заҳҳоки мисраи аввал, маънои хандон ва серхандаро дорад [160, 447]. 

Заҳҳоки мисраи баъдӣ бошад, яке аз симоҳои маъруфи шоҳномаӣ мебошад, 

ки шоҳи золиму хунхор буд. Дар навбати худ, Заҳҳок талмеҳ низ ҳаст, яъне 

ин қисми таҷнис тавассути ишорат бар шоҳ Заҳҳок ба вуҷуд оварда шудааст.    

Дар ғазалиёти Саъдӣ таҷнисҳое мавҷуданд, ки дар хатти форсӣ шаклан 

яку муттафиқанд, вале дар хатти кириллиасоси тоҷикӣ бо як ҳарф тафовут 

пайдо менамоянд. Ин навъи таҷнисро Шасми Қайси Розӣ таҷниси ноқис 

номида, онро «дар ҳуруф муттафиқ» ва «дар ҳаракат мухталиф» гуфтааст [6, 

273]. Ба ин мисол шуда метавонанд, вожаҳое, амсоли мил ва майл, тарк ва 

турк, муҳр ва меҳр ва монанди инҳо. Дар байти зери Саъдӣ ҳамин навъи 

таҷнис дар мисоли вожаҳои мил ва майл омили таъсирбахшӣ ва зебоии 

мазмун гардидааст:  

                Ба шамшер аз ту натвонам, ки рӯи дил бигардонам 

                В-агар милам кашӣ дар чашм, майлам ҳамчунон бошад [20, 99]. 

Дар мисоли зер ҳам таҷниси ноқис мушоҳида мешавад, чун дар он 

вожаҳои муҳру меҳр истифода шудаанд, ки дар хатти форсӣ ҳамсонанд: 

                             Муҳри меҳр аз даруни мо наравад, 

                             Эй бародар, ки нақш бар ҳаҷар аст [20, 190]. 

Дар ғазалиёти Саъдӣ таҷнисҳое ҳам мушоҳида мешаванд, ки аз тариқи 

калимабозӣ матраҳ гардидаанд. Дар илми баён ҳамчунин таҷнисҳоро 

таҷнисҳои мулфиқ ва мафруқ меноманд [60, 166]. Дар байти зерини Саъдӣ, 

ибораҳои ба ростон ва бар остон ба таҷниси мулфиқ тааллуқ доранд, зеро 

онҳо аз ду калима ба вуҷуд омадаанд: 

                       Гарам ту дар накушоӣ, куҷо тавонам рафт, 

                       Ба ростон, ки бимирам бар остон, эй дӯст [20, 80]. 

Таҷниси мафруқ бошад, танҳо яке аз ҷузъҳояш ибора буда, ҷузъи 

дигараш калима аст. Дар мисоли зерини Саъдӣ ин навъи таҷнис мушоҳида 

мешавад: 

                     Гар ту инкори назар дар офариниш мекунӣ, 

                     Ман ҳаме гӯям, ки чашм аз баҳри ин кор омадаст [19, 198]. 

Навъи таҷниси зоид ҳам дар ғазалҳои Саъдӣ ҷо-ҷо ба чашм мерасад. 

Таҷниси мазкур чунин навъ аст, ки дар он дар яке аз вожаҳои таҷнисшаванда 

як ҳарф зиёд аст [57, 141]. Дар ашъори Саъдӣ, таҷниси зоид дар мисоли 

вожаҳои Лайлӣ ва лайл, канора ва канор, соқӣ ва соқ ба чашм мерасад. 

Масалан: 

                        Зи васли ӯ чу каноре тамаъ намедорам, 

                        Канора кардаму розӣ шудам ба дидоре [20, 228]. 

Дар мисраи якум, канор маънои оғӯш ва дар мисраи дувум, канора 

гӯшаи танҳоиву узлат ихтиёр карданро дорад.  

Яке аз хусусиятҳои истифодаи таҷнис дар ғазалиёти Саъдӣ такрори як 

вожаи решагӣ ё дар таркиби чанд ифодаи гуногунмаъно ба кор бурдани як 

вожа (ки дар алоҳидагӣ дорои як маъно мебошад) ба ҳисоб меравад. Ин тарзи 

истифодаи таҷнис, агар аз як тараф, омили бисёрмаъноӣ дар матни байт ба 

ҳисоб равад, аз ҷониби дигар, баёнкунандаи эҷози муаллиф дар матраҳ 

сохтани мавзуъ ва матлаб мебошад. Аз ҷумла, дар байти зерин ҳамин 

хусусият ба таври барҷаста ҷилва менамояд: 

                        Гар сарам меравад, аз аҳди ту сар бознапечам, 

                        То бигӯянд пас аз ман, ки ба сар бурд вафоро [19, 170]. 

Чунонки дида мешавад, дар байти мазкур феълҳои сар рафтан, сар 

бознапечидан ва ба сар бурдан ба воситаи вожаи сар созмон пазируфтаанд. 

Аммо, бо ин ки омили бунёди маъноии ибораҳои мазкури феълӣ вожаи «сар» 

мебошад, ҳар яки онҳо маъноҳои мустақили худро доранд. Сар рафтан, ба 

маънои аз даст додани ҳаёт, вафоту даргузаштан истифода шудааст. Сар 

бознапечидам, маънои нофармонӣ накардану сар фуруд оварданро дорад. 

Вале сар бурдан дар мисраи дувум, дар навбати худ, ба василаи иҳом матраҳ 

гардидааст, зеро онро метавон дар чанд маънӣ қабул намуд: 1) гузаронидан, 

рӯзгор гузаронидан ва зиндагонӣ кардан; 2) ба сар бардоштан, киноят аз 

иззату икроми зиёд; 3) ба охир расонидан. Мазмуни мисраи мазкурро бо се 

маънои зикршуда метавон шарҳ дод.  

Чунонки дида шуд, дар ғазалҳои Саъдӣ анвои гуногуни таҷнис 

истифода гардида, дар бадеътар гаштани мазомини шоиронаи муаллифи он 

саҳми сазоворро барҷой гузоштаанд. Аммо, дар нигоҳ бар муҳтавои ашъори 

шоир, метавон бар ин натиҷа расид, ки таваҷҷуҳи вай нисбат бар дигар анвои 

ҷинос ба навъи том ё пурраву равшани он бештар будааст. Барҷастатарин 

вижагӣ дар тарзи адо ё усули матраҳ сохтани таҷнис – ин омезиш додани 

санъати мазкур бо санъатҳои дигаре амсоли иҳом, истиора, кинояву маҷоз, 

талмеҳ ва монанди инҳо ба ҳисоб меравад.    

Дар ғазалиёти Саъдӣ нақши дигар васоити тасвири бадеӣ, амсоли 

ташхис, тазод, такрор, муболиға низ назаррас аст. Аммо, ҳарчанд ки дар 

ғазалиёти Саъдӣ санъатҳои мазкур василаи муассиртару ҷолибтар шудани 

мазомину матолиби ишқии вай гаштаанд, сутуни андешаҳову тахайюлоти 

шоиронаи ӯ дар тамомии ишқномаҳояш тавассути воситаҳои суханороие, 

амсоли тамсил, ташбеҳ, истиора, талмеҳ, маҷоз ва таҷнис устувору пойбарҷо 

гаштааст. Агар бе иштироки ташхису муболиға ва дигар санъатҳои 

дувумдараҷаву нонамоёни бакорбурдаи шоир ғазалиёти ӯ ҳеҷ осебу коҳише 

набинанд, вале нодида гирифтану сарфи назар кардани тамсил, ташбеҳу 

истиора ва дигар санъатҳое, ки дар маҷозиву рангинтар кардани тасвирҳои 

шоир нақши аввалдараҷаро доранд, ҷилваву таъсирбахшии ғазалҳои ӯ то 

ҳадди ниҳоӣ кам мегарданд. Ин далели он аст, ки Саъдӣ дар такмилу 

инкишоф додани санъатҳои мазкур кӯшиши қобили мулоҳизае карда, ба 

василаи таваҷҷуҳи зиёд бар истифодаи онҳо ғазалиёти вай вижагии сабкӣ 

пайдо намудааст, ки он махсус ба худи шоир ва ҳунари шоирии вай вобаста 

мебошад. 

ХУЛОСАҲО 

 Натиҷаҳои асосии илмии таҳқиқ 

Натиҷаҳои аз таҳқиқи мавзуъ бадастомада моро ба ин хулосаҳо 

мерасонанд: 

Саъдии Шерозӣ дар таърихи адаби форсӣ ҳамчун бузургтарин шоири 

ғазалсаро ба шумор меравад. Нақши ӯ ҳам дар инкишофи сохтору шакл, ҳам 

ғояву мазмун ва ҳам бадеияти ғазал бесобиқа аст. Саъдӣ ғазалро ба жанри 

устувору хосса, ки дар баробари дигар жанрҳои адабӣ истодагарӣ карда 

тавонад ва мондагор бошад, табдил дод. 

Саъдӣ теъдоди абёти ғазалро дар ҳадди муайян то андозае муқаррар 

намуд. Қисмати аъзами ғазалиёти шоир дар девонҳои ӯ аз 9-12 байт иборат 

мебошанд. Ғазалҳои 13-15-байт ва 20-24-байтӣ дар қиёс бо намунаҳои 9-12-

байтӣ басо каму ночизанд. Ин ҷиҳати ғазалсароии Саъдӣ далолаткунандаи ин 

маънӣ аст, ки вай бештар ба кӯтоҳбаёниву мухтасаргӯйӣ майлу рағбат 

доштааст.  

Ғазалиёти Саъдӣ аз нигоҳи мавзуъ ва мазмуну мундариҷа басо ғанӣ 

буда, дар онҳо мавзуъҳое, монанди ишқу муҳаббат, дӯстиву инсонпарварӣ, 

афкориву фалсафиву ҳакимона, андешаҳои волои ахлоқӣ ва амсоли инҳо 

ҷилваи бештар доранд. Ғояи тафаккури шоиронаи Саъдӣ ва ё мавзуи 

марказии ғазалиёти вай ишқу муҳаббат ба ҳисоб меравад. Саропойи девони 

ғазалиёти шоир саршор ва машҳуни ин мавзуъ аст. Дар девони шоир анқариб 

ғазале ёфт намешавад, ки дар он нуктае ошиқона ё матлабе ишқӣ дарҷ 

нагашта бошад. Меҳвари тафаккури Саъдӣ ишқ буда, ҷаҳонбинӣ ва умуман, 

арзише, ки ӯ бар дунёву ашё ва мафҳумҳову мазомин медиҳад, аз нуқтаи 

назари ишқ ва авотифи қалбӣ сурат мегирад. 

 Дар ғазалиёти Саъдӣ ақидаҳои фалсафӣ ё ҳакимона аз ҷойгоҳи хосса 

бархӯрдоранд. Дар ҷаҳонбинии Саъдӣ, умуман, чаҳор нукта қобили таваҷҷуҳ 

аст: диди ҳакимонаву мутафаккирона ба дунё, дидгоҳи диниву орифона, 

андешаҳои риндӣ ва ҳуснпарварӣ ё ҷамолпарастӣ. 

Дар ғазалиёти Саъдӣ фахрияҳо ё тафохуроти ҳунарӣ, содагӯйӣ ё ба 

истилоҳ саҳли мумтанеъ, такрорҳои шаклию маъноӣ, вижагии корбурди 

тахаллус, истифодаи вожаҳои махсуси ҳукми калидидошта, таноқузоти 

фикрӣ хусусиятҳои назарраси сабкиро ташкил менамоянд. Тавассути 

вижагиҳои мазкур ғазалҳои Саъдӣ аз ашъори дигар ғазалсароён фарқи 

назаррас пайдо намуда, тарзу услуби суханпардозии ӯ ба василаи онҳо 

муаррифӣ мегардад. 

Дар ғазалиёти Саъдӣ анвои зиёди санъатҳои бадеӣ мавриди истифода 

қарор гирифтаанд, аммо миёни онҳо, бахусус, санъатҳоеро амсоли тамсил, 

ташбеҳ, истиора, таҷнис, талмеҳ, тазод, ташхис, таҷнис метавон ном гирифт, 

ки мақоми назаррастарро ишғол менамоянд. Санъатҳои мазкур дар тасвирҳои 

бадеӣ ва эҷоди мазомини бикри Саъдӣ нақши калидӣ доранд. Нуктае, ки дар 

ғазалиёти Саъдии Шерозӣ дар иртибот ба корбурди воситаҳои тасвири бадеӣ 

бештар аз дигар мавзуъҳо қобили таваҷҷуҳ аст, тарзҳои матраҳ сохтани 

васоити мазкур ва ё бо тарзҳои махсус адо кардани онҳо ба шумор меравад. 

Саъдӣ дар корбурди санъатҳои бадеӣ ҳунари махсусро ба кор бурдааст, ки 

минбаъд сармашқи кори эҷодии дигар шоирон гардидааст.  

 Тавсияҳо оид ба истифодаи амалии натиҷаҳои таҳқиқ 

1. Назари Саъдӣ ба мафҳуми ишқ аз ду нуқтаи роҳандозӣ мешавад: 

ишқи воқеӣ ва ё маҷозӣ ва ишқи маънавӣ ва ё ҳақиқӣ. Аз ин ҷиҳат, ишқи 

Саъдӣ дар муҳтавои ғазалиёташ ба ду самт: табиӣ ва фавқуттабиӣ ҳаракат 

мекунад. Дар матни ғазалиёти шоир ҳар ду навъи ишқ иштироки фаъол 

дошта, ба гунаи басо таъсирбахшу шавқангез тасвир гаштаанд [1-М].  

2. Дар ҷаҳонбинии Саъдӣ афкори диниву ирфонӣ ҷойгоҳи хосса 

доранд. Масоили гуногуни диниву ақидавӣ аз қабили масъалаи ҷабру ихтиёр, 

андеша нисбат бар Холиқ, ҳайрат дар баробари сунъи Худо, андешаҳои 

таҳаммулгароёна нисбат бар адёну мазоҳиб, сафои қалбу ботин, озод кардани 

нафс аз ҳазз ва тааллуқоти дунявиву уқбоӣ ва монанди инҳо аз марказитарин 

мавзуот дар ҷаҳонбинӣ ва фалсафаи диншиносиву ирфонии Саъдии Шерозӣ 

ба шумор мераванд [1-М]. 

3. Миёни кулли андешаҳои фалсафию ирфонии Саъдӣ ҷамолпарастӣ 

мақоми хосса дорад. Ҷамолпарастӣ ё ҳуснпарварӣ ва назарбозӣ, ки мукаррар 

дар ғазалиёти Саъдӣ вомехӯранд, аслан, алоқамандӣ бо ишқи ирфонии ӯ 

доранд. Саъдӣ Худоро дорои ҳусни тасаввурнашаванда ва ё ниҳояти ҷамол 

медонад ва ақида дорад, ки тамомии зебоии дунёву инсон ва зуҳуроти 

авотифи гуногуни маънавию зоҳирӣ инъикоси ҷамоли Холиқанд, зеро ӯ 

нуқтаи авҷи ҳама зебоиҳову хубиҳост [1-М]. 

4. Яке аз назаррастарин вижагиҳои поэтикии ғазалиёти Саъдӣ равониву 

хушоҳангии калом ба ҳисоб меравад. Саъдӣ дар эҷоди ғазалҳои худ аз бисёр 

вазнҳои маъмулу роиҷи назми форсӣ, амсоли ҳазаҷ, муҷтас, музореъ, сареъ, 

мунсареҳ, хафиф ва мутафарриоти онҳо истифода намудааст. Бояд зикр кард, 

ки аз баҳрҳои мазкур ҷуз аз баҳри ҳазаҷ (ки бо шакли солими он дар девони 

шоир ғазалҳои бештар аст) дар ғазалиёти Саъдӣ бештар аз мутафарриоти 

онҳо истифода гардидааст. Ба василаи баҳрҳои мазкур ва мутафарриоти онҳо 

ҷанбаи мусиқоӣ ва танинангезии ғазалиёти Саъдӣ таъмин гардида, каломи 

вай равонии ба худ хоссе пайдо менамояд [6-М]. 

5. Дар ғазалиёти Саъдии Шерозӣ қофия ба ҳайси яке аз рукнҳои 

муҳимми шеър ва таъминкунандаи ҷанбаҳои гуногуни лафзӣ, адабӣ ва 

мусиқоии он дорои мақоми басо назаррас мебошад. Муҳимтарин хусусиятҳо 

дар корбурди қофия, ки дар маҷмуъ бавуҷудоваранда ё созандаи шохисаҳои 

сабкӣ дар ғазалиёти Саъдӣ ба шумор мераванд, инҳо чигунагии истифодаи 

қофия дар дарун ё миёни матни ғазал, бакоргирии имола дар қофиябандӣ ва 

такрори қавофӣ дар абёт ба ҳисоб мераванд [6-М]. 

6. Дар ғазалиёти Саъдии Шерозӣ радиф аз ҷойгоҳи хосса бархурдор аст 

ва бо суратҳои гуногун ва рангину дилнишини худ каломи ошиқонаи ӯро 

ҳусну таровати бештар мебахшад. Агарчи дар маҷмуаҳои ғазалиёти Саъдӣ 

намунаҳои зиёди берадиф ё бо қофияи танҳоро низ метавон вохӯрд, зикр 

кардан бамаврид аст, ки қисмати аъзами ғазалҳои шоир бо радиф ва анвои он 

эҷод шудаанд ва дар қиёс бо намунаҳои берадиф басо зеботару мусиқидортар 

мебошанд. Яке аз вижагиҳои радиф дар ғазалиёти Саъдӣ, ки ба шаклу сохтор 

ва ҷиҳатҳои овозиву мусиқии матни онҳо алоқамандӣ надорад, ин эҷоди 

ваҳдати мавзуъ дар матни ғазал аст. Дар аксари ғазалҳое, ки шоир онҳоро бо 

радиф ҳамоҳанг намудааст, як навъ ягонагиву ваҳдати мавзуъ риоят шудааст, 

ки ин хусусият дар қиёс бо ғазалҳои берадиф бештар эҳсос мешавад [6-М]. 

7. Корбурди мукаррари фахрия яке аз вижагиҳои сабкии ғазалиёти 

Саъдӣ ба шумор меравад. Фахрияҳои Саъдӣ аз ҳайси мавзуъ ва мундариҷа 

умуман ба ду навъ ҷудо мешаванд: 1) таъриф аз шеър ва ҳунару истеъдоди 

шоирии худ; 2) ситоиши зодгоҳ. Аммо, дар ғазалиёти Саъдӣ таъриф аз шеър 

ва ҳунару истеъдоди шоирии худ фахрияи асосӣ ба ҳисоб меравад, зеро 

ҷилваи он дар қиёс ба навъи дувум хеле бештар аст ва дар ҳақиқат чун 

вижагии барҷастаи сабкӣ ҷилва менамояд. Дар фахрияҳои Саъдӣ як вижагӣ 

ҷилваи махсус дорад, ки он тарзи малеҳи гуфтор дар мавриди ситоиши шахси 

худ ва пояи ҳунари хеш аст. Саъдӣ дар ягон байте, ки дар он ситоиш аз 

ҳунари шоирии хеш намудааст, ба иззати нафси дигар шоирон ва нақди 

ҳунари онон накӯшидааст, чунонки дар ин мавзуъ баъзе шоирон ҳунари 

дигар суханваронро зери тозиёнаи танқид ва ҳатто ҳаҷву масхара қарор 

додаанд. Саъдӣ дар ин маврид ҳусни ахлоқ ва маданияти суханро риоя 

намудааст [5-М].  

8. Яке аз вижагиҳои ғазалиёти Саъдӣ такрори мазмун мебошад. Дар ин 

маврид бояд қайд кард, ки такрор танҳо бар мазомини дарёфтаи худи шоир 

тааллуқ доранд ва такрори афкору андешаҳои шоирони дигар нестанд. Зеро 

Саъдии Шерозӣ миёни кулли бузургони адаби форсӣ аз шумори он 

нодираҳоест, ки дар каломи вай истиқлоли фикрӣ дар мақоми аввал қарор 

дорад ва ӯ аз ҳар гуна суханҳои ориятӣ ё бегона дурӣ меҷӯяд. Дар ғазалиёти 

Саъдӣ такрор, умуман, бо ду тарз сурат мегирад: шаклан ва мазмунан. 

Вобаста ба ин, дар ғазалиёти Саъдӣ такрори шаклӣ бо ду роҳ сурат 

мепазирад. Роҳи якум – ин дар дохили як ғазал сурат гирифтани такрори 

мисраъ ё қисмате аз мисраъ ва роҳи дуюм такрори мисраи муштарак дар 

дохили ду ғазал аст. Дар ғазалиёти Саъдӣ, ҳамчунин, такрори сирф мазмунӣ 

мушоҳида мешавад. Агарчи ин навъи такрор дар ҳаҷми як мисраъ сурат 

мегирад, фарқи он аз такрори фавқ дар он аст, ки он мазмунан, на шаклан 

матраҳ мегардад. 

9. Яке аз вижагиҳои ғазалиёти Саъдӣ тарзи корбурди тахаллус дар 

матни ғазал аст. Дар ғазалҳои Саъдӣ, тахаллус бо тарзҳои гуногун мавриди 

истифода қарор гирифтааст. Чигунагии истифодаи тахаллус дар ғазалҳои 

Саъдӣ аз ду нигоҳ дорои вижагиҳои назаррас мебошанд: 1) аз нигоҳи мавқеи 

истифода; 2) аз нигоҳи миқдори тахаллус. Аз 617 ғазале, ки дар чаҳор девони 

ғазалиёти Саъдӣ дида мешаванд, дар 568 маврид тахаллус истифода 

гардидааст ва дар 49 маврид тахаллуси шоир ба назар намерасад. Яъне, аз 

теъдоди мазкур тахаллус анқариб дар 90%-и онҳо истифода гардида, 

ғазалҳои бетахаллус тахминан 10%-и онҳоро ташкил медиҳанд [2-М]. 

Дар ғазалиёти Саъдӣ тахаллус вобаста ба мавқеи истифода ба чаҳор 

навъ ҷудо мешавад: 1) ғазалҳое, ки дар онҳо тахаллус чун анъана дар қисмати 

мақтаи ғазал истифода гардидааст; 2) ғазалҳое, ки дар онҳо тахаллус дар 

байти қабл аз мақтаъ оварда шудааст; 3) ғазалҳое, ки тахаллус дар онҳо пеш 

аз ду байти қабл аз мақтаъ (яъне байти аз охирон сеюм) истифода гардидааст; 



150 
 

 
 

4) ғазалҳое, ки тахаллус дар онҳо дар қисмати мобайни ғазал ба кор бурда 

шудааст [2-М].  

10. Корбурди таноқуз дар ғазалиёти Саъдӣ аз хусусиёти қобили 

таваҷҷуҳ ҳисобида мешавад. Дар нигоҳ бар маҷмуаи ғазалиёти Саъдӣ 

намунаҳои зиёде аз таноқузоти шоиронаро метавон пайдо кард, ки аз ҳусни 

таваҷҷуҳи ӯ нисбат бар ин тарзи ифода гувоҳӣ медиҳанд. Дар таноқузҳои 

Саъдӣ, умуман, ду тарзи баёнро метавон ташхис дод, ки нисбатан ҷилваи 

бештар доранд: 1) тавассути латофату нозукии гуфтор; 2) тавассути корбурди 

воситаҳои тасвири бадеӣ [7-М].  

11. Ташбеҳ ҳамчун муҳимтарин рукни маҷоз дар ғазалиёти Саъдӣ 

нақши барҷаста дорад. Ташбеҳоти бакорбурдаи Саъдӣ вобаста ба тарзи адо 

ба ду навъ: сареҳ ва музмар ҷудо мешаванд. Аз нигоҳи басомади истифода 

ташбеҳоти навъи якум дар матни ғазалҳои Саъдӣ бештар истифода шудааст. 

Ташбеҳи музмар, агарчи аз ҳайси теъдод дар матни ғазалҳои шоир дар ҷойи 

дувум қарор дорад, он, аз як тараф, муҷазтар баён мешавад, аз ҷониби дигар, 

дар маҷозитар гаштани мазомини шоирона нақши бештар мегузорад. 

Хусусияти барҷастаи ташбеҳоти Саъдӣ ҷанбаи воқеии онҳост, дар онҳо 

воқеиёти рӯзмарра ва мушоҳидоти воқеӣ ҷилваи хос дорад [4-М]. 

12. Дар ғазалиёти Саъдӣ ҳарчанд ки ҳар ду навъи истиора – равшан ва 

пӯшида мушоҳида мешаванд, истиораи навъи дуюм, ҷилваи назаррастар 

дорад. Истиораи пӯшида дар ғазалҳои шоир бештар дар навъи изофӣ ва 

киноии истиора истифода шудаанд. Назаррастарин хусусият дар тарзи адои 

истиораҳои изофӣ дар ғазалиёти шоир – ин дар матни як байт истифода 

кардани чанд намуна аз онҳост, ки бо ин роҳ андешаҳои шоиронаи Саъдӣ 

ҷанбаи тасвирии бештар гирифта, таъсирбахштар гардиданд [4-М].  

13. Тамсил дар ғазалиёти Саъдӣ бо тарзҳои гуногун матраҳ гардидааст. 

Яке аз роиҷтарин роҳҳои тамсилсозии Саъдӣ – ин муҷазбаёнӣ маҳсуб 

мешавад. Дар чунин тамсил дар як мисраъ чанд мазмуни мантиқан бо ҳам 

монанд ё як маҷмуаи маъноӣ ҷамъ оварда мешавад. Аз ҳайси мазмун 

тамсилҳои Саъдӣ бештар дорои ҷанбаи воқеӣ буда, тавассути мисолҳо аз 

ҳаёти воқеӣ ё масал задан бар нукоти ҳаёти рӯзмарра сохта мешаванд. 

Маншаи халқӣ доштан, аз таҷрибаҳои зиндагонии мардум чошнӣ гирифтан, 

ҷанбаи пандуахлоқӣ аз вижагиҳои асосии тамсилҳои Саъдӣ ба ҳисоб меравад 

[4-М]. 

14. Санъати талмеҳ дар ғазалиёти Саъдӣ мавқеи назаррас дорад. Яке аз 

хусусиятҳои талмеҳоти Саъдӣ ишорат бар чанд мафҳум ва шахс дар як байт 

ва ҳатто дар як мисраъ мебошад. Чунин вижагӣ дар матни ашъори Саъдӣ ба 

таври барҷаста мушоҳида шуда, теъдоди абёте, ки дар онҳо якбора ишорат ба 

чанд мафҳум дида мешавад, кам нестанд [4-М].  

15. Дар ғазалиёти Саъдӣ нақши маҷоз назаррас аст. Дар иртибот ба 

корбурди фаровони маҷоз девони ғазалиёти Саъдиро метавон маҷмуаи анвои 

маҷози форсӣ эътироф намуд. Маҷоз дар ашъори Саъдӣ дар шакли вожа, 

ибораву ифодаҳои махсус ва ҷумлаҳои алоҳида истифода гардидааст. Вале 

миёни навъҳои мазкур нақши маҷозҳое, ки аз тариқи ибораҳо сохта шудаанд, 

назаррастар мебошад. Маҷози навъи мазкур, дар матни ғазалҳои шоир ҳам аз 

ҷиҳати навъ ва ҳам аз ҳайси сохт ба навъҳои гуногун тасниф мешаванд. 

16. Дар ғазалиёти Саъдӣ санъати бадеии таҷнис ҳам мақоми қобили 

таваҷҷуҳро ишғол менамояд. Санъати мазкур ба ҳайси воситаи муҳимми 

лафзӣ дар тарҳрезии мазомини шоиронаи Саъдӣ дар қисми зиёди ғазалиёти ӯ 

мавриди истифода қарор гирифта, сатри суханҳои манзуми ӯро зинати хосса 

мебахшад. Агарчи дар ашъори Саъдӣ навъҳои гуногуни санъати таҷнис 

корбурд шудаанд, миёни ҷамеи онҳо дар ғазалиёти шоир таҷниси том, ҳам 

навъи мумосила ва ҳам муставфии он бештар мавриди истифода қарор 

гирифтааст. Яке аз хусусиятҳои истифодаи санъати таҷнис дар ғазалиёти 

Саъдӣ омезиши он бо иҳом аст. Духӯрагии маънӣ дар яке аз вожаҳои 

ҳамҷинс, агар аз як ҷониб, сабаби эҷоди чанд мазмуни шоирона гашта бошад, 

аз ҷониби дигар, омили боз ҳам таъсирбахштар шудани афкори шоир 

гардидаанд. 

